ಶಿಕ್ಷಣ ಮತ್ತು ಜೀವನ ಶೈಲಿ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ, ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲು ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಈ ಕೃತಿಯನ್ನು ರಚಿಸಿದ ಶ್ರೀ ಚಿದಾನಂದ ಸಾಲಿ ಅವರಿಗೆ ಅಭಿನಂದನೆಗಳು. ಶ್ರೀ ಚಿದಾನಂದ ಸಾಲಿ ಅವರು ಈ ಹಾದಿಯಲ್ಲಿ ಹೆಚ್ಚಿನ ಕೆಲಸ ಮಾಡಲೆಂದು ಹಾರೈಸುತ್ತೇನೆ. ಈ ಕೃತಿಯನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಅವರಿಗೆ, ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಡಾ.ಎ.ಮುರಿಗೆಪ್ಪ
ಕುಲಪತಿಗಳು
ಶಿಕ್ಷಣ ಮತ್ತು ಜೀವನ ಶೈಲಿ: ಅನುಬಂಧಗಳು
೧. ಜೀವನಶೈಲಿ ಅನ್ವೇಷಕ ಪ್ರಶ್ನಾವಳಿ(ವಿದ್ಯಾರ್ಥಿಗಳಿಗಾಗಿ)
ಹೆಸರು:
ಲಿಂಗ:
ಶಾಲೆಯ ಹೆಸರು:
ತರಗತಿ:
ತಂದೆಯ ವಿದ್ಯಾರ್ಹತೆ:
ತಂದೆಯ ಉದ್ಯೋಗ:
ತಂದೆಯ ಮಾಸಿಕ ವರಮಾನ:
ತಾಯಿಯ ವಿದ್ಯಾರ್ಹತೆ:
ತಾಯಿಯ ಉದ್ಯೋಗ:
ತಾಯಿಯ ಮಾಸಿಕ ವರಮಾನ:
ಕುಟುಂಬದ ಸ್ವರೂಪ : ವಿಭಕ್ತ / ಅವಿಭಕ್ತ
ಒಟ್ಟು ಸೋದರ-ಸೋದರಿಯರ ಸಂಖ್ಯೆ :
ನನ್ನ ಸ್ಥಾನ : ಹಿರಿಯ / ಮಧ್ಯಮ / ಕಿರಿಯ
ಸ್ಥಳ : ಹಳ್ಳಿ / ನಗರ
ವಾಸ : ಪಾಲಕರೊಂದಿಗೆ / ಪೋಷಕರೊಂದಿಗೆ / ವಸತಿನಿಲಯದಲ್ಲಿ
ನಿಮ್ಮ ಮನೆಯಲ್ಲಿರುವ ವಸ್ತುಗಳು : ಸ್ವಂತ ಮನೆ / ಕಾರು/ಕಂಪ್ಯೂಟರ್ / ಸ್ಕೂಟರ್ / ಗ್ಯಾಸ್‌ / ಫ್ಯಾನ್‌ ಗಾದಿ / ಮಂಚ / ಸೋಫಾ / ಫ್ರಿಜ್‌ / ಕೂಲರ್ / ಕುರ್ಚಿಗಳು / ಮಕ್ರೋ ಓವನ್‌
ಪ್ರಿಯ ವಿದ್ಯಾರ್ಥಿಗಳೇ,
ನಾನು ಶಿಕ್ಷಣ ಮತ್ತು ಜೀವನಶೈಲಿಯ ಬಗ್ಗೆ ಅಭ್ಯಾಸ ಮಾಡುತ್ತಿದ್ದು, ಈ ಕೆಳಗಿನ ಪ್ರಶ್ನೆಗಳ ಮುಂದೆ ನೀಡಿರುವ ನಾಲ್ಕು ಉತ್ತರಗಳಲ್ಲಿ ಒಂದನ್ನು ಸಹಿ ಗುರುತು ಹಾಕುವ ಮೂಲಲಕ ಪ್ರಾಮಾಣಿಕವಾದ ಉತ್ತರ ನೀಡಬೇಕಾಗಿ ಕೋರುವೆ. ಈ ಮಾಹಿತಿಯನ್ನು ಗೌಪ್ಯವಾಗಿಸಲಾಗುವುದು.
ಯಾವತ್ತೂ / ಬಹುತೇಕ / ಕೆಲವೊಮ್ಮೆ / ಎಂದಿಗೂ ಇಲ್ಲ
೧. ನಾನು ಹಾಲು ಕುಡಿಯುತ್ತೇನೆ
೨. ಕೇವಲ ಅನ್ನ ಬೇಳೆ ಊಟ ಮಾಡುತ್ತೇನೆ
೩. ಬ್ರೆಡ್‌ ಜಾಮ್‌ ತಿನ್ನುತ್ತೇನೆ
೪. ಚಿಕನ್‌/ಮಟನ್‌/ಫಿಶ್‌ ತಿನ್ನುತ್ತೇನೆ
೫. ಮೊಟ್ಟೆ ತಿನ್ನುತ್ತೇನೆ
೬. ಪಾಲಕರು ನನ್ನ ಶಾಲಾಪ್ರಗತಿಯ ಬಗ್ಗೆ ವಿಚಾರಿಸುತ್ತಾರೆ
೭. ಶಾಲೆಯ ಎಲ್ಲ ಕಾರ್ಯಕ್ರಮಗಳಿಗೂ ಬರುತ್ತಾರೆ
೮. ನಾನು ಕೇಳುವ ಎಲ್ಲವನ್ನೂ ಕೊಡಿಸುತ್ತಾರೆ
೮. ಪ್ರತಿಯೊಂದಕ್ಕೂ ನನ್ನನ್ನು ಬೈಯುತ್ತಾರೆ
೯. ತಪ್ಪು ಮಾಡಿದಾಗ ಹೊಡೆಯುತ್ತಾರೆ
೧೦. ತಪ್ಪು ಮಾಡಿದಾಗ ಹೊಡೆಯುತ್ತಾರೆ
೧೧. ಒಳ್ಳೆ ಅಂಕ ಪಡೆದಾಗ ಸಂತೋಷಪಡುತ್ತಾರೆ
೧೨. ನಾನು ಜಿಯಾಗ್ರಫಿಕ್‌ ಚಾನೆಲ್‌ ನೋಡುತ್ತೇನೆ
೧೩. ಪೋಗೋ ಚಾನೆಲ್‌ ನೋಡುತ್ತೇನೆ
೧೪. ಸಿನೆಮಾಗಳನ್ನು ನೋಡುತ್ತೇನೆ
೧೫. ಧಾರಾವಾಹಿಗಳನ್ನು ನೋಡುತ್ತೇನೆ
೧೬. ಪಾಲಕರೊಂದಿಗೆ ಸೇರಿ ಊಟ ಮಾಡುತ್ತೇನೆ
೧೭. ನಮ್ಮ ಮನೆಯಲ್ಲಿ ಸೇವಕನಿದ್ದಾನೆ
೧೮. ನಾನು ನನ್ನ ಸ್ಟಡಿ ರೂಮಿನಲ್ಲಿ ಅಭ್ಯಾಸ ಮಾಡುತ್ತೇನೆ
೧೯. ಕುಟುಂಬ ಸದಸ್ಯರೊಂದಿಗೆ ವಿಚಾರಗಳನ್ನು ಹಂಚಿಕೊಳ್ಳುತ್ತೇನೆ
೨೦. ನನಗೆ ಬೇಕಾದ್ದನ್ನು ಪಡೆಯಲಿಕ್ಕಾಗಿ ಹಠ ಮಾಡಿ ಅಳುತ್ತೇನೆ
೨೧. ಪಾಲಕರು ನನ್ನನ್ನು ಕೇಳಿಸಿಕೊಳ್ಳದಿದ್ದಾಗ ಕೋಪಗೊಳ್ಳುತ್ತೇನೆ
೨೨. ಕುಟುಂಬದವರಿಗೆ ಸಹಾಯ ಮಾಡುತ್ತೇನೆ
೨೩. ಸೋದರ-ಸೋದರಿಯರೊಂದಿಗೆ ಕಿತ್ತಾಡುತ್ತೇನೆ
೨೪. ಪಾಕೆಟ್‌ ಮನಿ ಪಡೆಯುತ್ತೇನೆ
೨೫. ಪಾಕೆಟ್‌ಮನಿಯನ್ನು ಕೂಡಿಡುತ್ತೇನೆ
೨೬. ಹೆಚ್ಚಿನ ಪಾಕೆಟ್‌ ಮನಿಗಾಗಿ ಪ್ರಯತ್ನಿಸುತ್ತೇನೆ
೨೭. ದೇವರಿಗೆ ನಮಿಸುತ್ತೇನೆ
೨೮. ಬೆಳಗ್ಗೆ ಎದ್ದು ಓದುತ್ತೇನೆ
೨೯. ವಾಕಿಂಗ್‌ ಹೋಗುತ್ತೇನೆ
೩೦. ಸಮಯ ಸಿಕ್ಕಾಗ ಆಡುತ್ತೇನೆ
೩೧. ಸಮಯ ಸಿಕ್ಕಾಗ ಓದುತ್ತೇನೆ
೩೨. ಪಾಲಕರು ಓದಿನಲ್ಲಿ ಸಹಕರಿಸುತ್ತಾರೆ
೩೩. ಪಾಲಕರು ಬಿಜಿಯಾಗಿರುತ್ತಾರೆ
೩೪. ಶಾಲೆಗೆ ನಡೆದುಕೊಂಡು ಹೋಗುತ್ತೇನೆ
೩೫. ಶಾಲೆಗೆ ಬಸ್‌ ಅಥವಾ ಆಟೊದಲ್ಲಿ ಹೋಗುತ್ತೇನೆ
೩೬. ಬಡವರಿಗೆ ಸಹಾಯ ಮಾಡುತ್ತೇನೆ
೩೭. ನನಗೆ ಬೇರೆ ಜಾತಿಯ ಗೆಳೆಯರಿದ್ದಾರೆ
೩೮. ಬೇರೆ ಜಾತಿಯವರ ಹಬ್ಬಗಳಲ್ಲಿ ಪಾಲ್ಗೊಳ್ಳುತ್ತೇನೆ
೩೯. ನೆರೆಹೊರೆಯವರೊಂದಿಗೆ ಜಗಳವಾಡುತ್ತೇವೆ
೪೦. ನೆರೆಹೊರೆಯವರೊಂದಿಗೆ ಒಳ್ಳೆಯ ಸಂಬಂಧವಿದೆ
೪೧. ಬೇಸಿಗೆ ರಜೆಯಲ್ಲಿ ಊರಿಗೆ ಹೋಗುತ್ತೇನೆ
೪೨. ಪ್ರಸಿದ್ಧ ವ್ಯಕ್ತಿಗಳ ಕಥೆಗಳೆಂದರೆ ಇಷ್ಟ
೪೩. ಗುಂಪಿನಲ್ಲಿ ಆಟವಾಡಲು ನನಗಿಷ್ಟ
೪೪. ಟ್ಯೂಷನ್ನಿಗೆ ಹೋಗುತ್ತೇನೆ
೪೫. ಶಿಕ್ಷಕರೆಮದರೆ ಇಷ್ಟ
೪೬. ಎಲ್ಲ ವಿಷಯಗಳೂ ಇಷ್ಟ
೪೭. ಗಣಿತ ಇಷ್ಟವಿಲ್ಲ
೪೮. ಶಿಕ್ಷಕರು ಎಲ್ಲರ ಕಡೆಗೂ ಗಮನ ನೀಡುತ್ತಾರೆ
೪೯. ಪ್ರಶ್ನೆ ಕೇಳಬೇಡ ಎನ್ನುತ್ತಾರೆ
೫೦. ಸರಿಯಾಗಿ ಕಲಿಸುವುದಿಲ್ಲ
೫೧. ಕಡಿಮೆ ಶಿಕ್ಷೆ ಕೊಡುತ್ತಾರೆ
೫೨. ಎಲ್ಲ ಸಮಸ್ಯೆಗಳ ಪರಿಹಾರದಲ್ಲಿ ನೆರವಾಗುತ್ತಾರೆ
೫೩. ನೋಟ್ಸ್ ಗಳನ್ನು ತಿದ್ದುತ್ತಾರೆ
೫೪. ಶಿಕ್ಷಕರೆಂದರೆ ಭಯ
೫೫. ಎಲ್ಲದಕ್ಕೂ ಬಯ್ಯುತ್ತಾರೆ
೫೬. ತರಗತಿಯಲ್ಲಿ ಸ್ವಂತ ಕೆಲಸಗಳನ್ನು ಮಾಡುತ್ತಾರೆ
೫೭. ತಮ್ಮ ಕೆಲಸವನ್ನು ನಮಗೆ ಹಚ್ಚುತ್ತಾರೆ
೫೮. ನಾನು ಆಟಗಳಲ್ಲಿ ಪಾಲ್ಗೊಳ್ಳುತ್ತೇನೆ
೫೯. ನಮ್ಮ ತರಗತಿಯಲ್ಲಿ ಸಾಕಷ್ಟು ಡೆಸ್ಕುಗಳಿವೆ
೬೦. ಗೆಳೆಯರು ತಮ್ಮ ಭಾವನೆಗಳನ್ನು ನನ್ನೊಂದಿಗೆ ಹಂಚಿಕೊಳ್ಳುತ್ತಾರೆ
೬೧. ನನ್ನ ಗೆಳೆಯರು ಚೆನ್ನಾಗಿ ಓದುತ್ತಾರೆ
೬೨. ಪರೀಕ್ಷೆಗಳಲ್ಲಿ ಕಾಪಿ ಮಾಡುತ್ತಾರೆ
೬೩. ಸುಳ್ಳು ಹೇಳುತ್ತಾರೆ
೬೪. ನನಗೆ ಒಳ್ಳೆ ಅಂಕ ಬಂದಾಗ ಸಂತೋಷಪಡುತ್ತಾರೆ
೬೫. ಕಡಿಮೆ ಅಂಕ ಬಂದಾಗ ಅಣಕಿಸುತ್ತಾರೆ
೬೬. ಪಾಲಕರು ನಾನು ಫೇಲಾದರೆ ಹೊಡೆಯುತ್ತಾರೆ
೬೭. ಹೋಮ್‌ ವರ್ಕನ್ನು ನಾನೇ ಮಾಡಿಕೊಳ್ಳುತ್ತೇನೆ
೬೮. ಶಿಕ್ಷಕರು ಬೋರ್ಡು ನೋಡಿ ಬರೆದುಕೊಳ್ಳಲು ಹೇಳುತ್ತಾರೆ
೬೯. ಶಿಕ್ಷಕರ ಮಾತು ಕೇಳುತ್ತೇನೆ
೭೦. ನನ್ನ ತರಗತಿಯನ್ನು ಸ್ವಚ್ಛವಾಗಿಟ್ಟುಕೊಳ್ಳುತ್ತೇ ನೆ
೭೧. ಪ್ರತಿದಿನ ಶಾಲೆಗೆ ಹೋಗುತ್ತೇನೆ
೭೨. ಆರೋಗ್ಯ ಸರಿಯಿರುವುದಿಲ್ಲ
೭೩. ರಜೆ ಬೇಕಾದರೆ ಅನುಮತಿ ಪಡೆಯುತ್ತೇನೆ
೭೪. ಮುಖ್ಯಗುರುಗಳು ನಮ್ಮನ್ನು ಪಿಕ್‌ನಿಕ್‌ಗೆ ಕರೆದೊಯ್ಯುತ್ತಾರೆ
೭೫. ಓದಲಿಕ್ಕೆ ಪುಸ್ತಕಗಳನ್ನು ಕೊಡುತ್ತಾರೆ
೭೬. ಪ್ರತಿಯೊಂದಕ್ಕೂ ದುಡ್ಡು ಕೇಳುತ್ತಾರೆ
೭೭. ಶಾಲಾ ಫೀಯು ೯೦ರೂ.ಗಿಂತ ಹೆಚ್ಚಿದೆ
೭೮. ಶಾಲೆಯಲ್ಲಿ ರಾಷ್ಟ್ರೀಯ ಹಬ್ಬಗಳನ್ನು ಆಚರಿಸುತ್ತೇವೆ
೭೯. ಶಾಲೆಯಲ್ಲಿ ಗಣಿತ ಪ್ರತಿಭಾನ್ವೇಷಣೆಯ ಸ್ಪರ್ಧೆ ಇರುತ್ತದೆ
೮೦. ಮುಖ್ಯಗುರುಗಳು ನಮ್ಮ ಮೇಲೆ ನಿಗಾ ಇಟ್ಟಿರುತ್ತಾರೆ.

ಶಿಕ್ಷಣ ಮತ್ತು ಜೀವನ ಶೈಲಿ (೧)
ಮಾನವನು ಎಲ್ಲ ಜೀವಿಗಳಿಗಿಂತ ಶ್ರೇಷ್ಠನೆನೆಸಿಕೊಳ್ಳಲು ಮುಖ್ಯ ಕಾರಣವೆಂದರೆ ಅವನಲ್ಲಿರುವ ಅಗಾಧ ಬುದ್ಧಿಶಕ್ತಿ ಹಾಗೂ ವಿಚಾರಧಾರೆಯಾಗಿದೆ. ‘ನಹಿ ಜ್ಞಾನೇನ ಸದೃಶಂ’ ಎಂಬ ಉಕ್ತಿಯಂತೆ ಜ್ಞಾನಕ್ಕಿಂತ ಮಿಗಿಲಾದುದು ಮತ್ತೊಂದಿಲ್ಲ. ಅವನ ಅನ್ವೇಷಣಾ ಜ್ಞಾನ, ಪರಿಸ್ಥಿತಿಗೆ ಹೊಂದಿಕೊಳ್ಳುವ ಸ್ವಭಾವ, ಅನಾಗರಿಕ ಸ್ಥಿತಿಯಿಂದ ನಾಗರಿಕ ಸ್ಥಿತಿಗೆ ತಲುಪಿರುವುದು. ಈ ಎಲ್ಲವುಗಳಿಗೆ ಮಾನವನಿಗೆ ದೊರೆತ ಶಿಕ್ಷಣವೇ ಕಾರಣವಾಗಿದೆ. ಶಿಕ್ಷಣದ ಸಹಾಯದಿಂದ ಮಾನವನಿಗೆ ಓದು-ಬರಹ-ಮಾತು ಮುಂತಾದ ಸಂವಹನಾ ಕೌಶಲ್ಯಗಳು ರೂಢಿಯಾದುವಷ್ಟೇ ಅಲ್ಲದೆ ಸಮಾಜದ ಆಗು ಹೋಗುಗಳು, ದೇಶ-ವಿದೇಶಗಳಲ್ಲಿನ ಪ್ರಗತಿಯ ಜ್ಞಾನ ಹಾಗೂ ರಾಷ್ಟ್ರೀಯ ಪ್ರಜ್ಞೆಗಳು ಆತನಲ್ಲಿ ಬೆಳೆದವು. ಶಿಕ್ಷಣವು ವ್ಯಕ್ತಿಯಲ್ಲಿ ಅಡಗಿರುವ ಸಾಮರ್ಥ್ಯಗಳನ್ನು ಹೊರತೆಗೆಯುವುದಾಗಿದೆ. ಶಿಕ್ಷಣವು ವ್ಯಕ್ತಿಯ ಜೀವನವನ್ನು ರೂಪಿಸುವ ಮಹಾಶಕ್ತಿಗಳಲ್ಲಿ ಒಂದಾಗಿದೆ. ಮಾನವನ ಚಟುವಟಿಕೆಗಳಲ್ಲಿ ಶಿಕ್ಷಣಕ್ಕೆ ಮಹತ್ವದ ಸ್ಥಾನವಿದೆ ಮತ್ತು ವಿಶೇಷವಾದ ಪ್ರಾಧಾನ್ಯತೆಯಿದೆ. ಮಾನವನ ವ್ಯಕ್ತಿತ್ವವು ರೂಪುಗೊಳ್ಳುವ ಅವಧಿಯಲ್ಲಿ ಶಿಕ್ಷಣವು ಹೆಚ್ಚು ಪ್ರಭಾವವನ್ನು ಬೀರುತ್ತದೆ. ಶಿಕ್ಷಣವು ಮಾನವನ ಮನೋವ್ಯಾಪಾರಕ್ಕೆ, ಊಹಾಶಕ್ತಿಗೆ ಮತ್ತು ತಾರ್ಕಿಕತೆಗೆ ನೂತನ ರೂಪವನ್ನು ಕೊಡುತ್ತದೆ. ಪ್ರಜ್ಞಾವಂತ ಮಾನವನ ಉಗಮವು ಪ್ರಕೃತಿದತ್ತವಷ್ಟೇ ಆಗಿರದೆ ಅದು ಶಿಕ್ಷಣದ ನಿರಂತರ ಪ್ರಯೋಗಗಳ ಫಲಿತಾಂಶವೂ ಆಗಿದೆ. ನಿಸರ್ಗದತ್ತವಾದ ಈ ಪ್ರಜ್ಞೆಯನ್ನು ಅನುಭವದ ಮತ್ತು ಅವಶ್ಯಕತೆಗಳ ಸಾಧನದಿಂದ ಸೂಕ್ತ ರೀತಿಯಾಗಿ ನಿಯಂತ್ರಿಸುವ ಶಕ್ತಿಯೆಂದು ನಾವು ಶಿಕ್ಷಣವನ್ನು ವ್ಯಾಖ್ಯಾನಿಸಬಹುದಾಗಿದೆ.
ನಾಗರಿಕತೆಯ ಆದಿಯಿಂದಲೂ ಶಿಕ್ಷಣವು ಮಾನವನ ಜೊತೆಯಲ್ಲಿಯೇ ಪ್ರಗತಿ ಹೊಂದುತ್ತಿರುವುದು ಕಂಡು ಬರುತ್ತದೆ. ಅನಾದಿಕಾಲದಿಂದಲೂ ಶಿಕ್ಷಣವು ಮಹತ್ವವನ್ನು ಪಡೆದುಕೊಂಡು ಬಂದಿದೆ. “ಸತ್ತವರಿಗಿಂತಲೂ ಬದುಕಿರುವವರು ಹೇಗೆ ಶ್ರೇಷ್ಠರೋ ಹಾಗೆಯೇ ಶಿಕ್ಷಕರು ಅಶಿಕ್ಷಿತರಿಗಿಂತ ಶ್ರೇಷ್ಠರಾಗಿದ್ದಾರೆ” ಎಂಧು ಅರಿಸ್ಟಾಟಲ್‌ ಹೇಳಿದ್ದಾನೆ. “ಶಿಕ್ಷಣವು ಯುವಕರ ಮನೋಕ್ಲೇಶ ನಿವಾರಕ. ವಯಸ್ಕರಿಗೆ ಸಂತೈಕೆಯ ದಿವ್ಯೌಷಧ, ಬಡವರಿಗೆ ಭಾಗ್ಯದಾಯಕ ಮತ್ತು ಶ್ರೀಮಂತರಿಗೆ ಅಲಂಕಾರಪ್ರಾಯವಾದುದಾಗಿದೆ” ಎಂದು ಡಯೋಗಿನಿಸ್ಟನು ಅಭಿಪ್ರಾಯಪಟ್ಟಿದ್ದಾನೆ. ಅಮೃತಶಿಲೆಯ ದೇವತಾವಿಗ್ರಹವು ದೇವಾಲಯದ ಗರ್ಭಗುಡಿಯಲ್ಲಿ ಅಗತ್ಯವಾಗಿರುವಂತೆ ಆತ್ಮದ ಮೇಲ್ಮೈಗೆ ಶಿಕ್ಷಣವು ಅಗತ್ಯವಾಗಿದೆ. ಶಿಕ್ಷಣವು ಮಾನವನ ಅಂತರಂಗದ ಭಾವನೆಗಳನ್ನು ಬುದ್ಧಿಶಕ್ತಿಯ ಮೂಲಕ ಹೊರಗೆ ಸೆಳೆದು ಅವರನ್ನು ಅತ್ಯುನ್ನತ ಸ್ಥಿತಿಗೆ ಕೊಂಡೊಯ್ಯುವಂಥದ್ದಾಗಿದೆ.
ಶಿಕ್ಷಣವೆಂದರೆ ಕೇವಲ ಬುದ್ಧಿವಂತಿಕೆಯನ್ನು ಗಳಿಸುವುದಾಗಲಿ, ಅಥವಾ ಕೇವಲ ಅನುಭವ ಗಳಿಸುವುದಾಗಲೀ ಆಗಿರದೆ; ಅದು ಮಾನವನ ಅಭ್ಯಾಸ, ವರ್ತನೆ ಮತ್ತು ಚಾತುರ್ಯಗಳನ್ನು ಅಭಿವೃದ್ಧಿಗೊಳಿಸಿ ಮನುಷ್ಯನಿಗೆ ತುಂಬು ಜೀವನ ನಡೆಸಲು ಅವಕಾಶ ಮಾಡಿಕೊಡುವಂಥದ್ದಾಗಿದೆ. ಶಿಕ್ಷಣವು ಮಾನವನ ಸುಪ್ತ ಶಕ್ತಿಗಳ ಸ್ವಾಭಾವಿಕ, ಸಮಗ್ರ ಅಭಿವೃದ್ಧಿ ಎನಿಸಿಕೊಂಡಿದೆ. ಮಕ್ಕಳು ಉತ್ತಮ ನಾಗರಿಕರಾಗಿ ಇತರರೊಡನೆ ಸ್ನೇಹ-ಗೌರವ-ಘನತೆಗಳಿಂದ ವರ್ತಿಸುವಂತೆ ಮಾಡಿ ಅವರಲ್ಲಿ ಔದಾರ್ಯ, ಸಹಾನುಭೂತಿ, ಕರುಣೆ ಮುಂತಾದ ಮಾನವೀಯ ಮೌಲ್ಯಗಳನ್ನು ಬೆಳೆಸುವುದೇ ಶಿಕ್ಷಣವಾಗಿದೆ. ಆಳವಾದ ಮತ್ತು ವ್ಯಾಪಕವಾದ ಜ್ಞಾನವನ್ನು ಒಳಗೊಂಡಂತೆ ಅಪೇಕ್ಷಿತ ಮಟ್ಟದ ವ್ಯಕ್ತಿತ್ವ ವಿಕಸನಕ್ಕೆ ಸಹಾಯಕವಾಗುವ ಪ್ರಕ್ರಿಯೆಗಳ ಸಮೂಹವೇ ಶಿಕ್ಷಣವಾಗಿದೆ. ಆಂತರಿಕವಾಗುವುದನ್ನು ಹೊರಹಾಕಿಸಿ ಬಾಹ್ಯ ಜಗತ್ತಿನ ಸಂಬಂಧ ಪಡೆಯುವಂತೆ ಮಾಡುವುದೇ ಶಿಕ್ಷಣವಾಗಿದೆ. ಸತ್ಯ ಸೌಂದರ್ಯಗಳ, ಸಭ್ಯತೆಯ ಪ್ರಜ್ಞೆಯೇ ಶಿಕ್ಷಣ. ಅಂದರೆ ಮಾನವನಲ್ಲಿ ಸುಪ್ತವಾಗಿರುವ ಸ್ವಾಭಾವಿಕ, ಮಾನಸಿಕ, ಆಧ್ಯಾತ್ಮಿಕ ಮೊದಲಾದ ವಿವಿಧ ಜ್ಞಾನಾಂಶಗಳ ಸಂಶೋಧನೆಯೇ ಶಿಕ್ಷಣವಾಗಿದೆಯೆನ್ನಬಹುದು. ಮಗುವಿನ ಶಿರ-ಉರ-ಕರಗಳ ವಿಕಾಸವಾಗಿ ಮಕ್ಕಳಲ್ಲಿ ಶ್ರದ್ಧೆ, ನ್ಯಾಯ, ವಿವೇಕ, ನಿಗ್ರಹ, ಮೊದಲಾದ ಸದ್ಗುಣಗಳು ನೆಲೆಸುವಂತೆ ಮಾಡುವುದೇ ಶಿಕ್ಷಣವಾಗಿದೆ. ವ್ಯಕ್ತಿಗೆ ಸೂಕ್ತ ಮಾರ್ಗದರ್ಶನ ನೀಡಿ ಕತ್ತಲಿನಿಂದ ಬೆಳಕಿಗೆ ಕರೆತರುವ ಕಾರ್ಯವನ್ನು ಶಿಕ್ಷಣವು ಮಾಡುತ್ತಿದೆ.
ಈ ಮೇಲಿನ ಎಲ್ಲ ಅಂಶಗಳು ಶಿಕ್ಷಣದ ಅರ್ಥವನ್ನು ತಿಳಿಸುತ್ತವೆ. ಇವುಗಳಲ್ಲಿ ಶಿಕ್ಷಣದ ಸಂಕುಚಿತ ಮತ್ತು ವಿಶಾಲಾರ್ಥಗಳೆರಡೂ ಅಡಕವಾಗಿವೆ. ಸಂಕುಚಿತ ಅರ್ಥದಲ್ಲಿ ಶಿಕ್ಷಣವೆಂದರೆ ಮಗುವಿನ ಬಾಲ್ಯಾವಸ್ಥೆಯಿಂಧ ಪ್ರಭುದ್ಧಾವಸ್ಥವರೆಗೆ ಶಾಲೆಯೆಂಬ ವ್ಯವಸ್ಥೆಯಲ್ಲಿ ನೀಡಲಾಗುವ ಶಿಕ್ಷಣ. ಈ ವ್ಯವಸ್ಥೆಯಲ್ಲಿ ಕಲಿಯುವವನಲ್ಲಿಯ ಆಸಕ್ತಿ ಮತ್ತು ಶ್ರದ್ಧೆಗಳನ್ನು ಗಣಿಸಿ ಮಗುವಿಗೆ ಸಾಂಪ್ರದಾಯಿಕ ಶಿಕ್ಷಣ ನೀಡಲಾಗುತ್ತಿದೆ. ಸಾಂಪ್ರದಾಯಿಕವಾಗಿ ಶಿಕ್ಷಣ ನೀಡಲಾಗುವ ವ್ಯವಸ್ಥೆಯಲ್ಲಿ ಕಲಿಕಾರ್ಥಿಗೆ ಇವುಗಳನ್ನು ಉಪಯುಕ್ತ ಮತ್ತು ಅವಶ್ಯವೆಂದು ಪರಿಗಣಿಸಲಾಗಿದೆ. ಈ ಉದ್ದೇಶ ಸಾಧನೆಗಾಗಿ ವಿಶೇಷ ಸಂಸ್ಥೆಯಾದ ಶಾಲೆಯು ಸ್ಥಾಪಿಸಲ್ಪಟ್ಟಿದೆ. ಶಿಕ್ಷಕನು ನೇಮಿಸಲ್ಪಟ್ಟಿದ್ದಾನೆ. ಶಿಕ್ಷಕ, ಕಲಿಕಾರ್ಥಿ ಮತ್ತು ಕಲಿಕೋಪಕರಣಗಳಿರುವ ಶಾಲೆ-ಇಷ್ಟೆಲ್ಲವನ್ನು ಸಂಕುಚಿತಾರ್ಥದ ಶಿಕ್ಷಣವು ಒಳಗೊಂಡಿದೆ. ಈ ಪದ್ಧತಿಯಿಂದ ಮಗುವಿನ ಭಾಗಶಃ ಬೆಳವಣಿಗೆಯಾಗುವುದರಿಂದ ಇದೆಲ್ಲವನ್ನು ಸಂಕುಚಿತಾರ್ಥದ ಶಿಕ್ಷಣವೆನ್ನಲಾಗಿದೆ.
ವಿಶಾಲಾರ್ಥದಲ್ಲಿ ಶಿಕ್ಷಣವೆಂದರೆ ಮಗುವಿನ ಬಾಲ್ಯಾವಸ್ಥೆಯಿಂದ ಪ್ರಭುದ್ಧಾವಸ್ಥೆಗೆ ಬರುವವರೆಗಿನ ಶಿಕ್ಷಣ. ಇದು ಮಗುವಿನ ಹುಟ್ಟಿನಿಂದ ಪ್ರಾರಂಭವಾಗಿ ಚಟ್ಟದಲ್ಲಿ ಕೊನೆಗೊಳ್ಳುತ್ತದೆ. ಈ ಪರಿಕಲ್ಪನೆಯ ಪ್ರಕಾರ ಶಿಕ್ಷಣವೇ ಜೀವನವಾಗಿದೆ, ಜೀವನವೇ ಶಿಕ್ಷಣವಾಗಿದೆ.
ಪ್ರಾಚೀನ ಕಾಲದಲ್ಲಿ ಶಿಕ್ಷಣ
ಶಿಕ್ಷಣವೆಂದರೆ ಹಿಂದೆ ಸತ್ಯ, ಸಾಧನೆ, ವಿವೇಚನೆ, ಮಹೋನ್ನತ ಭಾವಪರವಶತೆ ಎಂದು ಅರ್ಥೈಸಲಾಗುತ್ತಿತ್ತು. ಬ್ರಹ್ಮಚರ್ಯ, ಗೃಹಸ್ಥ, ವಾನಪ್ರಸ್ಥ ಮತ್ತು ಸನ್ಯಾಸವೆಂಬ ನಾಲ್ಕು ಆಶ್ರಮಗಳು ಶಿಕ್ಷಣದ ಮೂಲ ತಳಹದಿಯಿಂದ ರೂಪುಗೊಂಡಿದ್ದವು.
ಆಧುನಿಕ ಕಾಲದಲ್ಲಿ ಶಿಕ್ಷಣವು ಮಾನವನು ಜೀವನದ ಕಲೆಯನ್ನು ಅರಿತುಕೊಂಡು ತನ್ನ ಭಾವೀ ಜೀವನವನ್ನು ರೂಪಿಸಿಕೊಳ್ಳಲು ಸಹಾಯಕವಾಗುವಂತೆ ಮಾಡಲು ಔಪಚಾರಿಕ ರೀತಿಯಿಂದ ನಡೆಯುವ ಕ್ರಿಯೆಯಾಗಿದೆ. ಶಿಕ್ಷಣ ನೀಡುವ ಮೂಲ ಸಂಸ್ಥೆಯಾದ ಶಾಲೆಯ ಜವಾಬ್ದಾರಿಯು ಈ ಹಿನ್ನೆಲೆಯಲ್ಲಿ ತುಂಬ ಮಹತ್ವದ್ದಾಗಿದೆ.
ಪ್ರಾಚೀನ ಕಾಲದಿಂದಲೂ ಶಾಲೆ ಶಿಕ್ಷಣದ ವ್ಯವಸ್ಥಿತ ಸಂಸ್ಥೆಯಾಗಿ ರೂಪುಗೊಳ್ಳುತ್ತ ಬಂದಿದೆ. ಇಂಗ್ಲೀಷಿನಲ್ಲಿ ಶಾಲೆಗೆ ಸ್ಕೂಲ್‌ ಎನ್ನುವರು. ಈ ಪದವು ಗ್ರೀಕಿನ ‘ಸ್ಕೂಲೆ’ ಎಂಬ ಪದದಿಂದ ವ್ಯುತ್ಪತ್ತಿಯಾಗಿದ್ದು ಇದರರ್ಥ ವಿರಾಮ ಎಂದಾಗಿದೆ. ಪ್ರಾಚೀನ ಗ್ರೀಕಿನಲ್ಲಿ ಶಿಕ್ಷಣ ಎಲ್ಲರಿಗೂ ದೊರೆಯುತ್ತಿರಲಿಲ್ಲ; ಅದು ಸಾಕಷ್ಟು ವಿರಾಮವಿರುವ ಶ್ರೀಮಂತರ ಸೊತ್ತಗಿತ್ತು. ಆಗ ಮನೆಗಳೇ ಮಕ್ಕಳ ಶಿಕ್ಷಣ ಸಂಸ್ಥೆಗಳಾಗಿದ್ದವು. ಬರುಬರುತ್ತ ಧಾರ್ಮಿಕ ಸಂಪ್ರದಾಯಗಳು ಬೆಳೆದು ಚರ್ಚ್, ಗುಡಿ, ಮಸೀದಿಗಳು ಶಿಕ್ಷಣ ಕೇಂದ್ರಗಳಾದವು. ಸಮಾಜಗಳು ಬೆಳೆದಂತೆ ಸನ್ನಿವೇಶಗಳು ಬೆಳೆದು ಶಿಕ್ಷಣ ಕೇಂದ್ರಗಳಿಗೆ ಪ್ರತ್ಯೇಕ ಮತ್ತು ವ್ಯವಸ್ಥಿತ ಆಶ್ರಯದ ಅಗತ್ಯವನ್ನು ಜನ ಮನಗಂಡರು. ಏಕೆಂದರೆ ತಂದೆ-ತಾಯಂದಿರು ತಮ್ಮ ಕೆಲಸಗಳಲ್ಲಿಯೇ ಮುಳುಗಿಹೋಗ ತಮ್ಮ ಮಕ್ಕಳ ಶಿಕ್ಷಣದಲ್ಲಿ ಅನಾಸ್ಥೆ ತೋರಿಸತೊಡಗಿದರು. ಅಲ್ಲದೆ ಗೃಹ ಶಿಕ್ಷಣದಲ್ಲಿ ವಿಸ್ತೃತ ಸಮಾಜಶಿಕ್ಷಣದ ಸಮಸ್ಯೆಗಳನ್ನು ಸಮಾವೇಶ ಮಾಡುವುದು ಕಠಿಣವೂ ದುಸ್ಸಾಧ್ಯವೂ ಎನಿಸಿತು. ಆದ ಕಾರಣ ಶಾಲೆಯು ವ್ಯವಸ್ಥಿತ ಸ್ವರೂಪದ ಸಂಸ್ಥೆಯಾಗಿ ಉದಯವಾಯಿತು. ಇದು ಕುಟುಂಬಕ್ಕೂ ವಿಶಾಲವಾದ ಪ್ರಪಂಚಕ್ಕೆ ಸಂಪರ್ಕವೇರ್ಪಡಿಸುವ ಮಧ್ಯವರ್ತಿ ಸಂಸ್ಥೆಯಾಯಿತು. ಶಿಕ್ಷಕರು ಅಲ್ಲಿಯ ಕಾರ್ಯಸೂತ್ರಿಗಳಾದರು.
ಶಿಕ್ಷಣದ ಸಂಘ-ಸಂಸ್ಥೆಗಳಲ್ಲಿ ಕೇವಲ ಶಿಕ್ಷಣಕ್ಕಾಗಿಯೇ ಮೀಸಲಾಗಿರುವ ಹಾಗೂ ಅದಕ್ಕಾಗಿ ವಿಶೇಷ ರೀತಿಯಲ್ಲಿ ಸ್ಥಾಪಿತವಾದ ಸಂಸ್ಥೆಯೆಂದರೆ ಶಾಲೆ. ಶಾಲೆಯ ಗುಂಪಿಗೆ ಸೇರಿದ ಇತರ ಸಂಸ್ಥೆಗಳನ್ನೆಲ್ಲ ಕ್ರಿಯಾಶೀಲ ಶಿಕ್ಷಣ ಸಂಸ್ಥೆಗಳೆಂದು ಪರಿಗಣಿಸಲಾಗಿದೆ. ಶಾಲೆಯೆಂಬ ಶಿಕ್ಷಣ ಸಂಸ್ಥೆಯು ಸ್ಥಾಪನೆಯಾಗಿರುವುದು ಇತ್ತೀಚೆಗೆ ಎನ್ನಬಹುದು. ಸಂಸ್ಕೃತಿಯು ಆಯಾ ಕಾಲಕ್ಕೆ ವಿಶಿಷ್ಟವಾದುದ್ದೂ ವಿಶೇಷ ರೂಪಿನದೂ ಮತ್ತು ಅತ್ಯಂತ ಸಂಕೀರ್ಣ ಸ್ವರೂಪದ್ದೂ ಆಗಿರುವುದರಿಂದ ನಿಷ್ಕ್ರಿಯ ಸಂಸ್ಥೆಗಳು ಅದನ್ನು ಮುಂದಿನ ಪೀಳಿಗೆಗೆ ಪ್ರಸರಿಸುವುದು ಕಠಿಣವೆಂದು ಅನ್ನಿಸಿದಾಗ, ಶಾಲೆಯೆಂಬ ವ್ಯವಸ್ಥೆಯು ಉದಿಸಿ, ಉದ್ದೇಶಪೂರ್ವಕವಾಗಿಯೇ ಆ ಕೆಲಸವನ್ನು ವಹಿಸಿಕೊಂಡು ಹೆಚ್ಚು ಕ್ರಮಬದ್ಧ ರೀತಿಯಲ್ಲಿ ಅದನ್ನು ನಿರ್ವಹಿಸಲು ಮುಂದೆ ಬರಬೇಕಾಯಿತು. ಸಂಸ್ಕೃತಿಯ ಪ್ರಸಾರಕ್ಕೆ ಲಿಪಿರೂಪದ ಬೆಳವಣಿಗೆಯೂ ಅಗತ್ಯವಾದ್ದರಿಂದ ಶಾಲೆಗಳು ಸೂಕ್ತವಾಗಿ ಆ ಕಾರ್ಯ ನಿರ್ವಹಿಸಲಾರಂಭಿಸಿದವು.
ಮುಂದಿನ ಜನಾಂಗದವರಿಗೆ ತಮ್ಮ ದೇಶದ ನಾಗರಿಕತೆಗಳನ್ನು ಪರಿಚಯ ಮಾಡಿಕೊಡಲು ಬಹು ಹಿಂದೆಯೇ ಚೀನಾ, ಈಜಿಪ್ತ್‌, ಭಾರತ, ಗ್ರೀಸ್‌, ಮತ್ತು ಇಟಲಿಯಂಥ ದೇಶಗಳಲ್ಲಿ ಶಾಲೆಗಳನ್ನು ಸ್ಥಾಪಿಸಲಾಗಿತ್ತು. ಮೊದಮೊದಲು ಶಾಲೆಗಳಲ್ಲಿನ ಶಿಕ್ಷಣವು ಉದಾತ್ತವಾದ ಸಾಂಸ್ಕೃತಿಕ ಅಂಶಗಳಿಗೆ ಸಂಬಂಧಿಸಿದುದಾಗಿತ್ತು. ಭಾಷೆ, ವೇದಾಂತ, ಗಣಿತಶಾಸ್ತ್ರ ಹಾಗೂ ಅವುಗಳ ಇತರ ಅಂಶಗಳು ಅಧ್ಯಯನ ವಿಷಯಗಳಾಗಿ ಶಾಲೆಗಳಲ್ಲಿ ಬೋಧಿತವಾಗುತ್ತಿದ್ದವು. ಆಗಿನ ಕಾಲದ ಶಿಕ್ಷಣದಲ್ಲಿ ಪ್ರಗತಿಪರವಾದ ಉದಾರ ದೃಷ್ಟಿ ಪ್ರಮುಖವಾಗಿತ್ತು. ವಿಶೇಷ ರೀತಿಯಲ್ಲಿ ಶ್ರದ್ಧೆ-ಭಕ್ತಿಯಿಂದ ಅದ್ಯಯನ ನಡೆಸುವ ಕೆಲಸವನ್ನು ಸಮಾಜದಲ್ಲಿನ ಮೇಲ್ದರ್ಜೆಯ ಜನರು ವಹಿಸಿಕೊಂಡಿದ್ದರು. ಕಾಲಾನುಕ್ರಮದಲ್ಲಿ ಸಂಸ್ಕೃತಿಯ ಪ್ರಮುಖ ಅಂಶಗಳು ಗ್ರಂಥಗತವಾದವು. ಪ್ರಜೆಗಳ ಮಕ್ಕಳೆಲ್ಲರೂ ಶಾಲೆಗೆ ಹೋಗಿ ಶಿಕ್ಷಣ ಪಡೆಯುವುದು ನಂತರದ ದಿನಗಳಲ್ಲಿ ರೂಢಿಗೆ ಬಂದಿತು.
ಇಂಥಹ ಶಾಲೆಯು ಹಲವಾರು ಪ್ರಮುಖ ಲಕ್ಷಣಗಳನ್ನು ಹೊಂದಿದ್ದು, ಇಲ್ಲಿ ನಿರ್ದಿಷ್ಟ ವಯಸ್ಸಿನ ಮಕ್ಕಳನ್ನು ಹೊಂದಿದ ಗುಂಪು ಇರುತ್ತದೆ. ಇಂಥ ಮಕ್ಕಳ ಸಂಖ್ಯೆ ವರ್ಷದಿಂದ ವರ್ಷಕ್ಕೆ ವ್ಯತ್ಯಾಸ ಹೊಂದಬಹುದು. ಇಲ್ಲಿ ಎಲ್ಲ ಕಾರ್ಯಕ್ರಮಗಳು ಕ್ರಮಬದ್ಧವಾಗಿ ನಡೆಯುತ್ತವೆ. ಇಲ್ಲಿ ನಿರ್ದಿಷ್ಟವಾದ ಅಧಿಕಾರಿ ವರ್ಗ ಇಲ್ಲವೇ ಸಮೂಹವಿರುತ್ತದೆ. ತರಗತಿಗಳಿಂದ ವಿವಿಧ ವಿಷಯಗಳನ್ನು ಕಲಿಯುವ ಪ್ರತ್ಯೇಕ ಸಮೂಹಗಳಿರುತ್ತವೆ. ಪ್ರತಿಯೊಂದು ಸಮಯದಲ್ಲೂ ಶಾಲೆಯು ಶಿಸ್ತಿಗೆ ಪ್ರಾಮುಖ್ಯತೆ ನೀಡುವುದಲ್ಲದೆ ರಾಷ್ಟ್ರ, ನಾಗರಿಕತೆ, ಸಂಸ್ಕೃತಿ ಮತ್ತು ಜನಜೀವನದ ಸಂಪೂರ್ಣ ಚಿತ್ರಣವನ್ನು ಪ್ರತಿಬಿಂಬಿಸುವಂತಹ ಸನ್ನಿವೇಶ ಇಲ್ಲಿರುತ್ತದೆ.
ಶಾಲೆಯು ಕಲಿಕೆಯ ಮಂದಿರ. ಅದು ಸಾಮಾಜಿಕವಾಗಿ ಕಲಿಕೆಯನ್ನುಂಟು ಮಾಡುವುದು. ಏಕೆಂದರೆ ಸಮಾಜವೇ ತನ್ನ ಹಿತದೃಷ್ಟಿಯಿಂದ ಈ ಶಾಲೆಗಳನ್ನು ಸ್ಥಾಪಿಸಿಕೊಂಡಿದೆ. ಸಮಾಜದ ಸದಸ್ಯರ ಅಜ್ಞಾನ ಮತ್ತು ಮೌಢ್ಯತೆಗಳನ್ನು ಹೋಗಲಾಡಿಸಿ ಆಯಾಯ ಪರಿಸರಕ್ಕೆ ಹೊಂದಿಕೊಳ್ಳಲು ಅವಕಾಶ ಮಾಡಿಕೊಡುವ ಮಹತ್ಕಾರ್ಯದ ಹೊಣೆಗಾರಿಕೆಯು ಸಮಾಜಕ್ಕಿರುವುದರಿಂದ ಅದು ಶಾಲೆಯಂಥ ವ್ಯವಸ್ಥೆಯನ್ನು ಸ್ಥಾಪಿಸಿಕೊಂಡಿದೆ. ಹಿಂದೆ ಸಮಾಜವು ಸರಳವಾಗಿತ್ತು. ಈ ರೀತಿಯ ಸರಳವಾದ ಸಾಮಾಜಿಕ ಸಂರಚನೆಯ ಕಾರಣದಿಂದಾಗಿ ಮನೆಗಳಲ್ಲಿ ಮತ್ತು ಧಾರ್ಮಿಕ ಸಂಸ್ಥೆಗಳಲ್ಲಿ ನಡೆಯುತ್ತಿದ್ದ ಶಾಲೆಗಳ ಕಲಿಕೆಯ ಮಟ್ಟವೂ ಸರಳವಾಗಿತ್ತು. ಹಾಗಾಗಿ ಆ ಶಿಕ್ಷಣದಲ್ಲಿ ಯಾವುದೇ ಮಹತ್ವಾಕಾಂಕ್ಷೆಗಳಿರಲಿಲ್ಲ.
ಪ್ರಾಥಮಿಕ ಶಿಕ್ಷಣದ ಸ್ವರೂಪ
ಶಿಕ್ಷಣವು ಮಾನವನ ಮೂಲಭೂತ ಅಗತ್ಯವಾಗಿದೆ. ಜೀವನದ ಕುರಿತಾದ ಮನುಷ್ಯನ ನಂಬಿಕೆ-ನಿಲುವುಗಳನ್ನು ಬದಲಾಯಿಸಬಲ್ಲ ಶಕ್ತಿಯು ಶಿಕ್ಷಣಕ್ಕಿದೆ. ಅದರಲ್ಲೂ ಬಾಲ್ಯ ಮತ್ತು ಕೌಮಾರ್ಯಾವಸ್ಥೆಗಳಲ್ಲಿ ಮಾನವನು ಪಡೆದ ಶಿಕ್ಷಣವು ಹೆಚ್ಚು ಪ್ರಭಾವಾಕಾರಿಯಾಗಿರುತ್ತದೆ. ಈ ಎರಡು ಅವಸ್ಥೆಗಳಲ್ಲಿ ಮಾನವನು ಪಡೆಯುವ ಶಿಕ್ಷಣವನ್ನು ಅಧ್ಯಯನಕ್ಕೆ ಅನುಕೂಲವಾಗುವಂತೆ ಒಟ್ಟು ಮೂರು ಹಂತಗಳಾಗಿ ವಿಂಗಡಿಸಿಕೊಳ್ಳಲಾಗಿದೆ. ಅವುಗಳೆಂದರೆ ಪೂರ್ವ-ಪ್ರಾಥಮಿಕ, ಪ್ರಾಥಮಿಕ ಮತ್ತು ಪ್ರೌಢ ಶಿಕ್ಷಣ ಹಂತಗಳು. ನಿರ್ದಿಷ್ಟವಾಗಿ ನೋಡಿದರೆ ಈ ಮೂರು ಹಂತದ ಶಿಕ್ಷಣಗಳು, ಅನುಕ್ರಮವಾಗಿ ಮಾನವನ ಬದುಕಿನ ಪೂರ್ವ ಬಾಲ್ಯ, ಉತ್ತರ ಬಾಲ್ಯ ಮತ್ತು ಕೌಮಾರ್ಯಾವಸ್ಥೆಗಳಲ್ಲಿ ದೊರೆಯುವಂಥ ಅಪೂರ್ವ ಕಲಿಕಾನುಭವಗಳಾಗಿವೆ ಎಂಬುದು ತಿಳಿಯುತ್ತದೆ.
ಪ್ರಾಥಮಿಕ ಶಿಕ್ಷಣವು ಮಗುವಿಗೆ ಕಡ್ಡಾಯವಾಗಿದೆ. ಅದಕ್ಕಾಗಿಯೇ ದೇಶವು ೬-೧೪ರ ವಯೋಮಾನದ ಮಕ್ಕಳ ಸಾರ್ವತ್ರಿಕ ದಾಖಲಾತಿ, ಹಾಜರಾತಿ ಮತ್ತು ಕಲಿಕೆಗಳ ಗುರಿ ಸಾಧನೆಗಾಗಿ ಯುದ್ಧೋಪಾದಿಯಲ್ಲಿ ಕಾರ್ಯನಿರ್ವಹಿಸುತ್ತ, ಅದಕ್ಕಾಗಿ ಬಗೆಬಗೆಯ ಕಾರ್ಯಕ್ರಮಗಳನ್ನು ಹಮ್ಮಿಕೊಳ್ಳುತ್ತಿದೆ. ಈ ವಯೋಮಾಣದ ಪ್ರತಿ ಮಗುವೂ ಪಡೆದಿರಲೇಬೇಕಾದ ಕನಿಷ್ಠ ಶಿಕ್ಷಣದ ಕಡೆ ಇದು ತನ್ನ ಗಮನವನ್ನು ಕೇಂದ್ರೀಕರಿಸಿದೆ. ಜ್ಞಾನಸ್ಫೋಟದ ಈ ದಿನಗಳಲ್ಲಿ ಅನಕ್ಷರತೆ ಮತ್ತು ಅಮಾಯಕತೆಗಳು ಊನಗಳಾಗಿ ಪರಿಗಣಿತವಾಗಿವೆ. ಅಶಿಕ್ಷಿತರು ಶೋಷಣಾರಹಿತ ಜೀವನವನ್ನು ನಡೆಸುವುದು ದುಸ್ಸಾಧ್ಯವಾಗಿದೆ. ಅವರು ತಮ್ಮ ಅರಿವಿನ ಪರಿಧಿಯ ಮಿತಿಯಲ್ಲೇ ಆರಾಮವಾಗಿಯಂತೂ ಇದ್ದಾರೆ. ಆದರೆ ಅವರ ಈ ಆರಾಮವು ತಮ್ಮ ಮೇಲಾಗುವ ಬಗೆಬಗೆಯ ಶೋಷಣೆಗಳನ್ನು ಒಪ್ಪಿತ ಸತ್ಯಗಳಾಗಿ ಸ್ವೀಕರಿಸಿರುವ ದುರ್ಬಲ ಮನೋಧರ್ಮದಿಂದ ಉಂಟಾದುದಾಗಿದೆ ಎಂಬುದು ಅವರಿಗಿನ್ನೂ ತಿಳಿಯದ ಸತ್ಯವಾಗಿದೆ. ಅದನ್ನು ತಿಳಿಸಿಕೊಡಲು ಅವರಿಗೆ ಶಿಕ್ಷಣದ ಅಗತ್ಯವಿದೆ. ಈ ಹಿನ್ನೆಲೆಯಲ್ಲಿ ಕನಿಷ್ಟ ಪ್ರಾಥಮಿಕ ಹಂತದವರೆಗಿನ ಶಿಕ್ಷಣವು ಪ್ರತಿಯೊಬ್ಬನ ಮೂಲಭೂತ ಅಗತ್ಯವಾಗಿದೆಯೆಂದು ಮನಗಂಡಿರುವ ದೇಶವು ಆ ನಿಟ್ಟಿನಲ್ಲಿ ಹಲವಾರು ಕಾರ್ಯಕ್ರಮಗಳನ್ನು ಹಮ್ಮಿಕೊಂಡಿದೆ.
ಕೇವಲ ಶಿಕ್ಷಣ ಮಾತ್ರವೇ ಒಬ್ಬ ವ್ಯಕ್ತಿಗೆ ತನ್ನ ಹಕ್ಕು ಮತ್ತು ಬಾಧ್ಯತೆಗಳ ಬಗ್ಗೆ ಮನವರಿಕೆ ಮಾಡಿಕೊಡಬಲ್ಲ ಪರಿಣಾಮಕಾರಿ ಶಕ್ತಿಯಾಗಿದೆ. ಸರಿಯಾದ ಅಭ್ಯರ್ಥಿಯನ್ನು ಗುರುತಿಸಿ ಮತ ನೀಡುವ ಮೂಲಕ ಸ್ವಸ್ಥ ಸಮಾಜವನ್ನು ನಿರ್ಮಿಸುವಲ್ಲಿ ತಾನೇನು ಪಾತ್ರ ನಿರ್ವಹಿಸಬಹುದು ಎಂಬುದನ್ನು ಸಹ ಇದು ತಿಳಿಸಿಕೊಡುತ್ತದೆ. ಮೂಢನಂಬಿಕೆಗಳ ಜಗತ್ತಿನಿಂದ ಜನರನ್ನು ಹೊರಗೆಳೆದು ಮೊದಲಿಗಿಂತ ಉತ್ತಮ ಜೀವನವನ್ನು ನಡೆಸಲು ಶಕ್ತಿಯನ್ನು ಒದಗಿಸುತ್ತದೆ. ಪ್ರಾಥಮಿಕ ಶಿಕ್ಷಣವು ಮಕ್ಕಳ ಜೀವನದ ಪ್ರಮುಖ ಮೈಲಿಗಲ್ಲಾಗಿದ್ದು ಇದು ಮಕ್ಕಳಲ್ಲಿ ಉತ್ತಮ ಆರೋಗ್ಯ ಹಾಗೂ ನೈರ್ಮಲ್ಯದ ಅಭ್ಯಾಸಗಳನ್ನು ರೂಢಿಸುತ್ತದೆ ಮತ್ತು ಆ ಮೂಲಕ ಬದುಕಿಗೆ ಅಗತ್ಯವಾಗಿರುವ ಶಿಸ್ತು ಮತ್ತು ಸಂಯಮದ ಪಾಠಗಳನ್ನು ಕಲಿಸಿಕೊಡುತ್ತದೆ. ಹೀಗೆ ಕಲಿತ ಶಿಸ್ತು ಮತ್ತು ಸಂಯಮದ ಪಾಠವು ಮುಂದೆ ಜೀವನದಲ್ಲಿ ಎದುರಾಗಬಹುದಾದ ಸಮಸ್ಯೆ-ಸವಾಲುಗಳನ್ನು ಧೀಮಂತಿಕೆಯಿಂದ ಎದುರುಗೊಳ್ಳುವಲ್ಲಿ ನೆರವಿಗೆ ಬರುತ್ತದೆ. ಇವೆಲ್ಲದರ ಜೊತೆಗೆ ಪ್ರಾಥಮಿಕ ಶಿಕ್ಷಣವು ಮುಂದಿನ ಹಂತದ ಶಿಕ್ಷಣಗಳಿಗೆ ಭದ್ರ ಬುನಾದಿಯನ್ನು ಹಾಕುತ್ತದೆ. ಏಕೆಂದರೆ ಪ್ರೌಢ ಮತ್ತು ಉನ್ನತ ಶಿಕ್ಷಣಗಳ ಗುಣಮಟ್ಟವು ಪ್ರಾಥಮಿಕ ಶಿಕ್ಷಣದ ಗುಣಮಟ್ಟವನ್ನು ಮುಖ್ಯವಾಗಿ ಅವಲಂಬಿಸಿರುತ್ತದೆ.
ಈ ಎಲ್ಲ ಸಂಗತಿಗಳ ಹಿನ್ನೆಲೆಯಲ್ಲಿ ಸ್ವತಂತ್ರ ಭಾರತವು ಪ್ರಾಥಮಿಕ ಶಿಕ್ಷಣದ ಮಹತ್ವವನ್ನು ಸರಿಯಾಗಿಯೇ ಅರಿತುಕೊಂಡಿದೆ ಮತ್ತು ದೇಶದ ಆರ್ಥಿಕ, ಸಾಂಸ್ಕೃತಿಕ, ಸಾಮಾಜಿಕ ಮತ್ತು ರಾಜತಾಂತ್ರಿಕ ಪ್ರಗತಿಯ ಹಿಂದೆ ಪ್ರಧಾನ ಪ್ರೇರಕ ಶಕ್ತಿಯಾಗಿ ಕೆಲಸ ಮಾಡುವ ಗುರುತರ ಸಂಸ್ಥೆಯಾಗಿ ಪ್ರಾಥಮಿಕ ಶಿಕ್ಷಣ ವ್ಯವಸ್ಥೆಯನ್ನು ಒಪ್ಪಿಕೊಂಡಿದೆ. ಅದಕ್ಕನುಗುಣವಾಗಿ ದೇಶದ ಸಂವಿಧಾನವು ತನ್ನ ೪೫ನೇ ವಿಧಿಯಲ್ಲಿ ದೇಶದ ೧೪ ವರ್ಷದೊಳಗಿನ ಎಲ್ಲ ಮಕ್ಕಳಿಗೆ ಉಚಿತ ಮತ್ತು ಕಡ್ಡಾಯ ಶಿಕ್ಷಣದ ಸೌಲಭ್ಯವನ್ನು ಘೋಷಿಸಿದೆ.
ಪ್ರಾಥಮಿಕ ಶಿಕ್ಷಣವು ಒಟ್ಟಾರೆ ಶಿಕ್ಷಣ ವ್ಯವಸ್ಥೆಯ ಪ್ರಾರಂಭದ ಬಿಂದುವಾಗಿದ್ದು ಇದು ಶಿಕ್ಷಣದ ಏಣಿಯಲ್ಲಿನ ಮೊದಲ ಮೆಟ್ಟಿಲಾಗಿದೆ. ಪ್ರಾಥಮಿಕ ಹಂತದಲ್ಲಿನ ಉಚಿತ, ಕಡ್ಡಾಯ ಮತ್ತು ಸಾರ್ವತ್ರಿಕ ಶಿಕ್ಷಣವು ಜನರ ಬೌದ್ಧಿಕ ಪ್ರಗತಿಗೆ ಅತ್ಯಂತ ಅಗತ್ಯವಾಗಿದೆ. ಆದ್ದರಿಂದಲೇ ಶಿಕ್ಷಣವನ್ನು ಮಗುವಿನ ಮೂಲಭೂತ ಹಕ್ಕಾಗಿ ಮತ್ತು ಮಗುವನ್ನು ಶಾಲೆಗೆ ಕಳಿಸುವ ವಿಚಾರವಾಗಿ ಪಾಲಕರನ್ನು ಉತ್ತರದಾಯಿಯಾಗಿ ಸಂವಿಧಾನವು ಘೋಷಿಸಿದೆ. ಈ ಉಚಿತ, ಕಡ್ಡಾಯ ಮತ್ತು ಸಾರ್ವತ್ರಿಕ ಶಿಕ್ಷಣದ ವಿಧಿಯು ಆರ್ಥಿಕ, ಸಾಂಸ್ಥಿಕ ಮತ್ತು ಮಾನವ ಸಂಪನ್ಮೂಲಗಳ ಸಂಗ್ರಹಕ್ಕೆ ಅಗತ್ಯವಾದ ಪ್ರೇರಣೆಗಳನ್ನು ಒದಗಿಸುತ್ತದೆ. ಸಮಾನತೆಯನ್ನು ಸಾಧಿಸಲು ಬೇಕಿರುವ ಮಹಿಳಾ ಸಬಲೀಕರಣಕ್ಕಾಗಿಯೂ ಈ ವಿಧಿಯು ಅಗತ್ಯವಾಗಿದೆ. ಶಾಲೆ ಬಿಡುವ ಮಕ್ಕಳ ಸಂಖ್ಯೆಯನ್ನು ಪ್ರತಿಶತ ಹತ್ತರಷ್ಟು ಕಡಿಮೆಗೊಳಿಸುವಲ್ಲಿ, ಕಲಿಕಾಸಾಧನೆಯನ್ನು ಶೇಕಡಾ ಇಪ್ಪತ್ತೈದರಷ್ಟು ಹೆಚ್ಚಿಸುವಲ್ಲಿ ಮತ್ತು ಲಿಂಗ ಹಾಗೂ ಸಾಮಾಜಿಕ ತಾರತಮ್ಯಗಳನ್ನು ಶೇಕಡಾ ಐದರಷ್ಟು ಕಡಿಮೆಗೊಳಿಸುವಲ್ಲಿ ಈ ವಿಧಿಯು ನೆರವಾಗಿದೆ. ಭಾರತದಲ್ಲಿ ಪ್ರಾಥಮಿಕ ಶಿಕ್ಷಣದ ಪ್ರಮುಖ ಸಮಸ್ಯೆಗಳಾದ ಅಪವ್ಯಯ ಮತ್ತು ಸ್ಥಗಿತತೆಗಳ ಪ್ರಮಾಣವನ್ನು ಕಡಿಮೆಗೊಳಿಸಿ ಅನಕ್ಷರತೆಯ ಪ್ರಮಾಣವನ್ನು ಗಣನೀಯವಾಗಿ ಕುಗ್ಗಿಸಿದೆ. ವಿವಿಧ ಸಮುದಾಯಗಳ, ವಿಕಲಚೇತನರ ಬಲವೃದ್ಧಿಗಾಗಿ, ದೇಶದಲ್ಲಿ ಶೋಷಣೆಯನ್ನು ನಿಯಂತ್ರಿಸಿ ಪ್ರಜಾಪ್ರಭುತ್ವ ವ್ಯವಸ್ಥೆಯನ್ನು ಬಲಪಡಿಸುವುದಕ್ಕಾಗಿ ಸರ್ಕಾರವು ಹಲವಾರು ಶೈಕ್ಷಣಿಕ ಕ್ರಮಗಳನ್ನು ಕೈಗೊಂಡಿದೆ. ೬-೧೪ರ ವಯೋಮಾನದ ಮಕ್ಕಳ ಉಚಿತ, ಕಡ್ಡಾಯ ಮತ್ತು ಸಾರ್ವತ್ರಿಕ ಶಿಕ್ಷಣದ ವೇಗವನ್ನು ಹೆಚ್ಚಿಸಲಿಕ್ಕಾಗಿ ೧೯೫೭ರಲ್ಲಿ ಸ್ಥಾಪಿತವಾದ ಅಖಿಲ ಭಾರತ ಪ್ರಾಥಮಿಕ ಶಿಕ್ಷಣ ಮಂಡಳಿಯು ಇಂಥ ಒಂದು ಮುಖ್ಯ ಕ್ರಮವಾಗಿದೆ.
ಈ ಅಖಿಲ ಭಾರತ ಪ್ರಾಥಮಿಕ ಶಿಕ್ಷಣ ಮಂಡಳಿಯು ಪ್ರಾಥಮಿಕ ಶಿಕ್ಷಣಕ್ಕೆ ಸಂಬಂಧಿಸಿದಂತೆ ಕೇಂದ್ರಸರ್ಕಾರ, ರಾಜ್ಯ ಸರ್ಕಾರ, ಮತ್ತು ಸ್ಥಳೀಯ ಆಡಳಿತಗಳಿಗೆ ಸಲಹೆಗಳನ್ನು ನೀಡುತ್ತ ಸಂವಿಧಾನದ ೪೫ನೇ ವಿಧಿಯು ವಿವರಿಸುವ ಉಚಿತ, ಕಡ್ಡಾಯ ಮತ್ತು ಸಾರ್ವತ್ರಿಕ ಶಿಕ್ಷಣದ ಜಾರಿಗಾಗಿ ಕಾರ್ಯಕ್ರಮಗಳನ್ನು ರೂಪಿಸುತ್ತದೆ. ಅಷ್ಟೇ ಅಲ್ಲದೆ ಪ್ರಾಥಮಿಕ ಶಿಕ್ಷಣದ ಆಡಳಿತಾತ್ಮಕ, ಆರ್ಥಿಕ ಮತ್ತು ಬೋಧನಾತ್ಮಕ ಸಮಸ್ಯೆಗಳ ಪರಿಹಾರಕ್ಕಾಗಿ ಸಂಶೋಧನಾ ಕಾರ್ಯಗಳನ್ನು ಸಂಘಟಿಸಲು ಸಹಾಯ ನೀಡುತ್ತದೆ ಮತ್ತು ಆ ಸಂಶೋಧನಾ ಕಾರ್ಯದ ಫಲಿತಾಂಶಗಳನ್ನು ಪ್ರಕಟಿಸಲು ನೆರವು ನೀಡುತ್ತದೆ. ಪ್ರಾಥಮಿಕ ಶಿಕ್ಷಣದ ಬೋಧನಾ ಗುಣಮಟ್ಟ ಮತ್ತು ಮಕ್ಕಳ ಹಾಜರಾತಿ ಪ್ರಮಾಣಗಳನ್ನು ಹೆಚ್ಚಿಸುವಲ್ಲಿ ಅಧಿಕಾರಿ ವರ್ಗ ಹಾಗೂ ಶಿಕ್ಷಕರಿಗೆ ನೆರವಾಗುವಂಥ ಸಾಹಿತ್ಯ ಸಾಮಗ್ರಿಯ ರಚನೆಗೆ ಒತ್ತು ನೀಡುತ್ತದೆ. ಈ ಮಂಡಳಿಯ ಸ್ಥಾಪನಾ ನಂತರ ಪ್ರತಿ ಹಳ್ಳಿಯಲ್ಲೂ ಒಂದು ಪ್ರಾಥಮಿಕ ಶಾಲೆಯಿರುವಂತೆ ಅಥವಾ ಕನಿಷ್ಟ ಒಂದು ಕಿ.ಮೀ. ವ್ಯಾಪ್ತಿಯೊಳಗಡೆ ಒಂದು ಪ್ರಾಥಮಿಕ ಶಾಲೆಯಿರುವಂತೆ ವ್ಯವಸ್ಥೆಯಲ್ಲಿ ಬದಲಾವಣೆಯಾಗಿದೆ.
ಇದರ ಹೊರತಾಗಿಯೂ ಭಾರತ ಸರ್ಕಾರವು ಈ ಉಚಿತ, ಕಡ್ಡಾಯ ಮತ್ತು ಸಾರ್ವತ್ರಿಕ ಶಿಕ್ಷಣದ ಜಾರಿಗೆ ಸಂಬಂಧಿಸಿದಂತೆ ಹಲವಾರು ಕಾರ್ಯಕ್ರಮಗಳನ್ನು ಹಮ್ಮಿಕೊಂಡಿದೆ. ಅವುಗಳಲ್ಲಿ ಕೆಲವು ಹೀಗಿವೆ:
೧. ಜಿಲ್ಲಾ ಪ್ರಾಥಮಿಕ ಶಿಕ್ಷಣ ಕಾರ್ಯಕ್ರಮ (ಡಿ.ಪಿ.ಇ.ಪಿ)
ಪ್ರಾಥಮಿಕ ಶಿಕ್ಷಣದ ಸಾರ್ವತ್ರೀಕರಣದ ಗುರಿ ಸಾಧನೆಯ ಪ್ರಮುಖ ಸಾಧನವಾಗಿ ಡಿ.ಪಿ.ಇ.ಪಿ.ಯನ್ನು ೧೯೯೪ರಲ್ಲಿ ಪ್ರಾರಂಭಿಸಲಾಯಿತು. ಇದರ ಮೂಲಕ ಜಿಲ್ಲೆಯನ್ನು ಒಂದು ಘಟಕವಾಗಿಸಿಕೊಂಡು ವಿಕೇಂದ್ರೀಕೃತ ನಿರ್ವಹಣೆ, ಸಹಭಾಗೀ ತತ್ವ ಮತ್ತು ಸಾಮರ್ಥ್ಯ ವೃದ್ಧಿಯನ್ನು ಎಲ್ಲ ಹಂತಗಳಲ್ಲಿ ತರುವ ಮೂಲಕ ಸಾರ್ವತ್ರೀಕರಣದ ಗುರಿಸಾಧನೆಯ ಕಾರ್ಯಾಚರಣೆಗಾಗಿ ತಂತ್ರಗಳನ್ನು ಹೆಣೆಯಲಾಯಿತು. ರಾಜ್ಯಮಟ್ಟದ ನೋಂದಾಯಿತ ಸಂಸ್ಥೆಗಳ ಮೂಲಕ ಈ ಕಾರ್ಯಾಚರಣೆಯನ್ನು ಅನುಷ್ಠಾನಗೊಳಿಸಲಾಯಿತು.
ಮುಖ್ಯವಾಗಿ ಈ ಕಾರ್ಯಾಚರಣೆಯ ಹೊಸ ಶಾಲೆ ಅಥವಾ ತರಗತಿ ಕೊಠಡಿಗಳ ನಿರ್ಮಾಣ, ಬದಲೀ/ಅನೌಪಚಾರಿಕ ಶಾಲಾ ಕೇಂದ್ರಗಳ ಸ್ಥಾಪನೆ, ಶಿಕ್ಷಕರ ನೇಮಕಾತಿ, ಅಂಗನವಾಡಿಗಳ ಸ್ಥಾಪನೆ, ಜಿಲ್ಲಾ ಶಿಕ್ಷಣ ತರಬೇತಿ ಸಂಸ್ಥೆ/ರಾಜ್ಯ ಶೈಕ್ಷಣಿಕ ಸಂಶೋಧನೆ ಮತ್ತು ತರಬೇತಿ ಮಂಡಳಿಗಳ ಬಲಪಡಿಸುವಿಕೆ, ಸಮೂಹ ಸಂಪನ್ಮೂಲ ಕೇಂದ್ರ ಮತ್ತು ಕ್ಷೇತ್ರ ಸಂಪನ್ಮೂಲ ಕೇಂದ್ರಗಳ ಮೂಲಕ ತರಬೇತಿ ಕಾರ್ಯಕ್ರಮಗಳು, ಪ.ಜಾತಿ. ಪ.ಪಂ ಮತ್ತು ಮಹಿಳೆಯರಿಗಾಗಿ ವಿಶೇಷ ಯೋಜನೆಗತಳ ಜಾರಿ.. ಮುಂತಾದ ವಿಷಯಗಳನ್ನು ಲಕ್ಯದಲ್ಲಿರಿಸಿಕೊಂಡು ಕೆಲಸ ಪ್ರಾರಂಭಿಸಿತು.
೨. ಕಪ್ಪು ಹಲಗೆ ಕಾರ್ಯಾಚರಣೆ
೧೯೮೭-೮೮ರಲ್ಲಿ ಪ್ರಾರಂಭವಾದ ಈ ಕಾರ್ಯಾಚರಣೆಯು ಮುಖ್ಯವಾಗಿ ದೇಶದ ಎಲ್ಲ ಶಾಲೆಗಳಿಗೆ ಹಂತ-ಹಂತವಾಗಿ ಅಗತ್ಯ ಸೌಲಭ್ಯಗಳನ್ನು ಒದಗಿಸುವುದನ್ನು ಪ್ರಮುಖ ಲಕ್ಷ್ಯವಾಗಿ ಹೊಂದಿತ್ತು. ೧೯೯೩-೯೪ರಲ್ಲಿ ಈ ಕಾರ್ಯಾಚರಣೆಯು-ಮಕ್ಕಳ ದಾಖಲಾತಿಯು ೧೦೦ರ ಗಡಿಯನ್ನು ದಾಟಿದಮಥ ಶಾಲೆಗಳಿಗೆ ಹೆಚ್ಚುವರಿ ಶಿಕ್ಷಕರನ್ನು ನೀಡುವುದರತ್ತ ತನ್ನ ಕಾರ್ಯವ್ಯಾಪ್ತಿಯನ್ನು ವಿಸ್ತರಿಸಿಕೊಂಡಿತು.
೩. ಲೋಕ ಜಂಬಿಶ್‌
ಸ್ವೀಡಿಶ್‌ ಅಂತರಾಷ್ಟ್ರೀಯ ಅಭಿವೃದ್ಧಿ ಪ್ರಾಧಿಕಾರದ ಸಹಯೋಗದೊಂದಿಗೆ ರಾಜಸ್ಥಾನದಲ್ಲಿ ಪ್ರಾರಂಭಿಸಲಾದ ಈ ಯೋಜನೆಯ ಪದಶಃ ಅರ್ಥ ಶಿಕ್ಷಣಕ್ಕಾಗಿ ಜನರ ಹೋರಾಟ ಎಂದು. ಸಾರ್ವಜನಿಕರ ಸಹಭಾಗಿತ್ವ ಮತ್ತು ಸಂಘಟನೆಯ ಮೂಲಕ ‘ಸರ್ವರ ಶಿಕ್ಷಣ’ದ ಗುರಿಯನ್ನು ಸಾಧಿಸುವುದು ಈ ಕಾರ್ಯಾಚರಣೆಯ ಉದ್ದೇಶವಾಗಿತ್ತು. ೧೯೯೭-೯೮ರಲ್ಲಿ ಈ ಯೋಜನೆಯು ೭೫ ತಾಲೂಕುಗಳಲ್ಲಿ ಕಾರ್ಯ ನಿರ್ವಹಿಸುತ್ತಿತ್ತು. ಇದು ರಾಜಸ್ಥಾನದ ಮಕ್ಕಳಲ್ಲಿ ಕನಿಷ್ಟ ಕಲಿಕಾ ಸಾಮರ್ಥ್ಯದ ಸಾಧನೆ ಮೂಲಕ ಇಡೀ ರಾಜ್ಯದ ಶೈಕ್ಷಣಿಕ ಗುಣಮಟ್ಟದ ಹೆಚ್ಚಳಕ್ಕೆ ಗಣನೀಯ ಕೊಡುಗೆಯನ್ನು ನೀಡಿತು.
೪. ರಾಷ್ಟ್ರೀಯ ಪೌಷ್ಟಿಕ ಆಹಾರ ಪೂರೈಕೆ ಕಾರ್ಯಕ್ರಮ
ಮಕ್ಕಳ ದಾಖಲಾತಿ, ಹಾಜರಾತಿ ಮತ್ತು ಉಳಿಕೆಗಳನ್ನು ಹೆಚ್ಚಿಸುವ ಹಾಗು ಅದೇ ಸಮಯಕ್ಕೆ ಅವರ ಪೌಷ್ಟಿಕತೆಯನ್ನು ಹೆಚ್ಚಿಸುವ ಲಕ್ಷ್ಯವನ್ನಿರಿಸಿಕೊಂಡು ಈ ಮಧ್ಯಾಹ್ನದೂಟದ ಯೋಜನೆಯನ್ನು ೧೯೯೫ರಲ್ಲಿ ಜಾರಿಗೆ ತರಲಾಯಿತು. ಒಂದರಿಂದ ನಾಲ್ಕನೇ ತರಗತಿವರೆಗಿನ ಮಕ್ಕಳಿಗಾಗಿ ಈ ಯೋಜನೆಯನ್ನು ಜಾರಿಗೆ ತರಲಾಯಿತು. ಈಗ ರಾಜ್ಯ ಸರ್ಕಾರದ ಉತ್ಸಾಹದಿಂದಾಗಿ ಇದು ಪ್ರೌಢಶಾಲಾ ಹಂತಕ್ಕೂ ವಿಸ್ತರಣೆಗೊಂಡಿದೆ. ಇದಕ್ಕಾಗಿ ಪ್ರತ್ಯೇಕ ಅಡುಗೆ ಸಹಾಯಕರ ನೇಮಕ ಮತ್ತು ಕೊಠಡಿಗಳ ನಿರ್ಮಾಣವೂ ಆಗಿದೆ.
೫. ಮೂಲಭೂತ ಹಕ್ಕಾಗಿ ಶಿಕ್ಷಣ
೨೦೦೧ರ ನವೆಂಬರ್ ೨೮ರಂದು ಲೋಕಸಭೆಯು ಅಂಗೀಕರಿಸಿದ ೯೩ನೇ ತಿದ್ದುಪಡಿ ಮಸೂದೆಯು ಆರರಿಂದ ಹದಿನಾಲ್ಕು ವರ್ಷದೊಳಗಿನ ಮಕ್ಕಳಿಗೆ ಶಿಕ್ಷಣವನ್ನು ಮೂಲಭೂತ ಹಕ್ಕಾಗಿ ಘೋಷಿಸಿದೆಯಲ್ಲದೆ ಈ ವಯೋಮಾನದ ಮಕ್ಕಳಿಗೆ ಅವರ ಹಕ್ಕಿನ ಶಿಕ್ಷಣವನ್ನು ಕೊಡಿಸುವ ವಿಚಾರವಾಗಿ ಪಾಲಕರನ್ನು ಹೊಣೆಗಾರರನ್ನಾಗಿ ಮಾಡಿದೆ. ಇದರಿಂದಾಗಿ ‘ಸರ್ವರಿಗೂ ಶಿಕ್ಷಣ’ದ ಗುರಿಯನ್ನು ಸಾಧಿಸುವ ಯೋಜನೆಗೆ ಮತ್ತಷ್ಟು ಬಲ ಬಂದಿದೆ.
೬. ಸರ್ವ ಶಿಕ್ಷಣ ಅಭಿಯಾನ
೬-೧೪ರ ವಯೋಮಾನದ ಎಲ್ಲ ಮಕ್ಕಳು ೨೦೦೩ರೊಳಗಾಗಿ ಶಾಲೆಗಳಲ್ಲಿ/ಕಲಿಕಾ ಖಾತ್ರಿ ಕೇಂದ್ರಗಳಲ್ಲಿ /ಸಂಪರ್ಕ ಶಾಲೆಗಳಲ್ಲಿ ಇರಬೇಕೆಂದು, ೨೦೦೮ರೊಳಗಾಗಿ ಐದು ವರ್ಷದ ಪ್ರಾಥಮಿಕ ಶಿಕ್ಷಣವನ್ನು ಪೂರೈಸಿರಬೇಕೆಂದು, ೨೦೧೦ರೊಳಗಾಗಿ ಎಂಟು ವರ್ಷದ ಶಿಕ್ಷಣವನ್ನು ಪಡೆದಿರಬೇಕೆಂದು ಕಾಲಮಿತಿಯ ಗುರಿಯನ್ನು ಹಾಕಿಕೊಂಡು ಈ ಯೋಜನೆಯನ್ನು ಜಾರಿಗೆ ತರಲಾಯಿತು. ಶಿಕ್ಷಣದಲ್ಲಿನ ಲಿಂಗ ಮತ್ತು ಸಮುದಾಯ ಆಧಾರಿತ ಅಂತರಗಳ ನಿವಾರಣೆ ಮತ್ತು ಸಾರ್ವತ್ರಿಕ ಉಳಿಕೆಗಳನ್ನೂ ಇದು ಗಮನದಲ್ಲಿರಿಸಿಕೊಂಡಿತ್ತು. ಈಗ ೨೦೧೦ರ ವೇಳೆಗೆ ಸರ್ವ ಶಿಕ್ಷಣ ಅಭಿಯಾನದ ಗುರಿಗಳು ಸಾಕಷ್ಟು ಮಟ್ಟಿಗೆ ಈಡೇರಿವೆ. ಲಿಂಗ ಮತ್ತು ಸಮುದಾಯ ಆಧಾರಿತ ಅಂತರಗಳಂತೂ ಬಹುತೇಕ ಸಂಪೂರ್ಣ ನಿವಾರಣೆಯಾಗಿವೆ.
೭. ಅನೌಪಚಾರಿಕ ಶಿಕ್ಷಣ
ವಿವಿಧ ಕಾರಣಗಳಿಂದಾಗಿ ಔಪಚಾರಿಕ ಶಿಕ್ಷಣ ವ್ಯವಸ್ಥೆಯಿಂದ ಹೊರಗುಳಿದಿರುವ ಮತ್ತು ವಂಚಿತರಾಗಿರುವ ಆರರಿಂದ ಹದಿನಾಲ್ಕರ ವಯೋಮಾನದ ಮಕ್ಕಳಿಗಾಗಿ ಭಾರತ ಸರ್ಕಾರದ ಮಾನವ ಸಂಪನ್ಮೂಲ ಅಭಿವೃದ್ಧಿ ಇಲಾಖೆಯು ಅನೌಪಚಾರಿಕ ಶಿಕ್ಷಣ ಕಾರ್ಯಕ್ರಮಗಳನ್ನು ಹಮ್ಮಿಕೊಂಡಿದೆ. ಔಪಚಾರಿಕ ಶಾಲೆಗೆ ದಾಖಲಾಗಿ ನಡುವೆಯೇ ಶಾಲೆ ಬಿಟ್ಟವರು, ಶಾಲೆಯ ಅಭ್ಯಾಸವೇ ಇರದ ಸಮುದಾಯಗಳ ಮಕ್ಕಳು, ಬಾಲಕಾರ್ಮಿಕರು, ಸೌದೆ-ಬೆರಣಿ-ನೀರು ತರಲೆಂದೋ, ತಮ್ಮ-ತಂಗಿಯರನ್ನು ನೋಡಿಕೊಳ್ಳಲೆಂದೋ, ದನಗಳನ್ನು ಮೇಯಿಸಲೆಂದೋ, ಮನೆವಾರ್ತೆ ನೋಡಿಕೊಳ್ಳಲೆಂದೋ ಶಾಲೆಯಿಂದ ಹೊರಗುಳಿದಿರುವ ಮಕ್ಕಳು.. ಇಂಥ ಮತ್ತು ಈ ಬಗೆಯ ಮಕ್ಕಳ ಶಿಕ್ಷಣವು ಅನೌಪಚಾರಿಕ ಶಿಕ್ಷಣದ ವ್ಯಾಪ್ತಿಯಡಿ ಬರುತ್ತದೆ. ಈ ಯೋಜನೆಯ ಮುಖ್ಯ ಲಕ್ಷ್ಯವು ಶೈಕ್ಷಣಿಕವಾಗಿ ಹಿಂದುಳಿದಿರುವ ಹತ್ತು ರಾಜ್ಯಗಳೇ ಆದರೂ ಮರುಭೂಮಿ ಪ್ರದೇಶಗಳು, ಗುಡ್ಡಗಾಡು ಜನಾಂಗಗಳು ಹಾಗೂ ಮಹಾನಗರಗಳ ಕೊಳಚೆಪ್ರದೇಶಗಳನ್ನೂ ಇದು ಗಣನೆಗೆ ತೆಗೆದುಕೊಂಡಿದೆ.
ಸರ್ಕಾರಿ–ಖಾಸಗಿ, ಗ್ರಾಮೀಣ–ಪಟ್ಟಣ
ಇಷ್ಟಾಗಿಯೂ ಸರ್ಕಾರಿ ಮತ್ತು ಖಾಸಗಿ ಶಾಲೆಗಳ ನಡುವಿನ ಅಂತರವು ಹಾಗೇ ಇದೆ. ಬಹುತೇಕ ಖಾಸಗಿ ಶಾಲೆಗಳು ಪಟ್ಟಣ ಪ್ರದೇಶಗಳಲ್ಲಿ ನೆಲೆಗೊಂಡಿರುವುದು ಕೂಡ ಈ ಅಂತರಕ್ಕೆ ತನ್ನ ಕೊಡುಗೆಯನ್ನು ನೀಡಿದೆ. ಏಕೆಂದರೆ ಶಾಲೆಯು ನೆಲೆಗೊಂಡಿರುವ ಭೌಗೋಳಿಕ ಮತ್ತು ಸಾಮಾಜಿಕ ವಾತಾವರಣಗಳು ಅದರ ಶೈಕ್ಷಣಿಕ ವಾತಾವರಣವನ್ನು ನಿರ್ಧರಿಸುತ್ತವೆ. ಆದರೆ ಇತ್ತೀಚಿನ ದಿನಗಳಲ್ಲಿ ಹಳ್ಳಿಗಳಲ್ಲೂ ಈ ಖಾಸಗಿ ಶಾಲೆಗಳು ಪ್ರಾರಂಭವಾಗಿವೆ. ಸ್ಥಿತಿವಂತ ಪಾಲಕರು ತಮ್ಮ ಮಕ್ಕಳನ್ನು ಈ ಖಾಸಗಿ ಶಾಲೆಗಳಿಗೆ ಕಳಿಸುತ್ತಿದ್ದಾರೆ. ಹಳ್ಳಿಯ ಮಕ್ಕಳ ನಡುವೆ ಸದ್ದಿಲ್ಲದೆ ಈ ಆರ್ಥಿಕ ತಾರತಮ್ಯದ ಗೋಡೆಯು ಎದ್ದು ನಿಲ್ಲುತ್ತಿದೆ. ನಗರದ ಕೆಲವು ಆಯ್ದ ಖಾಸಗಿ ಶಾಲೆಗಳಲ್ಲಿ ಸಿಗುವ ಸುವ್ಯವಸ್ಥಿತ ಕಟ್ಟಡ, ತರಬೇತಾದ ಶಿಕ್ಷಕರು, ಉತ್ತಮ ಪಾಠೋಪಕರಣಗಳು ಹಳ್ಳಿಯ ಈ ಶಾಲೆಗಳಲ್ಲಿ ಇಲ್ಲದಿದ್ದರೂ ಸರ್ಕಾರಿ ಶಾಲೆಯಿಂದ ದೂರ ಸರಿಯುವುದನ್ನೇ ಒಂದು ಪ್ರತಿಷ್ಟೆಯ ವಿಷಯವನ್ನಾಗಿಸಿಕೊಂಡಿರುವ ಪಾಲಕರ ಮನೋಭಾವದಿಂದ ಇವುಗಳಿಗೆ ಲಾಭವೇ ಆಗಿದೆ.
ಶಾಲೆಯು ಮಕ್ಕಳ ಆಸಕ್ತಿ, ಹವ್ಯಾಸ ಮತ್ತು ಮನೋವೃತ್ತಿಗಳ ರೂಪಣೆಯಲ್ಲಿ ಮಹತ್ವದ ಪಾತ್ರವನ್ನು ನಿರ್ವಹಿಸುತ್ತದೆ. ದೈಹಿಕವಾಗಿ ಸಬಲವಾದ, ಬೌದ್ಧಿಕವಾಗಿ ಜಾಗೃತವಾದ, ಭಾವನಾತ್ಮಕವಾಗಿ ಸ್ಥಿತಪ್ರಜ್ಞವಾದ ಮತ್ತು ಸಾಮಾಜಿಕವಾಗಿ ಯೋಗ್ಯವಾದ ಸಮತೋಲದ ವ್ಯಕ್ತಿತ್ವಗಳನ್ನು ಅದು ರೂಪಿಸಿ ಬೆಳೆಸುತ್ತದೆ. ಸರ್ಕಾರಿ ಮತ್ತು ಖಾಸಗಿ ಶಾಲೆಗಳಲ್ಲಿ ಹಾಗೂ ಗ್ರಾಮೀಣ ಮತ್ತು ಪಟ್ಟಣದ ಶಾಲೆಗಳಲ್ಲಿ ಅವುಗಳ ಸಾಮಾಜಿಕ ಸಂರಚನೆ ಮತ್ತು ವಾತಾವರಣದ ದೃಷ್ಟಿಯಿಂದ ಹಲವಾರು ವ್ಯತ್ಯಾಸಗಳಿರುತ್ತವೆ.
ಖಾಸಗಿ ಶಾಲೆಗಳಲ್ಲಿ ಇರುವ ಸುವ್ಯವಸ್ಥಿತ ಕಟ್ಟಡ, ಸೂಕ್ತವಾದ ಪರಿಣಾಮಕಾರಿ ಬೋಧನಾ ಸಲಕರಣೆಗಳು, ಸ್ವಚ್ಛ ಮತ್ತು ಸ್ವಸ್ಥ ಶಾಲಾ ಆವರಣದ ಸೌಲಭ್ಯಗಳು ಸರ್ಕಾರಿ ಶಾಲೆಗಳಲ್ಲಿ ಸಿಗುವುದು ಅಪರೂಪ. ಸರ್ವ ಶಿಕ್ಷಣ ಆವರಣದ ಸೌಲಭ್ಯಗಳು ಸರ್ಕಾರಿ ಶಾಲೆಗಳಲ್ಲಿ ಸಿಗುವುದು ಅಪರೂಪ. ಸರ್ವ ಶಿಕ್ಷಣ ಅಭಿಯಾನದ ನಂತರ ಒಂದಷ್ಟು ಪರಿಸ್ಥಿತಿ ಬದಲಾಗಿದ್ದರು ನಿರ್ವಹಣೆಯಲ್ಲಿನ ಇಚ್ಛಾಶಕ್ತಿ ಮತ್ತು ಆಸಕ್ತಿಯ ಕೊರತೆಯಿಂದಾಗಿ ಮತ್ತೆ ಅದೇ ಅಂತರವು ಉಳಿದೇ ಇದೆ. ಖಾಸಗಿ ಶಾಲೆಗಳ ಶಿಕ್ಷಕರು ಶಾಲೆಯು ಒದಗಿಸುವ ಸಂಪನ್ಮೂಲಗಳನ್ನು ಬಳಸಿಕೊಂಡು ತಮ್ಮ ಬೋಧನೆಯನ್ನು ಪರಿಣಾಮಕಾರಿಯಾಗಿಸಿಕೊಳ್ಳಲು, ಮಕ್ಕಳಿಗೆ ಕಠಿಣ ಪರಿಕಲ್ಪನೆಗಳನ್ನು ಮನವರಿಕೆ ಮಾಡಿಕೊಡಲು ಶಕ್ತಿ ಮೀರಿ ಪ್ರಯತ್ನಿಸುತ್ತಾರೆ. ಇದಕ್ಕೆ ಆಡಳಿತ ಮಂಡಳಿಯ ಬಿಗಿ ನಿಲುವು ಮತ್ತು ಸೇವಾ ಅಭದ್ರತೆಯ ಭಯಗಳು ಕಾರಣವಾಗಿರಲಿಕ್ಕೂ ಸಾಕು. ಅದೇನೇ ಇದ್ದರೂ ಇದರ ಪರಿಣಾಮವು ನೇರವಾಗಿ ಶೈಕ್ಷಣಿಕ ಗುಣಮಟ್ಟದ ಮೇಲಂತೂ ಆಗಿಯೇ ಆಗುತ್ತದೆ. ಸರ್ಕಾರಿ ಶಾಲೆಯ ಶಿಕ್ಷಕರ ವಿಷಯಕ್ಕೆ ಬಂದಾಗ ಬೋಧನೋಪಕರಣಗಳಿಗಾಗಿ ನೀಡಲಾಗುವ ಅನುದಾನವು ಕೆಲವು ಸಂದರ್ಭಗಳಲ್ಲಿ ಶಿಕ್ಷಕರನ್ನು ತಲುಪದೇ ಹೋದರೆ ಇನ್ನು ಕೆಲವು ಸಂದರ್ಭಗಳಲ್ಲಿ ತಲುಪಿದರೂ ಶಿಕ್ಷಕರು ಅದನ್ನು ಉದ್ದೇಶಿತ ಉದ್ದೇಶಕ್ಕಾಗಿ ಬಳಸದೆ ಉಳಿಯುತ್ತಾರೆ. ಇದಕ್ಕೆ ನನ್ನದೆಂಬ ಭಾವನೆಯ ಕೊರತೆ, ಬದ್ಧತೆಯ ಕೊರತೆ ಹಾಗೂ ಸೇವಾ ಭದ್ರತೆಯ ಅಭಯಗಳೇ ಕಾರಣವಾಗಿರಲಿಕ್ಕೆ ಸಾಧ್ಯತೆಗಳಿವೆ.
ಸರ್ಕಾರಿ ಶಾಲೆಗಳಲ್ಲಿ ವೈಜ್ಞಾನಿಕ ಉಪಕರಣಗಳಿದ್ದರೂ ಖಾಸಗಿ ಶಾಲೆಗಳಲ್ಲಿ ಲಭ್ಯವಿರುವ ಅತ್ಯಾಧುನಿಕ ವೈಜ್ಞಾನಿಕ ಉಪಕರಣಗಳು ಇರುವುದಿಲ್ಲ. ಸರ್ಕಾರಿ ಶಾಲೆಗಳಲ್ಲಿ ಪ್ರತಿ ಹೊಸ ಖರೀದಿಯೂ ‘ಸೂಕ್ತ ಮಾರ್ಗದ ಮೂಲಕ’ವೇ ಆಗಬೇಕಾಗಿರುವುದರಿಂದ ವಿಳಂಬವೂ ಇದರೊಂದಿಗೆ ಬೆರೆತುಕೊಳ್ಳುತ್ತದೆ. ಖಾಸಗಿ ಶಾಲೆಗಳ ಆಡಳಿತ ಯಂತ್ರಾಂಗವು ತ್ವರಿತಗತಿಯಲ್ಲಿ ಕಾರ್ಯ ನಿರ್ವಹಿಸುತ್ತದೆ ಏಕೆಂದರೆ ಅದಕ್ಕೆ ದಾಖಲಾತಿ ಕುಸಿಯುವ ಮತ್ತು ಸಂಸ್ಥೆಯ ವಿಶ್ವಾಸಾರ್ಹತೆ ಕಡಿಮೆಯಾಗುವ ಭಯವಿರುತ್ತದೆ.
ಸರ್ಕಾರಿ ಶಾಲೆಗಳಲ್ಲಿ ಮುಖ್ಯ ಗುರುಗಳ ಕೊಠಡಿ, ಕಚೇರಿ, ಶಿಕ್ಷಕ-ಶಿಕ್ಷಕಿಯರಿಗಾಗಿ ಪ್ರತ್ಯೇಕ ಸಿಬ್ಬಂದಿ ಕೋಣೆ,. ದೈಹಿಕ ಶಿಕ್ಷಣ ಕೊಠಡಿ.. ಮುಂತಾದವುಗಳ ವ್ಯವಸ್ಥೆ ಅಷ್ಟೊಂದು ಸಮರ್ಪಕವಾಗಿರುವುದಿಲ್ಲ. ಕಡಿಮೆ ಸ್ಥಳಾವಕಾಶದ ತರಗತಿ ಕೊಠಡಿಗಳು, ದುರಕ್ತಿ ಬಾಕಿಯಿರುವ ಶಾಲಾ ಕಟ್ಟಡಗಳ ದೃಶ್ಯವು ಸಾಮಾನ್ಯವಾಗಿದ್ದು ತರಗತಿಗಳು ಬಹುತೇಕ ಬಹುವರ್ಗ ಮಾದರಿಯವಾಗಿರುತ್ತವೆ ಇಲ್ಲವೆ ತುಂಬಿ ತುಳುಕುವಷ್ಟು ವಿದ್ಯಾರ್ಥಿಗಳನ್ನು ಹೊಂದಿರುತ್ತವೆ. ಆದರೆ ಇದಕ್ಕೆ ಶಾಲೆ ಹೊಣೆಗಾರ ಅಲ್ಲ. ಸರ್ಕಾರಿ ಶಾಲೆಗಳಲ್ಲಿ ಫೀ ಕಡಿಮೆ ಇರುವುದರಿಂದ ಮತ್ತು ಸಮವಸ್ತ್ರ-ಊಟ-ಪುಸ್ತಕ-ವಿದ್ಯಾರ್ಥಿವೇತನ ಇನ್ನೂ ಮುಂತಾದ ಹಲವು ಸೌಲಭ್ಯಗಳಿರುವುದರಿಂದ ಕೆಳಮಧ್ಯಮ ವರ್ಗದ ಮಕ್ಕಳು ಇಲ್ಲಿಗೇ ಬರುತ್ತವೆ. ಯಾರಿಗೂ ಪ್ರವೇಶಾತಿಯನ್ನು ನಿರಾಕರಿಸುವಂತಿಲ್ಲವಾಗಿ ನಿಗದಿತ ಸಾಮರ್ಥ್ಯ ಮೀರಿರುವುದು ಪ್ರವೇಶಾತಿಯನ್ನು ನಿರಾಕರಿಸುವಂತಿಲ್ಲವಾಗಿ ನಿಗದಿತ ಸಾಮರ್ಥ್ಯ ಮೀರಿರುವುದು ಗೊತ್ತಾದರೂ ವಿಧಿಯಿಲ್ಲದೆ ದಾಖಲು ಮಾಡಿಕೊಳ್ಳಬೇಕಾದ ಅನಿವಾರ್ಯತೆ ಉಂಟಾಗಿ ಈ ಅತಿದಟ್ಟಣೆಯ ಸಮಸ್ಯೆಯು ಉದ್ಭವಿಸುತ್ತದೆ.
ಹಾಗಾಗಿ ಸರ್ಕಾರಿ ಶಾಲೆಗಳಲ್ಲಿ ವಿದ್ಯಾರ್ಥಿಗಳ ಸಂಖ್ಯೆ ಪ್ರತಿ ತರಗತಿಯಲ್ಲೂ ನೂರರ ಗಡಿಯಲ್ಲಿದ್ದರೆ ಖಾಸಗಿ ಶಾಲೆಗಳಲ್ಲಿ ಇದರ ಪ್ರಮಾಣ ೩೫-೬೦ ಇದೆ. ಸರ್ಕಾರಿ ಶಾಲೆಗಳಲ್ಲಿ ಮಕ್ಕಳ ಪ್ರವೇಶಾತಿಯ ನಿಯಂತ್ರಣವು ಸಾಧ್ಯವಿಲ್ಲವಾಗಿ ಅದಕ್ಕಿರುವ ಒಂದೇ ಪರಿಹಾರೋಪಾಯವೆಂದರೆ ಸಾಕಷ್ಟು ಸಂಖ್ಯೆಯ ಕೊಠಡಿಗಳನ್ನು ನಿರ್ಮಿಸುವುದು. ಇಷ್ಟಾದರೆ ಸಮಸ್ಯೆ ಬಗೆಹರಿಯಿತು ಎಂದುಕೊಳ್ಳುವಂತಿಲ್ಲ. ಏಕೆಮದರೆ ನಿರ್ಮಾಣಗೊಂಡ ಹೆಚ್ಚುವರಿ ಸಂಖ್ಯೆಯ ಕೊಠಡಿಗಳಿಗನುಗುಣವಾಗಿ ಶಿಕ್ಷಕರನ್ನೂ ಒದಗಿಸಬೇಕಾಗುತ್ತದೆ. ಕೊಠಡಿ ನಿರ್ಮಾಣ ಮತ್ತು ಶಿಕ್ಷಕರ ನೇಮಕಾತಿಯ ವಿಷಯವನ್ನು ಸ್ವತಃ ಸರ್ಕಾರವೇ ನೋಡಿಕೊಳ್ಳುತ್ತಿರುವುದರಿಂದ ಮತ್ತೆ ಇದು ‘ಸೂಕ್ತ ಮಾರ್ಗದ ಮೂಲಕ’ ಹಾದು ಬರುವವರೆಗೆ ವಿಳಂಬವಾಗಿ ಸಮಸ್ಯೆಯು ರೂಢಿಯಾಗಿ ಹೋಗಿರುತ್ತದೆ. ಖಾಸಗಿ ಶಾಲೆಗಳಲ್ಲಿ ಎಲ್ಲವೂ ಒಬ್ಬರ ಕೈಯಲ್ಲಿ ಇರುವುದರಿಂದ ಈ ಬಗೆಯ ಸಮಸ್ಯೆಗಳಿಗೆ ಶೀಘ್ರ ಪರಿಹಾರ ಸಾಧ್ಯವಾಗುತ್ತದೆ.
ಪೀಠೋಪಕರಣಗಳ ವ್ಯವಸ್ಥೆಯು ಮೊದಲಿಗಿಂತ ಸರ್ಕಾರಿ ಶಾಲೆಗಳಲ್ಲಿ ಈಗ ತುಂಬಾ ವ್ಯವಸ್ಥಿತವಾಗಿ ಆಗಿದೆ. ಬಹುತೇಕ ಎಲ್ಲಿಯೂ ಮಕ್ಕಳು ನೆಲದ ಮೇಲೆ ಕೂರುವ ಪರಿಸ್ಥಿತಿ ಇಲ್ಲ. ಹಲವಾರು ಕಡೆ ಈ ವಿಷಯದಲ್ಲಿ ಸರ್ಕಾರದೊಂದಿಗೆ ಕೆಲ ಸರ್ಕಾರೇತರ ಸ್ವಯಂಸೇವಾ ಸಂಘಗಳೂ ಕೈ ಜೋಡಿಸಿವೆ. ಆದರೆ ಮಕ್ಕಳಲ್ಲಿ ವೈಜ್ಞಾನಿಕ ಮನೋಭಾವವನ್ನು ಬೆಳೆಸಲು ನೆರವಾಗುವ ಪ್ರಯೋಗಾಲಯ ಮತ್ತು ಓದುವ ಹವ್ಯಾಸ ಬೆಳಸುವ ವಾಚನಾಲಯಗಳಿಗಾಗಿ ಪ್ರತ್ಯೇಕ ಕೊಠಡಿಗಳ ವ್ಯವಸ್ಥೆ ಬಹುಪಾಲು ಸರ್ಕಾರಿ ಶಾಲೆಗಳಲ್ಲಿ ಇಲ್ಲದಿರುವುದು ನೋವಿನ ಸಂಗತಿಯಾಗಿದೆ.
ಶಾಲಾ ಹಂತದ ಅನುಷ್ಠಾನದ ಮಿತಿಯಲ್ಲಿರುವ ವೇಳಾಪಟ್ಟಿಯ ವಿಷಯಕ್ಕೆ ಬಂದರೆ ಸರ್ಕಾರಿ ಶಾಲೆಗಳ ವೇಳಾಪಟ್ಟಿ ಹೆಚ್ಚಿನ ಸಾಮ್ಯತೆ ಮತ್ತು ನಿಯಮ ಸಡಿಲತೆ ಹೊಂದಿದ್ದು ಖಾಸಗಿ ಶಾಲೆಗಳ ವೇಳಾಪಟ್ಟಿಯು ಇದಕ್ಕೆ ಹೋಲಸಿದರೆ ಹೆಚ್ಚು ಕರಾರುವಾಕ್ಕಾದುದೂ, ಬಿಗಿಯಾದ ನಿಯಮಗಳಿಂದ ಕೂಡಿದುದೂ ಆಗಿದೆ. ಪಾಲಕ-ಶಿಕ್ಷಕರ ಭೇಟಿ, ಪಾಲಕರ ಸಭೆಗಳಂತೂ ಸರ್ಕಾರಿ ಶಾಲೆಗಳಲ್ಲಿ ತುಂಬಾ ವಿರಳ. ಸಮುದಾಯದತ್ತ ಶಾಲಾ ಕಾರ್ಯಕ್ರಮ, ವಿದ್ಯಾರ್ಥಿ ವೇತನದ ವಿತರಣೆಯಂಥ ಅನಿವಾರ್ಯ ಮತ್ತು ಲಾಭದಾಯಕ ದಿನಗಳಂದು ಮಾತ್ರ ಪಾಲಕರು ಶಾಲೆಗಳ ಕಡೆ ತಲೆ ಹಾಕುವುದು ಹಳ್ಳಿಯ ಸರ್ಕಾರಿ ಶಾಲೆಗಳಲ್ಲಿ ಕಂಡು ಬಂದರೆ, ನಗರದ ಖಾಸಗಿ ಶಾಲೆಗಳಲ್ಲಿ ಇವು ನಿಯಮಿತವಾಗಿ ನಡೆಯುತ್ತವೆ ಮತ್ತು ಪಾಲಕರು ಕೂಡ ಹೆಚ್ಚಿನ ಸಂಖ್ಯೆಯಲ್ಲಿ ಪಾಲ್ಗೊಳ್ಳುವುದು ಕಂಡು ಬರುತ್ತದೆ.
ಇದರ ಕಾರಣವು ಸಾಮಾಜಿಕ ಸಂರಚನೆಯಲ್ಲಿದೆ. ಹಳ್ಳಿಯ ಪಾಲಕರು ಒಂದು ದಿನ ಶಾಲೆಗೆ ಭೇಟಿ ಕೊಡಬೇಕಾದರೆ ಅವರ ಒಂದು ದಿನದ ಕೂಲಿಯೋ ಮತ್ತೊಂದೋ ಒಟ್ಟಾರೆ ಕೆಲಸವನ್ನು ಬಿಡಬೇಕಾಗುತ್ತದೆ. ಅನಕ್ಷರಸ್ಥರಾದ ಅವರು ಶಾಲೆಗೆ ಭೇಟಿ ಕೊಟ್ಟಾಗ ಮಾಡಬಹುದಾದ ಕೆಲಸವೆಂದರೆ ಮಾಸ್ತರರು ಹೇಳಿದಲ್ಲಿ ಸಹಿ ಮಾಡುವುದು ಅಥವಾ ಹೆಡ್‌ ಮಾಸ್ತರರ ಮಾತುಗಳನ್ನು ಸುಮ್ಮನೆ ಕುಳಿತು ಕೇಳಿಸಿಕೊಳ್ಳುವುದು. ಆದರೆ ಅದೇ ನಗರದ ಖಾಸಗಿ ಶಾಲೆಯ ಪಾಲಕರಿಗೆ ಶಾಲೆಯ ಭೇಟಿ ಒಂದು ಮುಖ್ಯವಾದ ಕೆಲಸ. ಶಿಕ್ಷಕ-ಪಾಲಕರ ಭೇಟಿ ಕಾರ್ಯಕ್ರಮವನ್ನು ಪ್ರತಿಷ್ಠೆಯ ವಿಷಯವಾಗಿ ಭಾವಿಸುವ ಗಂಡಸರಿರುವಂತೆ, ಈ ಅವಕಾಶವನ್ನು ತಮ್ಮ ಒಂದು ‘ಔಟಿಂಗ್‌’ ಎಂಬಂತೆ ತಿಳಿದುಕೊಂಡು, ಎಲ್ಲರನ್ನು ಭೇಟಿಯಾಗಿ ಹರಟುವ ‘ಗೆಟ್‌ ಟುಗೆದರ್’ ಆಗಿ ಮಾರ್ಪಡಿಸಿಕೊಳ್ಳುವ ಮಹಿಳಾಮಣಿಗಳೂ ಉಂಟು. ಎಲ್ಲ ಪಾಲಕರು ಹೀಗೆ ಇರುವುದಿಲ್ಲವಾದರೂ ಒಟ್ಟಾರೆಯಾಗಿ ನಗರದ ಖಾಸಗಿ ಶಾಲೆಗಳ ಮಕ್ಕಳ ಪಾಲಕರು ಶಾಲೆಗೆ ಭೇಟಿ ನೀಡುವ ಅವಕಾಶಗಳಿಂದ ತಪ್ಪಿಸಿಕೊಳ್ಳುವುದು ವಿರಳವೆಂದೇ ಹೇಳಬಹುದು. ಅಧಿಕಾರಿಗಳು, ಬಿಜಿನೆಸ್‌ಮನ್‌ಗಳು ಮುಂತಾದ ವರ್ಗಗಳ ಪಾಲಕರು ಈ ಮಾತಿಗೆ ಅಪವಾದವಾಗಿರಲೂಬಹುದು. ತಮ್ಮ ಮಕ್ಕಳ ಕಲಿಕೆಯ ಪ್ರಗತಿಯನ್ನು ಪರೀಕ್ಷಿಸುವತ್ತಲೇ, ಶಿಕ್ಷಕರನ್ನು ಮಾತಿಗೆಳೆದು ಅಳೆಯುವ,ತಮ್ಮ ನಿರೀಕ್ಷೆಗಳನ್ನು ಮುಕ್ತವಾಗಿ ಚರ್ಚಿಸುವ ಪಾಲಕರ ಸಂಖ್ಯೆಯಂತೂ ಹಳ್ಳಿಗಳ ಸರ್ಕಾರಿ ಶಾಲೆಗಳಿಗೆ ಹೋಲಿಸಿದರೆ ನಗರದ ಖಾಸಗಿ ಶಾಲೆಗಳಲ್ಲಿಯೇ ಹೆಚ್ಚಾಗಿದೆ ಎಂಬುದಂತೂ ಸತ್ಯವಾದ ಮಾತಾಗಿದೆ.
ಒಟ್ಟಾರೆ ವಾತಾವರಣವು ನಗರದ ಖಾಸಗಿ ಶಾಲೆಯಲ್ಲಿ ಆಕರ್ಷಕವೂ, ಚೈತನ್ಯದಾಯಕವೂ ಆಗಿದ್ದರೆ ಹಳ್ಳಿಯ ಸರ್ಕಾರಿ ಶಾಲೆಯದು ಅನಾಕರ್ಷಕವಾಗಿರುತ್ತದೆ. ನಿರ್ದಿಷ್ಟವಾಗಿ ಯಾರೊಬ್ಬರ ಒಡೆತನದಲ್ಲಿಯೂ ಸರ್ಕಾರಿ ಶಾಲೆ ಇಲ್ಲವಾದ್ದರಿಂದ, ಸಂಜೆ ಹೊತ್ತು ಅದು ಊರವರ ಆಟದ ಮೈದಾನವಾಗಿ, ಹತ್ತೆಂಟು ಬಗೆಯ ಅನೈತಿಕ ಚಟುವಟಿಕೆಗಳ ತಾಣವಾಗಿ ಬಳಕೆಯಾಗುತ್ತದೆ. ಒಮ್ಮೆ ಹೀಗೇ ನೆರೆ ರಾಜ್ಯದ ಒಂದು ಊರಿಗೆ ಹೋಗಿದ್ದಾಗ ಸಂಜೆ ಹೊತ್ತು ಶಾಲೆಯ ಕಡೆ ವಾಯುವಿಹಾರ ಹೋದಾಗ ಅಲ್ಲಿಯ ತರಗತಿ ಕೋಣೆಯೊಂದಕ್ಕೆ ಬೀಗವನ್ನೇ ಹಾಕಿರದಿದ್ದುದು ಆಶ್ಚರ್ಯವನ್ನುಂಟು ಮಾಡಿತು. ನೂರೆಂಟು ಬಗೆಯ ಚಟುವಟಿಕೆಗಳಿಗಾಗಿ ಪುಂಡು-ಪೋಕರಿಗಳು ಶಾಲೆಯ ಆವರಣವನ್ನು, ತರಗತಿ ಕೊಠಡಿಗಳನ್ನು ಬಳಸಿಕೊಳ್ಳುವುದನ್ನು ತಡೆಯಲು ಯಾರಿಗೂ ಸಾಧ್ಯವಿಲ್ಲವಾದ್ದರಿಂದ ಅಲ್ಲಿ ಒಂದು ಕೋಣೆಯನ್ನೇ ಅಂಥವರಿಗಾಗಿ ಬಿಟ್ಟು ಬಿಡಲಾಗಿತ್ತು.
ಹಾಗೆ ನೋಡಿದರೆ ವಿದ್ಯಾರ್ಥಿಗಳಿಗೆ ಉಚಿತ ಸೌಲಭ್ಯಗಳು ಹೆಚ್ಚಿರುವುದು ಸರ್ಕಾರಿ ಶಾಲೆಯಲ್ಲೇ. ಇಲ್ಲಿ ವಿದ್ಯಾರ್ಥಿವೇತನವಿದೆ. ಉಚಿತ ಪಠ್ಯಪುಸ್ತಕಗಳ ಮತ್ತು ಸಮವಸ್ತ್ರಗಳ ಪೂರೈಕೆಯಿದೆ. ಪುಸ್ತಕಗಳನ್ನು ಇಟ್ಟುಕೊಳ್ಳಲು ಉಚಿತ ಬ್ಯಾಗುಗಳ ಸೌಲಭ್ಯವಿದೆ. ಹುಡುಗಿಯರಿಗಂತೂ ಯಾವುದೇ ಶುಲ್ಕವಿಲ್ಲ. ಮಧ್ಯಾಹ್ನ ಬಿಸಿಯೂಟದ ವ್ಯವಸ್ಥೆಯಿದೆ. ಪ್ರೌಢಶಾಲಾ ಹಂತಕ್ಕೆ ಬಂದರೆ ಉಚಿತ ಬೈಸಿಕಲ್‌ಗಳನ್ನು ನೀಡಲಾಗುತ್ತಿದೆ. ಇಷ್ಟೆಲ್ಲ ಇದ್ದರೂ ಇವುಗಳ ಸದುಪಯೋಗ ಮಾಡಿಕೊಳ್ಳಲು ಸಾಧ್ಯವಾಗುತ್ತಿಲ್ಲ. ಇದಕ್ಕೆ ಕಾರಣಗಳೂ ಇಲ್ಲದಿಲ್ಲ. ಆದರೆ ವಿದ್ಯಾರ್ಥಿಗಳು ಸ್ವಯಂ-ಅರಿವಿನಿಂದ ಶಾಲೆಯ ಸೌಲಭ್ಯಗಳನ್ನು ಹೆಚ್ಚಾಗಿ ಮತ್ತು ಅರ್ಥಪೂರ್ಣವಾಗಿ ಬಳಸಿಕೊಳ್ಳುವುದು ಮಾತ್ರ ನಗರದ ಖಾಸಗಿ ಶಾಲೆಯಲ್ಲೇ. ಈ ಭಿನ್ನತೆಗೆ ಅವರವರ ಜೀವನಶೈಲಿಗಳೇ ಕಾರಣವಾಗಿವೆ.
ಶಿಕ್ಷಣ ಮತ್ತು ಜೀವನ ಶೈಲಿ (೨)
ಕಲಿಕಾಕಾಂಕ್ಷಿ ಮಗುವಿನ ಸಮಸ್ಯೆಗಳು
ಉಚಿತ ಮತ್ತು ಕಡ್ಡಾಯ ಶಿಕ್ಷಣ, ಮಾತೃ ಭಾಷಾ ಶಿಕ್ಷಣದ ಮೂಲಕ ಶಿಕ್ಷಣ, ನಲಿ-ಕಲಿ ತತ್ವಾಧಾರಿತ ಬೋಧನೆ, ಅಕ್ಷರ ದಾಸೋಹ ಮುಂತಾದ ನೂರೆಂಟು ಕಾರ್ಯಕ್ರಮಗಳ ಮೂಲಕ ಸರಕಾರ ಮಗುವನ್ನು ಶಾಲೆಗೆ ಸೆಳೆಯಲು ಹಲವಾರು ಬಗೆಯಲ್ಲಿ ಶ್ರಮಿಸುತ್ತಿದೆ. ಇಂಥ ಯಾವುದೇ ಆಕರ್ಷಕ ಕೊಡುಗೆಗಳಿಲ್ಲದೆಯೂ ಹಿಂದಿನ ಕಾಲದಲ್ಲಿ ‘ಗುಡಿ ಸಾಲಿ’ಗಳಲ್ಲಿ ಓದಿದವರು ಇಂದು ಸಮಾಜದ ಬೇರೆ-ಬೇರೆ ರಂಗಗಳಲ್ಲಿ ಎಷ್ಟೋ ಎತ್ತರಕ್ಕೇರಿದವರೂ ಹಲವಾರು ಜನ ಇದ್ದಾರೆ. ಸೌಲಭ್ಯಗಳನ್ನು ನೀಡುವ ಮೂಲಕ ಸರಕಾರವು ಮಗುವಿನ ಮಾನಸಿಕ ಮತ್ತು ಬೌದ್ಧಿಕ ಹೊರೆಯನ್ನು ಕಡಿಮೆ ಮಾಡಲು ಯತ್ನಿಸುತ್ತಿರುವುದೇನೋ ನಿಜ. ಆದರೆ ಕಲಿಕೆಯೆಂಬ ಬಹುಮುಖಿ ಆಯಾಮದ ಸಂಕೀರ್ಣ ವ್ಯವಸ್ಥೆಯ ಮೇಲೆ ಪ್ರಭಾವ ಬೀರುವ ಪ್ರಮುಖ ನಿಯೋಗಗಳಲ್ಲಿ ಶಿಕ್ಷಣ ಇಲಾಖೆಯೊಂದೇ ಇರದೆ ಇನ್ನೂ ಹಲವಾರು ಅಂಶಗಳು ತಳುಕು ಹಾಕಿಕೊಂಡಿವೆಯೆನ್ನುವುದೂ ಅಷ್ಟೇ ನಿಜ. ಹಾಗಾಗಿ ಇಷ್ಟೆಲ್ಲ ಸವಲತ್ತು, ಸೌಲಭ್ಯ, ಸಹಕಾರಗಳ ಹೊರತಾಗಿಯೂ ಪ್ರಾಥಮಿಕ ಹಂತದ ಮಕ್ಕಳ ಕಲಿಕೆಯ ದರದಲ್ಲಿ ಅಲ್ಲಲ್ಲಿ ಕುಂಠಿತ ಕಂಡು ಬರುತ್ತಿದೆ ಎನ್ನುವುದು ಕೆಲವರ ಅಂಬೋಣವಾಗಿದೆ. ಇದಕ್ಕೆ ಕಾರಣ ಮಗು ಎದುರಿಸುವ ಹಲವಾರು ಬಗೆಯ ಸಮಸ್ಯೆಗಳಾಗಿವೆ. ಕಲಿಕಾಕಾಂಕ್ಷಿ ಮಗುವು ಸಮರ್ಥವಾಗಿದ್ದರೆ ಈ ಎಲ್ಲ ಸಮಸ್ಯೆಗಳನ್ನು ಎದುರಿಸಿ ಮುಂದೆ ಬರುತ್ತದೆ. ಒಂದು ವೇಳೆ ಅಸಮರ್ಥವಾಗಿದ್ದರೆ ಕಲಿಯುವ ಸಾಮರ್ಥ್ಯವಿದ್ದೂ ನಿರೀಕ್ಷಿತ ಸಾಧನೆ ಮಾಡಲಾಗದೆ ಹಿನ್ನಡೆ ಅನುಭವಿಸುತ್ತದೆ. ಕಲಿಕಾಕಾಂಕ್ಷಿ ಮಗುವು ಎದುರಿಸುವ ಆ ಸಮಸ್ಯೆಗಳನ್ನೀಗ ಒಂದೊಂದಾಗಿ ನೋಡೋಣ.
ಅ) ಪಾಲಕರಿಂದ ಎದುರಿಸುವ ಸಮಸ್ಯೆಗಳು
ಗ್ರಾಮೀಣ ಪ್ರದೇಶಘಳ ನಿರಕ್ಷರಿ ಪಾಲಕರು ತಮ್ಮ ಮಕ್ಕಳ ವಿದ್ಯಾಭ್ಯಾಸದ ಕುರಿತಾಗಿ ದಿವ್ಯ ನಿರ್ಲಕ್ಷ್ಯ ಅಥವಾ ಉಪೇಕ್ಷೆಯ ಧೋರಣೆಯನ್ನು ಹೊಂದಿರುವುದು ಸಾಮಾನ್ಯವಾಗಿದೆ. ಕುಟುಂಬದ ಪುರುಷ ಸದಸ್ಯರು ಕೃಷಿ ಚಟುವಟಿಕೆಗಳಲ್ಲೂ, ಸ್ತ್ರೀಯರು ಕೂಲಿ ಕೆಲಸ-ಮನೆಗೆಲಸಗಳಲ್ಲೂ ಬಿಜಿಯಾಗಿರುತ್ತಾರಾದ್ದರಿಂದ ಓದಿನಲ್ಲಿ ಮುಂದಿರುವ ಮಗು ತನ್ನ ಕಲಿಕಾಸಾಧನೆಯ ಹೆಮ್ಮೆ-ಸಂತೋಷಗಳನ್ನು ಹಂಚಿಕೊಳ್ಳಲು ಪ್ರೀತಿಪಾತ್ರರ ಕೊರತೆಯನ್ನನುಭವಿಸುತ್ತದೆ. ಈ ಭಾವನಾತ್ಮಕ ಹೊಡೆತದ ಜೊತೆಗೆ ಮನೆಯ ಅಶೈಕ್ಷಣಿಕ ವಾತಾವರಣ ಮಗುವಿನ ಕಲಿಕೆಗೆ ತೊಡಕುಂಟು ಮಾಡುತ್ತದೆ. ತಾಯಿ ತಂದೆಯರು ಅಶಿಕ್ಷಿತರಾಗಿರುವುದು ಒಂದು ಪ್ರತಿಕೂಲ ಪರಿಸ್ಥಿತಿ ಎಂದು ಅರ್ಥ ಮಾಡಿಕೊಳ್ಳಲಾಗದ ವಯಸ್ಸಿನ ಕಲಿಕಾಕಾಂಕ್ಷಿ ಮಗುವು ಮನೆಯಲ್ಲಿ ಸದಾ ಕಲಿಕೆಗೆ ಪೂರಕವಾದ ವಾತಾವರಣವಿರಬೇಕೆಂದು ಅಪೇಕ್ಷಿಸಿ ನಿರೀಕ್ಷಿಸುತ್ತದೆ. ಅದಿಲ್ಲದಿದ್ದಾಗ ನಿರಾಶೆಗೊಳ್ಳುತ್ತದೆ. ಇದಕ್ಕೆ ಕಲಶವಿಟ್ಟಂತೆ ಪಾಲಕರು ಅಗತ್ಯ ಕಲಿಕಾಸಾಮಗ್ರಿಗಳನ್ನು ಸಕಾಲಕ್ಕೆ ಪೂರೈಸುವುದೇ ಇರುವುದು ಮಗುವಿನ ಮೃದು ಮನಸ್ಸನ್ನು ಮತ್ತಿಷ್ಟು ಘಾಸಿಗೊಳಿಸುತ್ತದೆ. ಯಾವ್ಯಾವುದೋ ಕಾರಣಕ್ಕೆ ಕೆಲವು ಅಶಿಕ್ಷಿತ ಪಾಲಕರಲ್ಲಿ ತುಂಬಿರುವ ಶಿಕ್ಷಣದ ಕುರಿತ ತಾತ್ಸಾರ ಭಾವ, ಕಿತ್ತು ತಿನ್ನುವ ಬಡತನದೊಂದಿಗೆ ತಳುಕು ಹಾಕಿಕೊಂಡು ಬಂದಿರುವ ಅಜ್ಞಾನ, ಅಶಿಸ್ತು ಮತ್ತು ಮೂಢನಂಬಿಕೆಗಳು ಹಾಗೂ ಇವೆಲ್ಲಕ್ಕೂ ಮೇಲಾಗಿ ಅವರ ದುಶ್ಚಟಗಳು-ಮಗುವಿನ ಮೇಲೆ ಅಸಹ್ಯವಾದ, ಆಘಾತಕಾರಿಯಾದ ದೂರಗಾಮಿ ಪರಿಣಾಮ ಬೀರಬಲ್ಲ ಸಾಮರ್ಥ್ಯವುಳ್ಳವಾಗಿರುತ್ತವೆ. ಇನ್ನು ಮೇಲ್ಮದ್ಯಮ ಮತ್ತು ಶ್ರೀಮಂತ ಕುಟುಂಬಗಳ ಕಲಿಕಾಕಾಂಕ್ಷಿ ಮಗುವಿಗೆ ಇವುಗಳಿಗಿಂತ ಭಿನ್ನವಾದ ಸಮಸ್ಯೆಗಳಿರುತ್ತವೆ. ಅಗತ್ಯ ಸ್ವಾತಂತ್ರ್ಯದ ಕೊರತೆ, ಹೆಜ್ಜೆ ಹೆಜ್ಜೆಗೂ ಹೇರಲಾಗುವ ನಿರ್ಬಂಧಗಳು, ಹೆಚ್ಚಿನ ನಿರೀಕ್ಷೆಯ ಪರೋಕ್ಷ ಒತ್ತಡಗಳು ಹಾಗೂ ಅತಿಯಾದ ಶಿಸ್ತುಗಳು ಮಗುವಿನ ಅರಳಬೇಕಾದ ಮನಸ್ಸನ್ನು ಮುದುಡಿಸಿಬಿಡುತ್ತವೆ. ಕೌಟುಂಬಿಕ ಹಿಂಸಾಚಾರ ಮತ್ತು ಲಿಂಗ ಬೇಧಗಳಂತೂ ಬಡ ಮತ್ತು ಶ್ರೀಮಂತ ಯಾವುದೇ ಬಗೆಯ ಕುಟುಂಬದ ಹೆಣ್ಣುಮಗುವಿನ ಮನಸ್ಸಿನ ಮೇಲೆ ಗಂಭೀರ ಸ್ವರೂಪದ ಪರಿಣಾಮ ಬೀರಬಲ್ಲಂಥ ಸಮಸ್ಯೆಗಳಾಗಿವೆ.
ಬ) ಸಮುದಾಯದ ಸಮಸ್ಯೆಗಳು
ಸಮುದಾಯವು ಯಾವುದೇ ಬಗೆಯ ವ್ಯವಸ್ಥೆ ಬಗ್ಗೆ ಸಹಮತ ಮತ್ತು ಸಹಕಾರಿ ಧೋರಣೆ ಹೊಂದಿದ್ದಲ್ಲಿ ಮಾತ್ರ ಅದರ ಸಂಗಮ ಪ್ರಗತಿ ಸಾಧ್ಯವಾಗುತ್ತದೆ. ಏಕೆಂದರೆ ಮಗುವು ಸೇರಿದಂತೆ ಮಾನವನು ಸಂಘಜೀವಿಯಾಗಿದ್ದಾನೆ. ಕಲಿಯುವ ಮಗು ಶಾಲೆಗೆ ಹೋಗುತ್ತ ಬರುತ್ತ ಸಮುದಾಯದೊಂದಿಗೆ ಒಡನಾಡುತ್ತ ಬೆಳೆಯುತ್ತಿರುವಾಗ, ಶಿಕ್ಷಣಕ್ಕೆ ಸಂಬಂಧಿಸಿದಂತೆ ಸಮಾಜಕ್ಕಿರುವ ಅಭಿಪ್ರಾಯ, ನಿರೀಕ್ಷೆ, ನಿರಾಶೆ, ಅಸಹನೆ ಮತ್ತು ಮೆಚ್ಚುಗೆಗಳು ಗೊತ್ತಾಗುತ್ತವೆ. ಇವೆಲ್ಲದರ ಜೊತೆಗೆ ತನ್ನ ಸ್ವಾನುಭವವೂ ಸೇರಿ ಹಿರಿಯ ಪ್ರಾಥಮಿಕ ಹಂತಕ್ಕ ಬರುವಷ್ಟರಲ್ಲಿ ಶಿಕ್ಷಣದ ಬಗ್ಗೆ ಅದಕ್ಕೂ ಒಂದು ಕಲ್ಪನೆ ಮೂಡಲು ಸಾಧ್ಯವಾಗಿರುತ್ತದೆ. ಸ್ತ್ರೀ ಶಿಕ್ಷಣದ ಬಗ್ಗೆ ಜನರಿಗಿರುವ ಕೀಳರಿಮೆ, ತಾತ್ಸಾರಗಳು ಮತ್ತು ಶಾಲಾ ಚಟುವಟಿಕೆಗಳಲ್ಲಿ ಸಮುದಾಯವು ಉತ್ಸಾಹದಿಂದ ಅಥವಾ ಒಟ್ಟಾರೆ ಪಾಲ್ಗೊಳ್ಳದಿರುವುದು, ಶಾಲಾ ವ್ಯವಸ್ಥೆಯಲ್ಲೂ ಜಾರಿಯಲ್ಲಿರುವ ಜಾತಿ ಪದ್ಧತಿ, ಊರವರು-ಹೊರಗಿನವರು ಶಾಲಾ ಆಸ್ತಿಯನ್ನು ಹಾಳು ಮಾಡುವುದು ಜೊತೆಗೆ ಶಾಲೆಯ ವಾತಾವರಣದಲ್ಲಿ ವಿಷ ಬೆರೆಸಿ ವಿಘ್ನಸಂತೋಷ ಅನುಭವಿಸುವ ಘಟ್ಟಭದ್ರ ಹಿತಾಸಕ್ತಿಗಳು. ಇವೇ ಮುಂತಾದವು ಪರೋಕ್ಷವಾಗಿ ಶಿಕ್ಷಣದ ಬಗ್ಗೆ ತನ್ನ ಸಮಾಜಕ್ಕಿರುವ ಆಸ್ಥೆ-ಅಸಮಾಧಾನ ಮುಂತಾದವುಗಳ ಕುರಿತಾಗಿ ಮಗುವಿಗೆ ಸಂದೇಶವನ್ನು ರವಾನಿಸುತ್ತವೆ.
ಕಲಿಕೆಯಲ್ಲಿ ಮುಂದಿರುವ ಮಗು ಇವುಗಳನ್ನು ಆಳವಾಗಿ ಚಿಂತಿಸಿ ನೋಡಿ, ಚೆನ್ನಾಗಿ ಓದುವವರಿಗೆ ಮುಂದೆ ಆಶಾದಾಯಕ ಭವಿಷ್ಯವಿಲ್ಲವೆಂದು ಒಂದೊಮ್ಮೆ ಅಂದುಕೊಂಡುಬಿಟ್ಟರೆ ನಿರಾಶೆಯಿಂದ ಕುಸಿಯುತ್ತದೆ. ಒಂದು ವೇಳೆ ತನ್ನೂರಿನಲ್ಲಿ ಓದಿಕೊಂಡವರು ಇಲ್ಲದಿದ್ದರಂತೂ ಮಗುವು ಸೂಕ್ತ ಮಾರ್ಗದರ್ಶನದ ಕೊರತೆಯನ್ನು ಅನುಭವಿಸಿ ಕೊರಗುತ್ತದೆ. ತನ್ನ ಮನಸ್ಥಿತಿಗೆ ಹೊಂದಿಕೆಯಾಗುವ ಸಮಾನಮನಸ್ಕರಿಲ್ಲದೆ ಮಗು ಒಂಟಿತನದ ಕರಾಳತೆಗೆ ಮುಖಾಮುಖಿಯಾಗುತ್ತದೆ. ಹೀಗೆ ಸಮುದಾಯವು ಪ್ರತ್ಯಕ್ಷವಾಗಿ ಮತ್ತು ಪರೋಕ್ಷವಾಗಿ ಮಗುವಿನ ಮೇಲೆ ಶಿಕ್ಷಣಕ್ಕೆ ಸಂಬಂಧಿಸಿದಂತೆ ಪ್ರಭಾವಗಳನ್ನು ಬೀರುತ್ತಲೇ ಇರುತ್ತದೆ.
ಕ) ಶಿಕ್ಷಕರಿಂದ ಮಗು ಎದುರಿಸುವ ಸಮಸ್ಯೆಗಳು:
ಶಿಕ್ಷಕರು ಮಕ್ಕಳ ಭವಿಷ್ಯದ ರೂವಾರಿಗಳಾಗಿದ್ದಾರೆ. ಆದರೆ ಎಲ್ಲ ಶಿಕ್ಷಕರನ್ನು ಹಾಗೆ ಭಾವಿಸುವುದೂ ತಪ್ಪು ಕಲ್ಪನೆಯಾಗಿದೆ. ಕೆಟ್ಟ ನಡತೆಯ ಶಿಕ್ಷಕ ಮತ್ತು ಕೆಟ್ಟ ಬೋಧನೆಯ ಶಿಕ್ಷಕ ಇಬ್ಬರೂ ಮಗುವಿನ ಭವಿಷ್ಯಕ್ಕೆ ಮಾರಕರಾಗಿದ್ದಾರೆ. ಇವೆರಡೂ ಮಿಳಿತಗೊಂಡಿರುವ ಅಪರೂಪದ ಮಾದರಿಯ ಶಿಕ್ಷಕರೂ ಇದ್ದಾರೆ. ಇಂಥ ಶಿಕ್ಷಕರು ಕಲಿಕಾಕಾಂಕ್ಷಿ ಮಗುವಿನ ಮೇಲೆ ಬೀರುವ ಋಣಾತ್ಮಕ ಪ್ರಭಾವವು ಘೋರ ಸ್ವರೂಪದ್ದಾಗಿರುತ್ತದೆ.
ಕಂಠಪಾಠಕ್ಕೆ ಒತ್ತು ನೀಡುವುದು, ಮಕ್ಕಳ ಸಮಸ್ಯೆಗಳಿಗೆ ಸ್ಪಂದಿಸದಿರುವುದು, ಬೋಧನಾಶೈಲಿ ಮಕ್ಕಳ ಮಟ್ಟಕ್ಕೆ ಅನುಗುಣವಾಗಿಲ್ಲದಿರುವುದು, ತಮ್ಮಿಷ್ಟದ ವಿದ್ಯಾರ್ಥಿಗಳನ್ನು ಗಮನದಲ್ಲಿಟ್ಟುಕೊಂಡು ತರತಮ ನೀತಿಯಿಂದ ಪಾಠ ಹೇಳುವುದು (ಎಲ್ಲರಿಗೂ ಸಮಾನವಾದ ವೈಯುಕ್ತಿಕ ಗಮನ ನೀಡುತ್ತ ಬೋಧಿಸುವುದಕ್ಕೆ ಶೈಕ್ಷಣಿಕ ಪರಿಭಾಷೆಯಲ್ಲಿ ‘ತರಗತಿಯ ಪ್ರಜಾತಂತ್ರೀಕರಣ’ ಎನ್ನಲಾಗುತ್ತದೆ.), ವಿಷಯ ಪ್ರಭುತ್ವದ ಕೊರತೆ, ಅನಿಯತ ಬೋಧನೆ, ನಿರಂತರ ಬೋಧನೆ, ನೀರಸ ಬೋಧನೆ, ಬರೆವಣಿಗೆಯ ದೋಷಗಳು, ಅಸ್ಪಷಟ ಮತ್ತು ಅಸಂಗತ ಉಚ್ಛಾರ ಶೈಲಿ ಇವೇ ಇನ್ನೂ ಮುಂತಾದ ಶಿಕ್ಷಕನ ಬೋಧನಾವರ್ತನೆಗಳಿಂದಾಗಿ ಮಗುವಿಗೆ ನಿರ್ದಿಷ್ಟ ಶಿಕ್ಷಕರಲ್ಲಿ, ಅವರು ಬೋಧಿಸುವ ವಿಷಯದಲ್ಲಿ ಆಸಕ್ತಿ ಕುಂದುತ್ತದೆ. ಅಸಮಾಧಾನ ಬೆಳೆಯುತ್ತದೆ. ಇಂಥ ಒಂದು ವಿಷಯ ಅಥವಾ ಶಿಕ್ಷಕನಿಗೆ ಸಂಬಂಧಿಸಿದ ಮಗುವಿನ ಮನೋಭಾವ ಅದರ ಒಟ್ಟು ಕಲಿಕಾಗತಿಯ ಮೇಲೂ ವ್ಯತಿರಿಕ್ತ ಪರಿಣಾಮ ಬೀರುತ್ತದೆ.
ಬೋಧನೆಗಿಂತ ಬೋಧಕೇತರ ಚಟುವಟಿಕೆಗಳಲ್ಲಿ ಹೆಚ್ಚು ಆಸಕ್ತರಾದ ಶಿಕ್ಷಕರು, ಮಕ್ಕಳಿಂದ ತಮ್ಮ ಮನೆಗೆಲಸ ಮಾಡಿಸಿಕೊಳ್ಳುವ ಶಿಕ್ಷಕರು, ಅತಿಯಾದ ಶಿಕ್ಷೆ, ಅತಿಯಾದ ಹೋಂ-ವರ್ಕಿನ ಶಿಕ್ಷಕರು.. ತಮಗರಿವಿಲ್ಲದೆ ಮಕ್ಕಳನ್ನು ಅವರ ಕಲಿಕೆಯ ಸರಿದಾರಿಯಿಂದ ದೂರ ಸರಿಸಿ ಹಳಿ ತಪ್ಪಿಸಿಬಿಡುತ್ತಾರೆ.
೨) ಸಹಪಾರಿ ಮಕ್ಕಳಿಂದ ಎದುರಿಸುವ ಸಮಸ್ಯೆಗಳು
ಆಸಕ್ತಿಯಿಂದ ಪಾಠ ಕೇಳುತ್ತಿರುವ ಮಗುವಿನ ಹತ್ತಿರ ಕೂತಿರುವ ಹುಡುಗನೊಬ್ಬನು ಏನೋ ಕೀಟಲೆ ಮಾಡಿ ರಸಭಂಗ ಮಾಡುತ್ತಾನೆ. ಮಕ್ಕಳ ಮನಃಶಾಸ್ತ್ರದ ಪ್ರಕಾರ ಮಕ್ಕಳು ಸಮಾನಾಸಕ್ತರ ಗುಂಪು ಕಟ್ಟಿಕೊಳ್ಳುವುದರಿಂದ ಇಂಥ ಎರಡು ಗುಂಪುಗಳ ನಡುವಿನ ವಿನಾಕಾರಣ ಘರ್ಷಣೆಗಳಲ್ಲಿ ವೈಯುಕ್ತಿಕ ಅಸಕ್ತಿಯಿಲ್ಲದಿದ್ದರೂ ಗುಂಪಿನ ಬದ್ಧತೆಗಾಗಿಯಾದರೂ ಭಾಗವಹಿಸಬೇಕಾದ ಅನಿವಾರ್ಯತೆಗೆ ಕಲಿಕಾಕಾಂಕ್ಷಿ ಮಗು ಒಳಗಾಗಬೇಕಾಗುತ್ತದೆ. ಜಾಣನಾದ ಕಾರಣಕ್ಕೆ ಇತರರು ಆಟಕ್ಕೆ ಸೇರಿಸಿಕೊಳ್ಳದೆ ಐಸೋಲೇಟ್‌ ಆಗಿ ಉಳಿಯುವ ಮಗು ಖಿನ್ನತೆಗೊಳಗಾಗುತ್ತದೆ. ಜೊತೆಗೆ ಅವನ/ಅವಳ ಪುಸ್ತಕ, ಪೆನ್ಸಿಲ್ಲುಗಳು ಆಗಾಗ ಕಳುವಾಗುತ್ತವೆ. ಇಂಥವೇ ಇನ್ನೂ ಮುಂತಾದ ವಿಚಿತ್ರ ಸಮಸ್ಯೆಗಳನ್ನು ಮಗು ತನ್ನ ಸಹಪಾಠಿಗಳಿಂದ ಎದುರಿಸುತ್ತಿರುತ್ತದೆ.
ಒಬ್ಬ ರ‍್ಯಾಂಕ್‌ ಬಂದರೆ ಕೆಲವರು ‘ಅದೇನು ದೊಡ್ಡ ವಿಷಯ, ಮನೇಲಿ ಅಪ್ಪ-ಅಮ್ಮ ಓದಿಸ್ತಾರೆ’ ಅಂತ ಮೂಗು ಮುರಿಯುವುದನ್ನು ಕಾಣುತ್ತೇವೆ. ಆದರೆ ಕಲಿಕಾಕಾಂಕ್ಷಿ ಮಗುವಿನ ಶೈಕ್ಷಣಿಕ ಪರಿಸರದಲ್ಲಿ ಕೇವಲ ಅಪ್ಪ-ಅಮ್ಮ ಮಾತ್ರ ಇಲ್ಲ. ಶಿಕ್ಷಕರಿದ್ದಾರೆ, ಸಹಪಾಠಿಗಳಿದ್ದಾರೆ ಮತ್ತು ಸಮಾಜವಿದೆ. ಒಂದೆಡೆ ವಾತಾವರಣವು ಪೂರಕವಾಗಿದ್ದರೂ ಉಳಿದ ಕಡೆಗಳಲ್ಲಿ ಪ್ರತಿಕೂಲವಾಗಿರಬಹುದಾದ ಸಾಧ್ಯತೆಗಳಿವೆ. ಹಾಗಾಗಿ ಕಲಿಕಾಕಾಂಕ್ಷಿ ಮಗುವು ಎದುರಿಸುವ ಸಮಸ್ಯೆಗಳು ಅದಕ್ಕಷ್ಟೇ ಗೊತ್ತು. ಹೀಗೆ ಪಾಲಕ, ಸಹಬಾಲಕ, ಶಿಕ್ಷಕ ಮತ್ತು ಸಮುದಾಯಗಳಿಂದ ನಾನಾರೀತಿಯ ಸಮಸ್ಯೆಗಳನ್ನು ಮಗು ಕಲಿಕೆಗೆ ಸಂಬಂಧಿಸಿದಂತೆ ಎದುರಿಸುತ್ತಿರುತ್ತದೆ. ಹಾಗಾಗಿ ‘ಸರಕಾರ ಎಲ್ಲ ಸೌಲಭ್ಯ ಕೊಟ್ಟ ಮೇಲೂ ಮಗು ಕಲಿಯಲಿಲ್ಲವೆಂದರೆ ಏನರ್ಥ?’ ಎಂಬ ಪ್ರಶ್ನೆಯೂ, ‘ಮನೇಲಿ ಓದಿಸ್ತಾರೆ ರ‍್ಯಾಂಕ್‌ ಬರೋದರಲ್ಲೇನು ವಿಶೇಷ?’ ಎಂಬ ಪ್ರಶ್ನೆಯೂ ಅರ್ಥಹೀನವಾಗುತ್ತವೆ.
ಮಗುವಿನ ಕಲಿಕಾ ಹಿನ್ನಡೆ ಮತ್ತು ಸಾಧನೆಗಳಿಗೆ ಮೇಲೆ ಹೇಳಿದ ಇಷ್ಟೊಂದು ಕಾರಣಗಳ ಸಂಬಂಧವಿದೆ. ಇವೆಲ್ಲವನ್ನು ಎದುರಿಸಿ ಮುಂದೆ ಸಾಗುವ ಮನೋದಾರ್ಢ್ಯತೆ ಇರುವ ಕಲಿಕಾಸಕ್ತ ಮಗು ಮಾತ್ರ ಸಾಧನೆಯ ಶಿಖರವೇರುತ್ತದೆ. ಮನೋದಾರ್ಢ್ಯತೆಯ ಕೊರತೆಯಿರುವ ಮಗು ಕಲಿಕಾಸಕ್ತಿಯಿದ್ದೂ ಹಿನ್ನಡೆ ಅನುಭವಿಸುವಂತಾಗುತ್ತದೆ.
ಶಿಕ್ಷಣ, ಸಂಸ್ಕೃತಿ ಮತ್ತು ಜೀವನಶೈಲಿ
ಒಬ್ಬ ವಿದ್ಯಾರ್ಥಿಯ ಜೀವನಶೈಲಿಯು-ಅವನು ಹಳ್ಳಿಯ ಸರ್ಕಾರಿ ಶಾಲೆಯವನೇ ಆಗಿರಲಿ ಅಥವಾ ನಗರದ ಖಾಸಗಿ ಶಾಲೆಯವನೇ ಆಗಿರಲಿ-ನಿಸ್ಸಂಶಯವಾಗಿ ಅವನ ಶಿಕ್ಷಣದೊಂದಿಗೆ ನೇರ ಸಂಬಂಧವನ್ನು ಹೊಂದಿರುತ್ತದೆ. ಏಕೆಂದರೆ ಮಗುವಿನ ಬೆಳವಣಿಗೆ ಎನ್ನುವುದು ಹಲವಾರು ಅನುಭವಾಂಶಗಳು ಮತ್ತು ದೃಷ್ಟಿಕೋನಗಳ ಮೊತ್ತವಾಗಿದ್ದು ಇವುಗಳನ್ನು ಅವನಿಗೆ ಒದಗಿಸುವ ಮುಖ್ಯ ಮತ್ತು ಮೂಲ ಮಾಧ್ಯಮ ಶಿಕ್ಷಣವೇ ಆಗಿರುತ್ತದೆ. ದೇಹದ ರಸಾಯನಶಾಸ್ತ್ರ, ಪೌಷ್ಟಿಕತೆ, ಭೌತಿಕ ಲಕ್ಷಣಗಳು ಮತ್ತು ಅನಾರೋಗ್ಯದ ಪ್ರಭಾವಗಳು- ಈ ಎಲ್ಲ ಜೈವಿಕ ಸಂಗತಿಗಳು ಮಗುವಿನ ವರ್ತನೆಯನ್ನು ರೂಪಿಸುವ ಅಂಶಗಳಾಗಿರುತ್ತವೆ. ಜೀವನಶೈಲಿ ಎಂಬುದು ಈ ಎಲ್ಲ ಜೈವಿಕಾಂಶಗಳು ಪರಿಸರದೊಂದಿಗೆ ಹೊಂದಿರುವ ಅಂತರ್ ಸಂಬಂಧ ಮತ್ತು ಮಗುವು ತನ್ನನ್ನು ಮತ್ತು ತನ್ನ ಪರಿಸರವನ್ನು ಗ್ರಹಿಸಿಕೊಂಡಿರುವ ರೀತಿಗಳನ್ನು ಅವಲಂಬಿಸಿರುತ್ತದೆ. ಹಾಗಾಗಿಯೇ ಪ್ರತಿ ಮಗುವಿನ ಜೀವನ ಶೈಲಿಯೂ ಭಿನ್ನ ಮತ್ತು ಅನನ್ಯವಾಗಿರುತ್ತದೆ.
ಪರಿಸರದ ಎಲ್ಲ ಅಂಶಗಳ ಪೈಕಿ ಮನೆ, ಶಾಲೆ ಮತ್ತು ಸಮುದಾಯಗಳಲ್ಲಿ ಮಗು ಹೊಂದಿರುವ ಅಂತರ್ ವ್ಯಕ್ತಿ ಸಂಬಂಧಗಳು ತುಂಬಾ ಪ್ರಭಾವಶಾಲಿಯಾಗಿರುತ್ತವೆ. ಪ್ರತಿಯೊಬ್ಬನ ಭೂತದ ಮೇಲೆ ವರ್ತಮಾನ ಮತ್ತು ಭವಿಷ್ಯತ್ತುಗಳು ಅವಲಂಬಿತವಾಗಿದ್ದು, ಭೂತಕಾಲದಲ್ಲಿ ಗಳಿಸಿದ ಅನುಭವಗಳೇ ಮುಂದಿನ ಬೆಳವಣಿಗೆಯ ಹಾದಿಯನ್ನು ರೂಪಿಸುತ್ತಾ ಸಾಗುತ್ತವೆ. ಹೀಗೆ ಗಳಿಸಿದ ಅನುಭವಗಳ ಆಧಾರದ ಮೇಲೆ ರೂಪುಗೊಂಡ ವ್ಯಕ್ತಿತ್ವವೇ ಬಹುಪಾಲು ಜೀವನದುದ್ದಕ್ಕೂ ಬದಲಾವಣೆಯಾಗದೆ ಉಳಿದುಬರುವುದು. ಬದಲಾವಣೆಗಳಾದರೂ ಕೂಡ ಶೇಕಡಾ ಹತ್ತಕ್ಕಿಂತ ಹೆಚ್ಚು ಬದಲಾವಣೆ ಸಾಧ್ಯವೇ ಇಲ್ಲವಾದ್ದರಿಂದ ಜೀವನಶೈಲಿಯೂ ಕೂಡ ಹೀಗೇ ಬದಲಾವಣೆಯಾಗದೆ ಉಳಿಯುವುದು. ಅದೇ ಕಾರಣಕ್ಕಾಗಿ ತನ್ನನ್ನು ತಾನು ನೋಡಿಕೊಳ್ಳುವ ರೀತಿ ಮತ್ತು ತನ್ನನ್ನು ತಾನು ಭಾವಿಸಿಕೊಳ್ಳುವ ರೀತಿ-ಹೀಗೆ ಒಟ್ಟಾರೆಯಾಗಿ ತನ್ನನ್ನು ತಾನು ಅರ್ಥೈಸಿಕೊಂಡಿರುವ ರೀತಿಯು ಬಾಲ್ಯಕಾಲದಲ್ಲಿ ಹೇಗೆ ಬೆಳವಣಿಗೆಯಾಗಿತ್ತು ಎಂಬುದು ತುಂಬಾ ಮುಖ್ಯವಾದ ಸಂಗತಿಯಾಗುತ್ತದೆ.
ಬೆಳವಣಿಗೆಯ ಬಹುಪಾಲು ಸಂಗತಿಗಳು ಕೂಡ ಪರಸ್ಪರ ಸಹ ಮತ್ತು ಪೂರಕ ಸಂಬಂಧ ಹೊಂದಿರುವಂಥವಾಗಿರುತ್ತವೆ. ಉದಾಹರಣೆಗೆ ಸರಾಸರಿಗಿಂತ ಹೆಚ್ಚು ಬೌದ್ಧಿಕ ಬೆಳವಣಿಗೆ ಹೊಂದಿದವರ ಆರೋಗ್ಯ, ಹವ್ಯಾಸ, ಸಾಮಾಜಿಕತೆ ಮತ್ತು ವಿಶೇಷ ಮನೋವೃತ್ತಿಗಳು ಕೂಡ ಸರ್ವೇಸಾಮಾನ್ಯವಾಗಿ ಸರಾಸರಿಗಿಂತ ಹೆಚ್ಚೇ ಆಗಿರುತ್ತವೆ. ಏಕೆಂದರೆ ಮಗುವು ಒಂದು ಇಡಿಯಾದ ಘಟಕವಾಗಿ ಬೆಳವಣಿಗೆ ಹೊಂದುತ್ತದೆಯೇ ಹೊರತು ಬಿಡಿ ಬಿಡಿಯಾದ ಭಾಗಗಳಾಗಿ ಅಲ್ಲ. ಒಬ್ಬನ ಬೌದ್ಧಿಕತೆಯ ಅವನ ದೈಹಿಕ ಸ್ವಾಸ್ಥ್ಯವನ್ನು ಅವಲಂಬಿಸಿರುತ್ತದೆ. ಈ ದೈಹಿಕ ಸ್ವಾಸ್ಥ್ಯವು ಅವನ ಮಾನಸಿಕ ಆವೇಗಗಳನ್ನು ಮತ್ತು ಈ ಮಾನಸಿಕ ಆವೇಗಗಳು ಶಾಲೆಯೊಳಗಿನ ಅವನ ಜಯಾಪಜಯಗಳನ್ನು ಅವಲಂಬಿಸಿರುತ್ತವೆ. ಹೀಗೆ ಒಟ್ಟಾರೆಯಾಗಿ ವ್ಯಕ್ತಿಯೊಬ್ಬನ ಜೀವನಶೈಲಿಯು ಅವನು ಬಾಲ್ಯಕಾಲದಲ್ಲಿ ಪಡೆದಿರುವ ಶಾಲಾನುಭವಗಳನ್ನು ಅವಲಂಬಿಸಿದುದಾಗಿರುತ್ತದೆ.
ಮಾದರಿ ಜೀವನಶೈಲಿಯು ವ್ಯಕ್ತಿಯೊಬ್ಬನಿಗೆ ಮಾನಸಿಕ ಆವೇಗಗಳ ಪಕ್ವತೆ ಮತ್ತು ಸ್ಥಿರತೆಯನ್ನು ಗಳಿಸಿಕೊಳ್ಳುವಲ್ಲಿ ಹಾಗೂ ವೈಯುಕ್ತಿಕ ಮತ್ತು ಸಾಮಾಜಿಕ ಭದ್ರತೆಯನ್ನು ಗಳಿಸಿಕೊಳ್ಳುವಲ್ಲಿ ನೆರವಾಗುತ್ತದೆ. ಅದೇ ರೀತಿಯಾಗಿ ಆರೋಗ್ಯಕರ ಮಾನವ ಸಂಬಂಧಗಳ ಮತ್ತು ಸಮೂಹ ಒಡನಾಟಗಳ ನಿರ್ವಹಣೆಗೆ ಬೇಕಾದ ಶಕ್ತಿಯನ್ನು ನೀಡುತ್ತದೆ ಮತ್ತು ಉತ್ತಮ ಮಾನಸಿಕ ಆರೋಗ್ಯವೂ ಸೇರಿದಂತೆ ಒಂದು ಪರಿಪೂರ್ಣ ದೇಹಾರೋಗ್ಯ ಭಾಗ್ಯವನ್ನು ಒದಗಿಸುತ್ತದೆ.
ಶಿಕ್ಷಣದ ಮುಖ್ಯ ಗುರಿ ಕೂಡ ಸಮಾಜದ ಅಗತ್ಯ ಮತ್ತು ನಿರೀಕ್ಷೆಗಳಿಗನುಗುಣವಾಗಿ ವರ್ತನೆಯ ರೀತಿಗಳನ್ನು ಪರಿವರ್ತಿಸುವುದೇ ಆಗಿದೆ. ಸಮಾಜದಲ್ಲಿ ನಡೆಯುವ ಎಲ್ಲ ಬಗೆಯ ಸಮಾಜೋ-ಸಾಂಸ್ಕೃತಿಕ ಚಟುವಟಿಕೆಗಳನ್ನು ಒಳಗೊಂಡಿರುವ ಎರಡು ವ್ಯವಸ್ಥೆಗಳಾದ ಕುಟುಂಬ ಮತ್ತು ಶಾಲೆಗಳು ಕೂಡ ಸಮಾಜದ ಅಂಗ ಸಂಸ್ಥೆಗಳೇ ಆಗಿರುವುದರಿಂದ ಶಿಕ್ಷಣದ ಒಟ್ಟಾರೆ ಪ್ರಕ್ರಿಯೆಯು ಕುಟುಂಬ ಜೀವನ ಶಿಕ್ಷಣವನ್ನೂ ತನ್ನೊಳಗೆ ಹೊಂದಿಯೇ ಇರುತ್ತದೆ. ಹೀಗೆ ಸಮಾಜವು ಮಾದರಿ ವ್ಯಕ್ತಿತ್ವದವನೆಂದು ಒಪ್ಪಿಕೊಂಡಿರುವ ವ್ಯಕ್ತಿಯು ಅವನ ಪ್ರಾಥಮಿಕ ಶಿಕ್ಷಣ ಕಾಲದ ವರ್ತನೆಗಳು, ಮನೋವೃತ್ತಿಗಳು, ಆಸಕ್ತಿಗಳು ಮತ್ತು ರೀತಿ-ನೀತಿಗಳಿಂದ ರೂಪುಗೊಂಡವನಾಗಿರುತ್ತಾನೆ.
ಮನೆಯಲ್ಲಿ ಎಲ್ಲ ಬಗೆಯ ಸೌಲಭ್ಯಗಳನ್ನು ಹೊಂದಿರುವ ಮತ್ತು ತನ್ನ ಕುಟುಂಬ, ಶಾಲೆ ಹಾಗೂ ಸಮುದಾಐಗಳೊಂದಿಗೆ ಉತ್ತಮ ಬಾಂಧವ್ಯವನ್ನು ಹೊಂದಿರುವ ವಿದ್ಯಾರ್ಥಿಯು ಯಾವುದೇ ಬಗೆಯ ಆತಂಕ-ಉದ್ವೇಗಗಳಿಲ್ಲದೆ ಆನಂದವಾಗಿ, ಶಾಂತಚಿತ್ತನಾಗಿ ಇರುತ್ತಾನೆ. ಇದು ಅವನ ಶಾಲಾ ಇಮೇಜಿನ ಮೇಲೂ ಸಾಕಷ್ಟು ಧನಾತ್ಮಕ ಪ್ರಭಾವವನ್ನು ಬೀರುತ್ತದೆ. ಹೀಗಾಗಿ ಇಂಥ ಮಾದರಿ ಜೀವನಶೈಲಿಯ ಮಕ್ಕಳು ಒಳ್ಳೆಯ ಸಾಮಾಜಿಕ ಹೊಂದಾಣಿಕೆಯ ಗುಣವನ್ನು ಹೊಂದಿರುತ್ತಾರೆ ಮತ್ತು ಕಲಿಕೆಯಲ್ಲೂ ಉತ್ತಮ ಸಾಧನೆಯನ್ನು ಪ್ರದರ್ಶಿಸುತ್ತಾರೆ. ಅದೇ ರೀತಿಯಾಗಿ ಮನೆಯಲ್ಲಿ ಅಂಥ ಏನೂ ಉತ್ತಮ ವಾತಾವರಣ ಇಲ್ಲಿದಿದ್ದರೂ; ಉತ್ತಮ ಶಾಲಾ ಸೌಲಭ್ಯಗಳು, ಪ್ರಭಾವೀ ಶಿಕ್ಷಕರು ಮತ್ತು ಉತ್ತಮ ನಡೆವಳಿಕೆಗಳನ್ನು ಪ್ರೇರೇಪಿಸುವಂಥ ನೀತಿ-ನಿಯಮಗಳಿಂದ ಕೂಡಿದ ಉತ್ತಮವಾದ ಶಾಲಾ ಪರಿಸರವೂ ಕೂಡ ಇಂಥ ಮಾದರಿ ಜೀವನಶೈಲಿಯತ್ತ ಒಬ್ಬ ವಿದ್ಯಾರ್ಥಿಯನ್ನು ಕೊಂಡೊಯ್ಯಬಲ್ಲುದಾಗಿರುತ್ತದೆ.
ಜೀವನಶೈಲಿ ಮತ್ತು ಪ್ರಾಥಮಿಕ ಶಿಕ್ಷಣಗಳು ಪರಸ್ಪರಾವಲಂಬಿಗಳಾಗಿವೆ ಏಕೆಂದರೆ ಮಗುವಿನೊಳಗೆ ಹುಟ್ಟಿನಿಂದಲೇ ಬಂದಿರುವ ಅಂಶಗಳು, ಪರಿಸರದ ಶಕ್ತಿಗಳು-ಅದರಲ್ಲೂ ವಿಶೇಷವಾಗಿ ಮನೆ, ನೆರೆಹೊರೆ ಹಾಗೂ ಶಾಲಾ ಪರಿಸರಗಳ ಶಕ್ತಿಗಳು ಶೈಕ್ಷಣಿಕ ಸಾಧನೆಯ ಮೇಲೆ ಗಮನಾರ್ಹವಾದ ಪ್ರಭಾವಗಳನ್ನುಂಟು ಮಾಡುತ್ತವೆ.
೧. ಜೀವನಶೈಲಿಯ ಮೇಲೆ ಮನೆಯ ಪ್ರಭಾವ
ಪಾಲಕರು, ಮನೆಯ ವಾತಾವರಣ ಹಾಗೂ ಕೌಟುಂಬಿಕ ಸಂಬಂಧಗಳು ಮಗುವಿನ ಶೈಕ್ಷಣಿಕ ಸಾಧನೆಯೊಂದಿಗೆ ನೇರ ಸಂಬಂಧವನ್ನು ಹೊಂದಿವೆ. ನಗರದಲ್ಲಿನ ಮೇಲ್ಮಧ್ಯಮ ಮತ್ತು ಶ್ರೀಮಂತ ವರ್ಗದ ಕುಟುಂಬಗಳು ತಮ್ಮ ಮಕ್ಕಳಿಗೆ ಎಲ್ಲ ಐಷಾರಾಮಿ ಸೌಲಭ್ಯಗಳನ್ನು ಹಾಗೂ ಸೂಕ್ತ ಶೈಕ್ಷಣಿಕ ಅವಕಾಶಗಳನ್ನು ಒದಗಿಸುತ್ತವೆ. ಆದರೆ ಹಳ್ಳಿಗಳಲ್ಲಿನ ಕೆಳಮಧ್ಯಮ ಮತ್ತು ಬಡ ಕುಟುಂಬಗಳ ಮಕ್ಕಳು ಸೂಕ್ತ ಶೈಕ್ಷಣಿಕ ಸೌಲಭ್ಯಗಳನ್ನು ಪಡೆಯುವ ಮಾತು ಒತ್ತಟ್ಟಿಗಿರಲಿ ನೈರ್ಮಲ್ಯರಹಿತವಾದ ಪರಿಸರ ಹಾಗೂ ಅಪೌಷ್ಟಿಕತೆಯ ಸಮಸ್ಯೆಗಳಿಂದಾಗಿ ಅವರ ಆರೋಗ್ಯದ ಪರಿಸ್ಥಿತಿಯೇ ಅಷ್ಟು ಸರಿಯಾಗಿರುವುದಿಲ್ಲ. ಇದು ಅವರ ಕಲಿಕಾ ಸಾಮರ್ಥ್ಯದ ಮೇಲೆ ಪ್ರತಿಕೂಲ ಪರಿಣಾಮವನ್ನು ಬೀರುವುದರಿಂದ ಅವರು ಕಲಿಕಾ ಹಿನ್ನಡೆಯನ್ನು ಅನುಭವಿಸುವಂತಾಗುತ್ತದೆ. ಬಡತನದ ಕಾರಣದಿಂದಾಗಿ ಸಾಮಾನ್ಯ ಜ್ಞಾನವನ್ನು ವೃದ್ಧಿಸುವ ಕಿರುಪ್ರವಾಸ, ಶೈಕ್ಷಣಿಕ ಪ್ರವಾಸಗಳಂಥ ಕಾರ್ಯಕ್ರಮಗಳಿಂಧ ಹೊರಗುಳಿಯುವುದರಿಂದ ಇಂಥ ವಿಷಯಗಳಿಗೆ ಸಂಬಂಧಿಸಿದಂತೆ ಜ್ಞಾನದ ಕೊರತೆ ಮತ್ತು ಹಿಂದುಳಿಯುವಿಕೆಯನ್ನು ಅನುಭವಿಸುತ್ತಾರೆ. ಅದಲ್ಲದೆ ಹಳ್ಳಿಯ ಬಡ ಮಕ್ಕಳು ಮನೆಗೆಲಸಗಳನ್ನು ಮಾಡುವುದೇ ಅಲ್ಲದೆ ಮನೆತನದ ವೃತ್ತಿಗಳಲ್ಲೂ ಪಾಲಕರಿಗೆ ಸಹಾಯ ಮಾಡುತ್ತಾರೆ. ಇದರಿಂದ ಅವರ ಶೈಕ್ಷಣಿಕ ಚಟುವಟಿಕೆಗಳಿಗೆ ಸಮಯ ಕಡಿಮೆ ಉಳಿಯುತ್ತದೆ ಹಾಗೂ ಈಗಾಗಲೇ ಕೆಲಸ ಮಾಡಿದ ದಣಿವೂ ಇದರೊಂದಿಗೆ ಸೇರಿ ಓದಿನತ್ತ ಸೂಕ್ತ ಲಕ್ಷ್ಯವನ್ನು ವಹಿಸಲಾಗುವುದಿಲ್ಲ. ಈ ಸಮಸ್ಯೆಯು ಅವರನ್ನು ಮನೆಯಲ್ಲಷ್ಟೇ ಅಲ್ಲದೆ ಶಾಲೆಯಲ್ಲೂ ಕಾಡುತ್ತದೆ.
ಇದಲ್ಲದೆ ಪಾಲಕರ ಬಡತನ, ಅನಕ್ಷರತೆ ಹಾಗೂ ಬೌದ್ಧಿಕ ಕೀಳರಿಮೆಗಳು ಕೂಡ ಹಳ್ಳಿಯ ಮಕ್ಕಳ ಸಾಧಾರಣ ಕಲಿಕಾ ಸಾಧನೆಗೆ ತಮ್ಮ ಕೊಡುಗೆಯನ್ನು ನೀಡುತ್ತವೆ. ಇಂಥ ಪಾಲಕರಿಗೆ ಅತ್ತ ಶಿಕ್ಷಣದ ಬಗ್ಗೆ ಒಳ್ಳೆ ಅಭಿಪ್ರಾಯವೂ ಇರುವುದಿಲ್ಲ ಇತ್ತ ಮಕ್ಕಳಿಗೆ ಸೂಕ್ತ ಮಾರ್ಗದರ್ಶನ ನೀಡುವ ಸಾಮರ್ಥ್ಯವೂ ಇರುವುದಿಲ್ಲ.
ನಗರದ ಮಕ್ಕಳ ಸಮಸ್ಯೆಗಳ ಸ್ವರೂಪ ಬೇರೆ ತೆರನಾದದ್ದು. ಕೌಟುಂಬಿಕ ಸಂಬಂಧಗಳು ಮತ್ತು ವರ್ತನೆಗಳು ಈ ಮಕ್ಕಳ ಪಾಲಿಗೆ ಅಡ್ಡಗಾಲಾಗಿ ಕಾಡುತ್ತವೆ. ತಂದೆ-ತಾಯಿ ಸಂಬಂಧ ಅಷ್ಟು ಮಧುರವಾಗಿರದಿದ್ದಲ್ಲಿ, ಮನೆಯಲ್ಲಿ ಮಲತಾಯಿ ಅಥವಾ ಮಲತಂದೆ ಇದ್ದಲ್ಲಿ, ಪಾಲಕರು ಅತಿಶಿಸ್ತಿನವರೋ, ಇಲ್ಲವೆ ಅತ್ಯಂತ ನಿರ್ಲಕ್ಷ್ಯದವರೋ ಆಗಿದ್ದಲ್ಲಿ, ಮನೆಯಲ್ಲಿ ಹೊಂದಾಣಿಕೆಯಿರದೆ ಸದಾ ಜಗಳ ನಡೆಯುತ್ತಿದ್ದಲ್ಲಿ, ಅತಿನಿರೀಕ್ಷೆಯ ಒತ್ತಡದ ವಾತಾವರಣವಿದ್ದಲ್ಲಿ-ಮಕ್ಕಳ ಸಾಮಾಜಿಕ ಮತ್ತು ಮನೋವೈಜ್ಞಾನಿಕ ಅಗತ್ಯಗಳ ಸಕಾಲಿಕ ಈಡೇರಿಕೆಯಾಗದೆ ಅದೇ ವ್ಯಸನದಲ್ಲಿ ಕಲಿಕಾ ಹಿನ್ನಡೆಯತ್ತ ಪಯಣ ಆರಂಭಿಸುತ್ತಾರೆ. ನಗರ ಅಥವಾ ಹಳ್ಳಿ ಯಾವುದೇ ಪ್ರದೇಶದ ಮಗುವಿಗು ಉತ್ತರ ಬಾಲ್ಯದ ಈ ಅವಸ್ಥೆಯಲ್ಲಿ ಪ್ರೀತಿ, ವಾತ್ಸಲ್ಯ, ಅಭಯ ಮತ್ತು ಸೂಕ್ತವಾದ ಸಕಾಲಿಕ ಮಾರ್ಗದರ್ಶನದ ಅಗತ್ಯವಿರುತ್ತದೆ.
೨. ಜೀವನಶೈಲಿಯ ಮೇಲೆ ಶಾಲೆಯ ಪ್ರಭಾವ
ಕಲಿಕಾ ಹಿಂದುಳಿಯುವಿಕೆಗೆ ಅಸಮಪರ್ಕಕ ಶಾಲಾ ವಾತಾವರಣ ಮತ್ತು ಅಲ್ಲಿಯ ಪ್ರತಿಕೂಲ ಪರಿಸ್ಥಿತಿಗಳೂ ಕಾರಣವಾಗುತ್ತವೆ. ನಿರಂತರ ಗೈರುಹಾಜರಿ ಮತ್ತು ಅನಿಯಮತಿ ಹಾಜರಿಗಳ ಪರಿಣಾಮವಾಗಿ ಸಹಜವಾಗಿ ಮಗುವು ಕಲಿಕೆಯಲ್ಲಿ ಹಿಂದೆ ಬೀಳುತ್ತದೆ. ಈ ಸಮಸ್ಯೆಯು ಹಳ್ಳಿಯ ಸರ್ಕಾರಿ ಶಾಲೆಗಳಲ್ಲಿ ಹೆಚ್ಚು ಹೆಚ್ಚು ಕಂಡು ಬರುತ್ತದೆ. ಸ್ವತಃ ಪಾಲಕರೇ ಮಕ್ಕಳನ್ನು ಹೊಲದ ಕೆಲಸಗಳಿಗೆ, ಮನೆಗೆಲಸಗಳಿಗೆ, ಕೂಲಿ ಕೆಲಸಕ್ಕೆ ಹೆಚ್ಚುವುದು ಅಲ್ಲಿ ಸಾಮಾನ್ಯವಾದ ಸಂಗತಿಯಾಗಿದೆ.
ನಗರದ ಖಾಸಗಿ ಶಾಲೆಗಳ ಮಕ್ಕಳಿಗೆ ಈ ಸಮಸ್ಯೆಗಳಿಲ್ಲ. ಅವರ ಸಮಸ್ಯೆಗಳೇ ಬೇರೆ. ದೋಷಯುಕ್ತ, ಅನಾಸಕ್ತಿದಾಯಕವಾದ, ರುಚಿಹೀನವಾದ ಬೋಧನಾಶೈಲಿ; ಕಲಿಕಾನುಭವಗಳಲ್ಲಿ ಸೂಕ್ತ ಪುನರಾವರ್ತನೆ, ಪ್ರಾಯೋಗಿಕತೆ, ಕ್ರಿಯಾಶೀಲತೆ ಹಾಗೂ ವೈವಿಧ್ಯತೆಯ ಕೊರತೆ; ದೋಷಪೂರಿತವಾದ ಪಠ್ಯಕ್ರಮ ಮತ್ತು ಪರೀಕ್ಷಾ ವ್ಯವಸ್ಥೆ; ಮಾರ್ಗದರ್ಶನದ ಕೊರತೆ; ದುರ್ಬಲ ಆಡಳಿತ ವ್ಯವಸ್ಥೆ; ಅಶಿಸ್ತು; ಮನೆಗೆಲಸದ ಪರಿಶೀಲನೆ ಮಾಡದಿರುವಿಕೆ; ಪ್ರಶಂಸೆಯ ಕೊರತೆ; ಶಿಕ್ಷಕರ ಮನೋಭಾವ, ಸಿಬ್ಬಂದಿ ನಡುವಿನ ಅಪಹೊಂದಾಣಿಕೆ ಮುಂತಾದವು ಮಕ್ಕಳು ಕಲಿಕೆಯಲ್ಲಿ ಹಿಂದೆ ಬೀಳುವಲ್ಲಿ ತಮ್ಮ ಕೊಡುಗೆಯನ್ನು ನೀಡುತ್ತವೆ. ಈ ಸಮಸ್ಯೆಗಳು ಹಳ್ಳಿಯ ಸರ್ಕಾರಿ ಶಾಲೆಯಲ್ಲೂ ಇದ್ದು ಅವು ನಿರಂತರವಾಗಿ ಶಾಲೆಗೆ ಬರುವ ಮಕ್ಕಳನ್ನು ಬಾಧಿಸುತ್ತವೆ.
೩. ಜೀವನಶೈಲಿಯ ಮೇಲೆ ನೆರೆಹೊರೆಯ ಪ್ರಭಾವ
ಮಗುವಿನ ಸಾಮಾಜಿಕ ಪರಿಸರವು ಕೇವಲ ಮನೆ ಮತ್ತು ತರಗತಿ ಕೊಠಡಿಗಳ ನಾಲ್ಕು ಗೋಡೆಗಳ ನಡುವಿಗೇ ಸೀಮಿತವಾಗಿರದೆ ಮನೆಯ ಸುತ್ತಲಿನ ನೆರೆಹೊರೆ, ಜೊತೆಯಲ್ಲಿ ಆಡುವ ಗೆಳೆಯರ ಸಮೂಹ, ನಿತ್ಯ ಒಡನಾಡುವ ಸಮುದಾಯದ ಸದಸ್ಯರು, ಸಮೂಹ ಮಾಧ್ಯಮಗಳು ಮುಂತಾದ ಹಲವು ಸಂಗತಿಗಳನ್ನು ಒಳಗೊಂಡಿದೆ. ಇವುಗಳ ಮೂಲಕ ಮಗುವು ಹಲವಾರು ಸಾಮಾಜಿಕ ಅನಿಷ್ಟಗಳ ಸಮೀಪ ಸಂಪರ್ಕಕ್ಕೆ ಬರುವುದರಿಂದ ಅದರ ಶೈಕ್ಷಣಿಕ ಸಾಧನೆಗೆ ಅಡ್ಡಿಯುಂಟಾಗುವ ಸಂಭವವಿರುತ್ತದೆ. ಇದು ಹಳ್ಳಿ ಮತ್ತು ಪಟ್ಟಣ ಎರಡರ ಮಕ್ಕಳ ಸಾಮಾನ್ಯ ಸಮಸ್ಯೆಯಾಗಿದೆ. ಆದರೆ ಈ ಅನಿಷ್ಟಗಳ ಸ್ವರೂಪ ಮತ್ತು ಸ್ವಭಾವಗಳು ಹಳ್ಳಿ ಮತ್ತು ಪಟ್ಟಣಗಳಲ್ಲಿ ಬೇರೆ ಬೇರಯಾಗಿರುತ್ತವೆ
ಈ ರೀತಿಯಾಗಿ ಹಲವಾರು ಪರಿಸರದ ಪ್ರಭಾವಗಳಿಂದ ರೂಪುಗೊಂಡಿರುವ ಜೀವನಶೈಲಿಯು ಬಹುಮಟ್ಟಿಗೆ ಮಗುವಿನ ಶೈಕ್ಷಣಿಕ ಪ್ರಗತಿಯನ್ನು ನಿಯಂತ್ರಿಸಿ ನಿರ್ದೇಶಿಸುತ್ತದೆ. ಅವನ ಆಸಕ್ತಿಗಳು, ಮನೋವೃತ್ತಿಗಳು, ಕೆಲಸದ ಮತ್ತು ಓದಿನ ಹವ್ಯಾಸಗಳು, ಯೋಚಿಸುವ ಮತ್ತು ತರ್ಕಿಸುವ ಸಾಮರ್ಥ್ಯ, ಅರ್ಥ ಮಾಡಿಕೊಳ್ಳುವ ಮತ್ತು ಅವಲೋಕಿಸುವ ಶಕ್ತಿಗಳು.. ಎಲ್ಲವೂ ಅವನು ವಾಸಿಸುವ ಪರಿಸರದ ರೀತಿ ಮತ್ತು ಸ್ವರೂಪಗಳಿಂದ ಅಂದರೆ ಜೀವನಶೈಲಿಯಿಂದ ಪ್ರಭಾವಕ್ಕೊಳಗಾಗುತ್ತವೆ. ಪರಿಣಾಮವಾಗಿ ಯಾರೇ ಆಗಲಿ ಅಂತಿಮವಾಗಿ ಅವನ ಜೀವನಶೈಲಿಯು ಪಡೆದುಕೊಳ್ಳಲು ಅನುಮತಿಸಿದಷ್ಟನ್ನು ಮಾತ್ರವೇ ಪಡೆದುಕೊಳ್ಳುತ್ತಾನೆ.
ಶಿಕ್ಷಣ ಮತ್ತು ಸಂಸ್ಕೃತಿ
ಮಾನವನ ನಡೆವಳಿಕೆಯು ಹೊಂದಾಣಿಕೆಯ ಸ್ವರೂಪದ್ದಾಗಿದೆ. ಹಾಗಾಗಿ ಅದು ಯಾವುದೇ ಬಗೆಯ ಸಾಂಸ್ಕೃತಿಕ ಪರಿಸರಕ್ಕೂ ತನ್ನನ್ನು ಹೊಂದಿಸಿಕೊಳ್ಳುತ್ತದೆ. ಆದರೆ ಇದಕ್ಕಾಗಿ ಸೂಕ್ತ ತರಬೇತಿಯ ಅಗತ್ಯವಿದೆ. ತರಬೇತಿಯ ಮಾತು ಬಂದಾಗ ಪುನಃ ಅದು ನಮಗೆ ಶಿಕ್ಷಣದ ಪರಿಕಲ್ಪನೆಯನ್ನು ನೆನಪಿಗೆ ತಂದುಕೊಡುತ್ತದೆ.
ಮಗುವಿನ ಸಮಾಜವು ಪಾಲಕರು ಮತ್ತು ಸಹೋದರರಿಂದ ಪ್ರಾರಂಭವಾಗಿ ನಿಧಾನವಾಗಿ ಹಲವು ಬಗೆಯ ಮಾನವೀಯ ಸಂಬಂಧಗಳನ್ನು ಒಳಗೊಳ್ಳುತ್ತ ಬೆಳೆಯುತ್ತ ಸಾಗುತ್ತದೆ. ಶೈಕ್ಷಣಿಕ ಓದಿನ ಜೊತೆಜೊತೆಗೇ ಸಮಾಜದ ಓದೂ ನಡೆದೇ ಇರುತ್ತದೆ. ಶೈಕ್ಷಣಿಕ ಓದಿನ ಭಾಗವಾಗಿ ಬರುವ ಮನಃಶಾಸ್ತ್ರ, ಸಮಾಜಶಾಸ್ತ್ರ ಮತ್ತು ಶರೀರರಚನಾಶಾಸ್ತ್ರಗಳ ತಿಳಿವಳಿಕೆಯು ಸಂಸ್ಕೃತಿಯನ್ನು ಅರ್ಥೈಸಿಕೊಳ್ಳುವಲ್ಲಿ ನೆರವಾಗುತ್ತದೆ. ಅದೇ ರೀತಿಯಾಗಿ ಉತ್ತಮ ಸಂಸ್ಕೃತಿಯು ಮಗುವಿಗೆ ಶಿಕ್ಷಿತನಾಗಲು ಪ್ರೇರೇಪಿಸುತ್ತದೆ. ಹೀಗೆ ಶಿಕ್ಷಣ ಮತ್ತು ಸಂಸ್ಕೃತಿಗಳ ಸಂಬಂಧವು ಅವಿನಾಭಾವವಾಗಿದೆ.
ಶಿಕ್ಷಣದ ಮುಖ್ಯ ಗುರಿ ಮಗುವಿನ ವ್ಯಕ್ತಿತ್ವದ ಸರ್ವಾಂಗೀಣ ಬೆಳವಣಿಗೆಯಾಗಿದೆ. ನಿರ್ದಿಷ್ಟ ಸಂಸ್ಕೃತಿಯೊಂದರಲ್ಲಿ ಪ್ರಭಾವಶಾಲಿಯಾಗಿ ಬೆಳೆಯುವಲ್ಲಿ ಶಾಲೆಯೆಂಬ ವಿಶೇಷ ನಿಯೋಗದ ಪಾತ್ರ ತುಂಬಾ ಮಹತ್ವದ್ದಾಗಿದೆ. ಹೀಗೆ ವ್ಯಕ್ತಿಯು ಸಮಾಜದ ಸಂಸ್ಕೃತಿಯಿಂದ ರೂಪುಗೊಂಡು ನಂತರ ಸಮಾಜದಲ್ಲಿ ಪ್ರಜ್ಞಾಪೂರ್ವಕ ಬದಲಾವಣೆಗಳನ್ನು ಜಾರಿಗೆ ತರುವ ಮೂಲಕ ಅದೇ ಸಂಸ್ಕೃತಿಯ ಬೆಳವಣಿಗೆಗೆ ಕೊಡುಗೆ ನೀಡುವಂತಾಗುತ್ತಾನೆ.
ಸಂಸ್ಕೃತಿ ಮತ್ತು ಜೀವನಶೈಲಿ
ಒಬ್ಬ ವ್ಯಕ್ತಿಯ ಜೀವನಶೈಲಿಯ ಅವನು ಹುಟ್ಟಿ ಬೆಳೆದಿರುವ ಸಂಸ್ಕೃತಿಯಿಂದ ಸಾಕಷ್ಟು ಪ್ರಭಾವಕ್ಕೊಳಗಾಗಿರುತ್ತದೆ. ಯಾರದೇ ಜೀವನಶೈಲಿಯನ್ನು ತೆಗೆದುಕೊಂಡರೂ ಅದು ಅವರ ಸಾಂಸ್ಕೃತಿಕ ಚೌಕಟ್ಟಿನೊಳಗೇ ರೂಪುಗೊಂಡಿರುತ್ತದೆ. ಇದೇ ಸಂದರ್ಭಕ್ಕೆ ಪರಿಸರ ಸಂಬಂಧೀ ಜಾಗೃತಿಯನ್ನು ಮೂಡಿಸುವಲ್ಲಿ ಸಾಂಸ್ಕೃತಿಕ ಪರಿಸರದ ಪ್ರಭಾವವನ್ನು ಅರ್ಥ ಮಾಡಿಕೊಳ್ಳುವುದೂ ಬಹಳ ಮುಖ್ಯವಾದ ಸಂಗತಿಯಾಗಿದೆ. ಏಕೆಂದರೆ ಪ್ರತಿಯೊಬ್ಬ ವ್ಯಕ್ತಿಯೂ ಜೈವಿಕದ ಜೊತೆಗೆ ಸಾಂಸ್ಕೃತಿಕ ಉತ್ಪನ್ನವೂ ಆಗಿರುತ್ತಾನೆ. ಅವನು ಜೀನ್ಸ್‌ಗಳ ಮೂಲಕ ಬಂದ ಅನುವಂಶೀಯತೆಯ ಗುಣಲಕ್ಷಣಗಳಿಂದಷ್ಟೇ ಅಲ್ಲದೆ ತಾನು ಹುಟ್ಟಿ-ಬೆಳೆದಿರುವ ಸಂಸ್ಕೃತಿಯಿಂದಲೂ ಪ್ರಭಾವಕ್ಕೊಳಗಾಗಿರುತ್ತಾನೆ.
ಬೇರೆ-ಬೇರೆ ಸಮಾಜಗಳು ಬೇರೆ-ಬೇರೆ ಬಗೆಯ ಸಂಸ್ಕೃತಿಗಳನ್ನು ಹೊಂದಿರುತ್ತವೆ. ಈ ವಿವಿಧ ಬಗೆಯ ಸಮಾಜಗಳ ಸಂಸ್ಕೃತಿಗಳನ್ನು ಹೋಲಿಸಿ ನೋಡಿದಾಗ ಕೆಲವು ನಿರ್ದಿಷ್ಟ ವರ್ತನೆಗಳು ಸಾಮಾನ್ಯವಾಗಿರುವುದು ಕಂಡು ಬರುತ್ತದೆ. ಉದಾಹರಣೆಗೆ ಬಹುತೇಕ ಎಲ್ಲ ಸಮಾಜಗಳಲ್ಲೂ ಏಕಪತ್ನಿತ್ವ ರೀತಿಯ ಕೌಟುಂಬಿಕ ಜೀವನಶೈಲಿ ರೂಢಿಯಲ್ಲಿದ್ದರೆ ಕೆಲವು ಸಮಾಜಗಳಲ್ಲಿ ಬಹುಪತ್ನಿತ್ವ ಜಾರಿಯಲ್ಲಿದೆ. ಎಲ್ಲ ಸಮಾಜಗಳು ಆಹಾರಪದ್ಧತಿಗೆ ಸಂಬಂಧಿಸಿದಂತೆ ಒಂದೋ ಸಸ್ಯಾಹಾರವನ್ನು ಇಲ್ಲವೆ ಮಾಂಸಾಹಾರವನ್ನು ಪಾಲಿಸಿಕೊಂಡು ಬಂದಿದ್ದರೆ; ಎಲ್ಲೋ ಒಂದೆರಡು ಕಡೆ ನರಭಕ್ಷಕ ಪದ್ಧತಿಯಿರುವುದನ್ನು ಕಾಣುತ್ತೇವೆ. ಹಾಗೆಯೇ ಮದುವೆಯು ಎಲ್ಲ ಸಮಾಜಗಳಲ್ಲಿನ ಸಾಮಾನ್ಯ ಸಂಪ್ರದಾಯವಾಗಿದ್ದರು ಮದುವೆಯ ಆಚರಣೆಯಲ್ಲಿ ಸಾಕಷ್ಟು ಭಿನ್ನತೆಗಳಿವೆ. ಇನ್ನೂ ಒಂದು ಮುಖ್ಯವಾದ ಅಂಶವೆಂದರೆ ಒಂದೇ ಸಮಾಜದಲ್ಲಿ ಪ್ರಧಾನ ಸಂಸ್ಕೃತಿ ಮತ್ತು ಅಧೀನ ಅಥವಾ ಉಪಸಂಸ್ಕೃತಿಗಳು ರೂಢಿಯಲ್ಲಿರುತ್ತವೆ.
ಮಕ್ಕಳು ತಾವು ಹುಟ್ಟಿ-ಬೆಳೆಯುತ್ತಿರುವ ಸಮಾಜದ ಸಂಸ್ಕೃತಿಯ ಅಚ್ಚಿಗನುಗುಣವಾಗಿ ತಯಾರಾಗುತ್ತಾ ಹೋಗುತ್ತವೆ. ಅದೇ ಕಾರಣಕ್ಕಾಗಿ ಕೆಲವು ಸಾಮಾಜಿಕ ಆಚರಣೆಗಳು ಮತ್ತು ಸಂಪ್ರದಾಯಗಳಿಗೆ ಸಂಬಂಧಿಸಿದಂತೆ ಅಮೇರಿಕಾದ ಮಕ್ಕಳು ಭಾರತದ ಅದೇ ವಯೋಮಾನದ ಮಕ್ಕಳಿಗಿಂತ ಭಿನ್ನ ನಿಲುವನ್ನು ಪ್ರದರ್ಶಿಸುತ್ತವೆ.
ಅನುವಂಶಿಯತೆಯು ವ್ಯಕ್ತಿಯ ಸಂಸ್ಕಾರವನ್ನು ಪ್ರಭಾವಿಸುತ್ತದಾದರೂ ಈ ಪ್ರಭಾವವು ಆ ವ್ಯಕ್ತಿಯು ತನ್ನ ಸಾಮಾಜಿಕ ಪರಿಸರದೊಂದಿಗೆ ಹೊಂದಿರುವ ಒಡನಾಟ ಮತ್ತು ಸಾಮಾಜಿಕ ಸಮೂಹಗಳಿಂದ ಅವನು ಕಲಿತಿರುವ ಪಾಠಗಳನ್ನು ಅವಲಂಬಿಸಿರುತ್ತದೆ.
ಜರ್ಮನ್ನರು ತಮ್ಮ ದೇಶವನ್ನು ಪಿತೃಭೂಮಿ ಎಂದು ಕರೆದರೆ ನಾವು ನಮ್ಮ ದೇಶವನ್ನು ಮಾತೃಭೂಮಿ ಎಂದು ಕರೆಯುತ್ತೇವೆ. ಅಮೇರಿಕಾದಲ್ಲಿ ರೂಢಿಯಲ್ಲಿರುವ ಹದಿಹರೆಯದ ಹುಡುಗರ ‘ಡೇಟಿಂಗ್‌ ಕಲ್ಚರ್’ ಅನ್ನು ಭಾರತವು ಸುತರಾಂ ಒಪ್ಪುವುದಿಲ್ಲ. ಹೀಗೆ ಭಿನ್ನ ಸಾಂಸ್ಕೃತಿಕ ಹಿನ್ನೆಲೆಯ ಜನರು ವಿದ್ಯಾಭ್ಯಾಸ, ಉದ್ಯೋಗ ಮತ್ತು ಭಾಷೆಗಳಿಗೆ ಸಂಬಂಧಿಸಿದಂತೆ ಭಿನ್ನ ನಿಲುವುಗಳನ್ನು ಹೊಂದಿರುತ್ತಾರೆ. ವಿರಾಮಕಾಲದ ಚಟುವಟಿಕೆಗಳು ಮತ್ತು ಹವ್ಯಾಸಗಳ ಆದ್ಯತೆಯಲ್ಲೂ, ಕಲಾತ್ಮಕ ಅಭಿವ್ಯಕ್ತಿಯಲ್ಲೂ ಕೂಡ ಈ ಭಿನ್ನತೆ ಕಂಡು ಬರುತ್ತದೆ. ನಂಬಿಕೆ ಮತ್ತು ಮೌಲ್ಯಗಳ ನಡುವಿನ ವ್ಯತ್ಯಾಸವಂತೂ ಸ್ಪಷ್ಟಗೋಚರ ಸಂಗತಿಯಾಗಿದೆ.
ಈ ಎಲ್ಲ ಅಂಶಗಳಿಂದ ಸ್ಪಷ್ಟವಾಗುವುದೇನೆಂದರೆ ಒಬ್ಬ ವ್ಯಕ್ತಿಯು ಅವನ ನಿರ್ದಿಷ್ಟ ಸಮಾಜದ ಸಂಸ್ಕೃತಿಯ ಅಚ್ಚಿನಂತೆ ರೂಪುಗೊಳ್ಳುತ್ತಾನೆ. ಆದ್ದರಿಂದ ಸಂಸ್ಕೃತಿಯ ಶೈಕ್ಷಣಿಕ ನಿಹಿತಾರ್ಥಗಳ ಅರಿವು ಪ್ರಾಥಮಿಕ ಹಂತದ ಶಿಕ್ಷಕರಿಗೆ ತುಂಬಾ ಅಗತ್ಯವಾಗಿದೆ.
ಶಿಕ್ಷಣ ಮತ್ತು ಜೀವನ ಶೈಲಿ (೩)
ಮಗುವಿನ ಮೇಲೆ ಜೀವನಶೈಲಿಯ ಪ್ರಭಾವ
ಮಾದರಿ ಜೀವನಶೈಲಿಯು ಮಗುವಿನ ಸರ್ವಾಂಗೀಣ ಪ್ರಗತಿಯ ಉದ್ದೇಶದ ಈಡೇರಿಕೆಗಾಗಿ ಬಹಳ ಅಗತ್ಯವಾಗಿದೆ. ಒಂದು ಉತ್ತಮ ವ್ಯಕ್ತಿತ್ವವನ್ನು ರೂಪಿಸಿಕೊಳ್ಳಲು ಮತ್ತು ಜೀವನದುದ್ದಕ್ಕೂ ಅದನ್ನು ಕಾಪಾಡಿಕೊಂಡು ಹೋಗಲು ಇದು ಮಗುವಿಗೆ ನೆರವಾಗುತ್ತದೆ. ಮಾದರಿ ಜೀವನಶೈಲಿಯು ಉಂಟು ಮಾಡುವ ಸರ್ವಾಂಗೀಣ ಪ್ರಗತಿಯು ಮಗುವಿನ ದೈಹಿಕ, ಮಾನಸಿಕ, ಭಾವನಾತ್ಮಕ, ನೈತಿಕ ಹಾಗೂ ಸಾಮಾಜಿಕ ಬೆಳವಣಿಗೆಗಳ ಮೊತ್ತವಾಗಿರುತ್ತದೆ. ಹಾಗಾಗಿ ಇವುಗಳನ್ನೂ ಈಗ ಒಂದೊಂದಾಗಿ ನೋಡೋಣ.
ಅ) ದೈಹಿಕ ಬೆಳವಣಿಗೆ
ದೈಹಿಕ ಬೆಳವಣಿಗೆಯು ಬೌದ್ಧಿಕ ಬೆಳವಣಿಗೆಗೆ ಸಹಕರಿಸುತ್ತದೆ. ಭಾವನಾತ್ಮಕ ಮತ್ತು ಸಾಮಾಜಿಕ ಹೊಂದಾಣಿಕೆಯ ಸ್ವಭಾವಗಳು ಕೂಡ ದೈಹಿಕ ಬೆಳವಣಿಗೆಯೊಂದಿಗೆ ನೇರ ಸಂಬಂಧ ಹೊಂದಿವೆ. ದಪ್ಪನೆಯ, ಕುಳ್ಳಗಿನ, ತೆಳ್ಳಗಿನ, ಎತ್ತರದ ಮಕ್ಕಳನ್ನು ಇತರೆ ಮಕ್ಕಳು ಬೇರೆಯಾಗಿ ನೋಡುವುದರಿಂದಾಗಿ ಆ ಮಕ್ಕಳು ತಮ್ಮ ಕೀಳರಿಮೆಯನ್ನು ಸರಿದೂಗಿಸಿಕೊಳ್ಳುವ ಪ್ರಯತ್ನವಾಗಿ ನಾಚಿಕೆ-ಹಿಂಜರಿಕೆಯ ಇಲ್ಲವೆ ಜಗಳಗಂಟತನದ ಸ್ವಭಾವಗಳನ್ನು ರೂಢಿಸಿಕೊಳ್ಳುತ್ತಾರೆ. ದೈಹಿಕ ಬೆಳವಣಿಗೆಯು ಬಾಹ್ಯ ಮತ್ತು ಆಂತರಿಕ ಎರಡೂ ಅಂಗಾಂಗಗಳ ಬೆಳವಣಿಗೆಯನ್ನು ಒಳಗೊಂಡಿರುತ್ತದೆ. ಬಾಹ್ಯ ಬೆಳವಣಿಗೆಯು ಸರಿಯಾಗಿದ್ದಾಗ ಒಳಗಿನ ಗ್ರಂಥಿಗಳೂ ಕೂಡ ಸರಿಯಾಗಿ ತಮ್ಮ ಚೋದಕಗಳನ್ನು ಸ್ರವಿಸುವ ಮೂಲಕ ಪರಿಚಲನಾಂಗ, ಶ್ವಾಸಕಾಂಗಗಳ ಸಮರ್ಪಕ ಕಾರ್ಯನಿರ್ವಹಣೆಗೆ ಅನುವು ಮಾಡಿಕೊಡುತ್ತವೆ.
ಬ) ಬೌದ್ಧಿಕ ಅಥವಾ ಮಾನಸಿಕ ಬೆಳವಣಿಗೆ
ಬೌದ್ಧಿಕ ಅಥವಾ ಮಾನಸಿಕ ಬೆಳವಣಿಗೆಯು ಅನುವಂಶೀಯತೆ ಮತ್ತು ಪರಿಸರಗಳಿಂದ ನಿಯಂತ್ರಿಸಲ್ಪಟ್ಟಿರುತ್ತದೆ. ಜೀವನದಲ್ಲಿ ಪಡೆಯುತ್ತಾ ಸಾಗುವ ಕಲಿಕೆಯ ಅವಕಾಶಗಳು ಮತ್ತು ಸಾಮಾಜಿಕ-ಸಾಂಸ್ಕೃತಿಕ ಅನುಭವಗಳು ಬೌದ್ಧಿಕ ಬೆಳವಣಿಗೆಯಲ್ಲಿ ಮಹತ್ವದ ಪಾತ್ರವನ್ನು ನಿರ್ವಹಿಸುತ್ತವೆ. ಮಾದರಿ ಜೀವನಶೈಲಿಯು ಈ ಅಂಶಗಳನ್ನು ತೀವ್ರಗೊಳಿಸುವ ಮೂಲಕ ಬೌದ್ಧಿಕ ಬೆಳವಣಿಗೆಯು ತನ್ನ ತುರೀಯ ಅವಸ್ಥೆಯನ್ನು ತಲುಪಲು ಸಹಾಯ ಮಾಡುತ್ತದೆ. ಮಾದರಿ ಜೀವನಶೈಲಿಯಿಂದ ಉಂಟಾಗುವ ಬೌದ್ಧಿಕ ಅಥವಾ ಮಾನಸಿಕ ಬೆಳವಣಿಗೆಗೆ ಸಂಬಂಧಿಸಿದಂತೆ ಈ ಕೆಳಕಂಡ ಬದಲಾವಣೆಗಳು ಮಗುವಿನಲ್ಲಿ ಕಂಡು ಬರುತ್ತವೆ.
೧. ಮಗು ತನ್ನ ಮತ್ತು ಹೊರ ಜಗತ್ತಿನ ನಡುವಿನ ವ್ಯತ್ಯಾಸವನ್ನು ಗುರುತಿಸಲು ಪ್ರಾರಂಭಿಸುತ್ತದೆ.
೨. ಹನ್ನೆರಡನೆಯ ವಯಸ್ಸಿನ ಹೊತ್ತಿಗಾಗಲೇ ಮಗುವಿನಲ್ಲಿ ಸಾಮಾನ್ಯ ನೀತಿ-ನಿಯಮಗಳ ಪರಿಕಲ್ಪನೆ ಸ್ಪಷ್ಟವಾಗಿರುತ್ತದೆ.
೩. ಶೀಘ್ರ ಗ್ರಹಿಕೆಯ ಹಂತವಾಗಿರುವುದರಿಂದ ಶಾಲೆಯಲ್ಲಿ ಮಗುವಿನ ಕಲಿಕೆ ಮತ್ತು ಸ್ಮರಣೆಗಳು ಬಲಗೊಳ್ಳುತ್ತವೆ.
೪. ತಾರ್ಕಿಕ ಶಕ್ತಿಯು ಹೆಚ್ಚಾಗುತ್ತಾ ಸಾಗುತ್ತದೆ. ಮೂರ್ತ ವಸ್ತುವಿನ ಮೇಲೆ ತನ್ನ ಜ್ಞಾನಾತ್ಮಕ ಕಾರ್ಯಾಚರಣೆಗಳನ್ನು ಅನ್ವಯಿಸಿ ನೋಡುತ್ತದೆ ಮತ್ತು ಈ ಸಂದರ್ಭದಲ್ಲಿ ಆಯ್ಕೆ ಮತ್ತು ಅನ್ವಯದ ಸಾಮರ್ಥ್ಯ ಹೆಚ್ಚಾಗಿರುತ್ತದೆ.
೫. ವಿಜ್ಞಾನದಲ್ಲಿನ ಆಸಕ್ತಿ ಮತ್ತು ಯಂತ್ರೋಪಕರಣಗಳ ನಿರ್ವಹಣಾ ಕೌಶಲ್ಯವು ಈ ಹಂತದಲ್ಲಿ ಉಚ್ಛ್ರಾಯ ಸ್ಥಿತಿ ತಲುಪುತ್ತದೆ.
೬. ಧೈರ್ಯ ಮತ್ತು ಪ್ರಾಮಾಣಿಕತೆಗಳು ವೃದ್ಧಿಸುತ್ತವೆ.
೭. ಕಾಲ್ಪನಿಕ ಆಟಗಳನ್ನು ಇಷ್ಟಪಡತೊಡಗಿರುತ್ತಾರೆ.
೮. ಸಾಮಾನ್ಯೀಕರಣದ ಅಸಾಧಾರಣ ಶಕ್ತಿಯನ್ನು ಗಳಿಸಿಕೊಂಡಿರುತ್ತಾರೆ. ತಕ್ಷಣದ ಕಾರಣ ಮತ್ತು ಪರಿಹಾರಗಳ ಬಗ್ಗೆ ಹಾಗೂ ಪ್ರಚಲಿತ ವಿದ್ಯಮಾನಗಳ ಬಗ್ಗೆ ಹೆಚ್ಚು ಆಸಕ್ತಿ ಹೊಂದಿರುತ್ತಾರೆ.
೯. ಸಮಸ್ಯೆಯನ್ನು ಅಮೂಲಾಗ್ರವಾಗಿ ವಿಶ್ಲೇಷಣೆಗೆ ಒಳಪಡಿಸಬಲ್ಲವರಾಗಿರುತ್ತಾರೆ.
ಬುದ್ಧಿಶಕ್ತಿಯು ಅನುವಂಶೀಯವಾಗಿ ಮಗುವಿಗೆ ಬಂದರೂ ಇದು ಒಂದು ಅರ್ಜಿತ ಸಂಗತಿಯಾಗಿದ್ದು ಸಮಾಜವು ಇದರ ಬೆಳವಣಿಗೆಗೆ ಅಗತ್ಯವಾದ ಪರಿಸರ ಮತ್ತು ಪೌಷ್ಠಿಕತೆಗಳನ್ನು ಒದಗಿಸುತ್ತದೆ. ಅದೇ ಕಾರಣಕ್ಕೆ ಅಪೌಷ್ಠಿಕತೆಯಿಂದ ಬಳಲುವ ಮಕ್ಕಳು ಮಾನಸಿಕವಾಗಿ ಮತ್ತು ಬೌದ್ಧಿಕವಾಗಿ ಹಿಂದುಳಿದಿರುತ್ತಾರೆ. ನಗರದ ಖಾಸಗಿ ಶಾಲೆಯ ಮಕ್ಕಳು ಈ ದೃಷ್ಟಿಯಿಂದ ಅದೃಷ್ಟವಂತರಾಗಿರುತ್ತಾರೆ.
ಕ) ಭಾವನಾತ್ಮಕ ಬೆಳವಣಿಗೆ
ಮಗುವಿನ ಭಾವನಾತ್ಮಕ ಅಥವಾ ಸಂವೇಗಾತ್ಮಕ ಬೆಳವಣಿಗೆಯು ದೇಹಾರೋಗ್ಯ. ಬುದ್ಧಿಶಕ್ತಿ, ಕೌಟುಂಬಿಕ ವಾತಾವರಣ, ಶಾಲಾ ಪರಿಸರ ಮತ್ತು ಶಿಕ್ಷಕರು, ಓರಗೆಯವರೊಂದಿಗಿನ ಒಡನಾಟ, ನೆರೆಹೊರೆ, ಸಮಾಜ ಮುಂತಾದವು ಮಗುವಿನ ಭಾವನಾತ್ಮಕ ಅಥವಾ ಸಂವೇಗಾತ್ಮಕ ಬೆಳವಣಿಗೆಯ ಮೇಲೆ ಪ್ರಭಾವ ಬೀರುವ ಕೆಲವು ಅಂಶಗಳಾಗಿವೆ. ಅವುಗಳನ್ನೀಗ ವಿವರವಾಗಿ ನೋಡೋಣ.
೧. ದೇಹಾರೋಗ್ಯ
ದೇಹಾರೋಗ್ಯವು ಮಗುವಿನ ಭಾವನಾತ್ಮಕ ಅಥವಾ ಸಂವೇಗಾತ್ಮಕ ಬೆಳವಣಿಗೆಯೊಂದಿಗೆ ಧನಾತ್ಮಕ ಸಹಸಂಬಂಧವನ್ನು ಹೊಂದಿದೆ. ಆಂತರಿಕ ಅಥವಾ ಬಾಹ್ಯ-ಯಾವುದೇ ಬಗೆಯ ದೇಹಾರೋಗ್ಯದ ಸಮಸ್ಯೆಯು ಭಾವನಾತ್ಮಕ ಸಮಸ್ಯೆಗಳಿಗೂ ದಾರಿಮಾಡಿಕೊಡುತ್ತದೆ. ಸದಾ ಅನಾರೋಗ್ಯದಿಂದ ಬಳಲುವ ಸಪೂರ ದೇಹದ ಮಕ್ಕಳು ಭಾವನಾತ್ಮಕವಾಗಿ ಕಡಿಮೆ ಕ್ರಿಯಾಶೀಲರಾಗಿದ್ದು ಸಂವೇಗಾತ್ಮಕ ಅಸ್ಥಿರತೆಯನ್ನು ಹೊಂದಿರುತ್ತಾರೆ. ಸಮತೋಲಿತವಾದ ಸಂವೇಗಾತ್ಮಕ ಬೆಳವಣಿಗೆಗೆ ದೇಹದ ಎಲ್ಲ ಗ್ರಂಥಿಗಳ ಸಮರ್ಪಕ ಕಾರ್ಯನಿರ್ವಹಣೆ ತುಂಬಾ ಅಗತ್ಯವಾಗಿರುತ್ತದೆ. ಚೋದಕಗಳ ಸ್ರವಿಕೆಯಲ್ಲಿ ಆಗುವ ಯಾವುದೇ ಬಗೆಯ ಏರುಪೇರುಗಳು ಸಮರ್ಪಕವಾದ ಭಾವನಾತ್ಮಕವಾದ ಬೆಳವಣಿಗೆಗೆ ಅಡ್ಡಿಯನ್ನುಂಟು ಮಾಡುತ್ತವೆ.
೨. ಬುದ್ಧಿಶಕ್ತಿ
ಬುದ್ಧಿಶಕ್ತಿಯು ಭಾವನಾತ್ಮಕ ಅಥವಾ ಸಂವೇಗಾತ್ಮಕ ಬೆಳವಣಿಗೆಯೊಂದಿಗೆ ನೇರವಾದ ಮತ್ತು ಪ್ರಬಲವಾದ ಸಹಸಂಬಂಧವನ್ನು ಹೊಂದಿದೆ. ಒಂದೇ ವಯೋಮಾನದ ಮಕ್ಕಳ ಪೈಕಿ ಕಡಿಮೆ ಬುದ್ಧಿಶಕ್ತಿ ಹೊಂದಿದ ಮಕ್ಕಳ ಭಾವನೆಗಳ ಮೇಲಿನ ಹಿಡಿತ ಅಥವಾ ನಿಯಂತ್ರಣ ಶಕ್ತಿಯು ಹೆಚ್ಚು ಬುದ್ಧಿಶಕ್ತಿ ಹೊಂದಿದ ಮಕ್ಕಳ ನಿಯಂತ್ರಣ ಶಕ್ತಿಗಿಂತ ಕಡಿಮೆಯಿರುತ್ತದೆ.
೩. ಕೌಟುಂಬಿಕ ವಾತಾವರಣ
ಮಗುವಿನ ಭಾವನಾತ್ಮಕ ಬೆಳವಣಿಗೆಯ ಮೇಲೆ ಕೌಟುಂಬಿಕ ವಾತಾವರಣದ ಪ್ರಭಾವವು ನಿಸ್ಸಂಶಯವಾಗಿ ಗಮನಾರ್ಹವಾದುದಾಗಿದೆ. ಕುಟುಂಬದ ಹಿರಿಯರ ಮತ್ತು ಇತರೆ ಸದಸ್ಯರ ಸಂವೇಗಾತ್ಮಕ ವರ್ತನೆಗಳನ್ನು ಮಕ್ಕಳು ಅನುಕರಿಸುವುದರಿಂದ ಸಹಜವಾಗಿ ಅವೇ ಅವರಲ್ಲಿ ರೂಢಿಯಾಗುತ್ತವೆ. ಕುಟುಂಬದಲ್ಲಿನ ಪ್ರೀತಿ-ವಾತ್ಸಲ್ಯ-ಮಮತೆಗಳು ಮಗುವಿನಲ್ಲಿ ಧನಾತ್ಮಕ ಭಾವನೆಗಳನ್ನು ಪ್ರೇರೇಪಿಸಿದರೆ; ಕದನ, ಘರ್ಷಣೆ, ಉದ್ವೇಗಗಳು ಮಗುವಿನಲ್ಲಿ ಋಣಾತ್ಮಕ ಭಾವನೆಗಳನ್ನು ಪ್ರೇರೇಪಿಸುತ್ತವೆ. ಮನೆಯಲ್ಲಿ ಮಗುವನ್ನು ನೋಡಿಕೊಳ್ಳುವ ಮತ್ತು ಪರಿಗಣಿಸುವ ರೀತಿಗಳು ಕೂಡ ಅದರ ಸಂವೇಗಾತ್ಮಕ ಬೆಳವಣಿಗೆ ಮೇಲೆ ಪ್ರಭಾವವನ್ನುಂಟು ಮಾಡುತ್ತವೆ. ಕುಟುಂಬದ ಗಾತ್ರ, ಸಮಾಜೋ-ಆರ್ಥಿಕ ಸ್ಥಿತಿ-ಗತಿ, ಪಾಲಕರ ಮನೋಭಾವ (ನಿರ್ಲಕ್ಷ್ಯಿತ, ಪೋಷಿತ ಅಥವಾ ಅತಿಸುರಕ್ಷಿತ ಮಗು) ಇತ್ಯಾದಿಗಳು ಕೂಡ ಈ ವಿಷಯದಲ್ಲಿ ನಿರ್ಧಾರಕ ಪಾತ್ರವನ್ನು ವಹಿಸುತ್ತವೆ.
ಸಾವಿರಾರು ವರ್ಷಗಳಿಂದ ಭಾರತೀಯ ಸಮಾಜದಲ್ಲಿ ಮನೆ ಮಾಡಿರುವ ಮನೆತನ ಮತ್ತು ವಂಶಾವಳಿಗಳ ಕುರಿತ ನಂಬಿಕೆಗಳನ್ನು ಈ ಮಾತು ಪುಷ್ಟೀಕರಿಸುವಂತಿದೆ. ಏಕೆಂದರೆ ಪಾಲಕರೇ ಸಂಸ್ಕೃತಿ ಮತ್ತು ಸಾಮಾಜೀಕರಣದ ಪ್ರಮುಖ ವಾಹಕಗಳಾಗಿದ್ದಾರೆ. ವಿಘಟಿತ ಮತ್ತು ಸಣ್ಣ ಸಣ್ಣ ಕುಟುಂಬಗಳ ಈ ೨೧ನೆಯ ಶತಮಾನದಲ್ಲಿ ಕೂಡ ಮನೋವಿಶ್ಲೇಷಕರು ವ್ಯಕ್ತಿಯ ಮೇಲೆ ಅವನ ಬಾಲ್ಯಕಾಲದ ಕೌಟುಂಬಿಕ ಅನುಭವಗಳ ಪ್ರಭಾವವನ್ನು ಎತ್ತಿ ಹಿಡಿದಿದ್ದಾರೆ. ಫ್ರಾಯ್ಡ್‌ ಮತ್ತು ಆಡ್ಲರ್ ಅಂತೂ-ಅತಿಸುರಕ್ಷಿತತೆಯು ಮಗುವನ್ನು ನ್ಯೂರೋಸಿಸ್‌ನತ್ತ ಕೊಂಡೊಯ್ಯುತ್ತದೆ ಎಂದು ಅಂದೇ ಹೇಳಿದ್ದರು.
ಸ್ಥೂಲವಾಗಿ ಇದನ್ನು ಹೀಗೆ ಹೇಳಬಹುದು: ‘ಮಗುವಿಗೆ ಜನರು, ವಸ್ತುಗಳು ಮತ್ತು ಸಂಸ್ಥೆಗಳ ಬಗ್ಗೆ ಇರುವ ಮನೋಭಾವಗಳ ಮಾದರಿಯನ್ನು ಕುಟುಂಬವೇ ರೂಪಿಸಿಕೊಡುತ್ತದೆ.’ ನಂತರದ ಕಲಿಕೆಗಳ ಆಧಾರದ ಮೇಲೆ ಈ ಮನೋಭಾವ ಮಾದರಿಗಳು ಅಲ್ಪ ಸ್ವಲ್ಪ ಬದಲಾಗುತ್ತವೆಯೇ ಹೊರತು ಸಂಪೂರ್ಣ ಅಳಿಸಿಹೋಗುವುದಿಲ್ಲ.
ಅತಿಸುರಕ್ಷಿತತೆಯು ಮಗುವನ್ನು ಪರಾವಲಂಬಿ ಮಾಡುವ ಮೂಲಕ ಅವನ ಸ್ವಾವಲಂಬನೆಯ ಶಕ್ತಿಯನ್ನು ಕಸಿದುಕೊಳ್ಳುತ್ತದೆ. ಅದು ಮನೆಯ ಹೊರಗಿನ ಅವನ ಆಸಕ್ತಿಯನ್ನೇ ಕುಂಠಿತಗೊಳಿಸುತ್ತದೆ. ಇದರಿಂದಾಗಿ ಮಗುವಿನ ಮಹತ್ವಾಕಾಂಕ್ಷೆ ಮತ್ತು ಸೈರಣೆಯ ಶಕ್ತಿಗಳು ಕಡಿಮೆಯಾಗುತ್ತವೆ ಹಾಗೂ ಆತ್ಮವಿಶ್ವಾಸವು ಕುಗ್ಗುತ್ತದೆ. ಸಣ್ಣ ಸಣ್ಣ ಟೀಕೆ-ವಿಮರ್ಶೆಗಳಿಗೆ ಕೂಡ ಅತಿ ಸೂಕ್ಷ್ಮವಾಗಿ ಇಲ್ಲವೆ ಅಸೂಕ್ಷ್ಮವಾಗಿ ಪ್ರತಿಕ್ರಿಯಿಸುತ್ತಾನೆ.
ಇನ್ನು ನಿರ್ಲಕ್ಷಿತ ಮಗುವು ಅಭದ್ರತೆ, ಅಸಹಾಯಕತೆಗಳನ್ನು ಅನುಭವಿಸುತ್ತ ಆತ್ಮಗೌರವವನ್ನು ಕಳೆದುಕೊಳ್ಳುತ್ತದೆ. ಇಂಥ ಮಗುವು ಸಮಾಜವಿರೋಧಿ ವರ್ತನೆಗಳಾದ ಸುಳ್ಳು ಹೇಳುವುದು, ಕದಿಯುವುದು, ಜಗಳಗಂಟತನ ಮುಂತಾದ ಗುಣಗಳನ್ನು ರೂಢಿಸಿಕೊಳ್ಳುತ್ತದೆ.
ಒಂದು ವೇಳೆ ಪಾಲಕರೇ ಮಗುವಿಗೆ ಶರಣಾಗಿ ವರ್ತಿಸಿ, ಅದರ ಎಲ್ಲ ಬೇಕು-ಬೇಡಗಳನ್ನು ಪೂರೈಸಿ ತಮ್ಮ ಮೇಲೆ ಸವಾರಿ ಮಾಡಲು ಅವಕಾಶ ಮಾಡಿಕೊಟ್ಟರೆ ಮುಂದೆ ಆ ಮಗುವು ಅವಿಧೇಯ ಮತ್ತು ಹೊಣೆಗೇಡಿಯಾಗಿ ರೂಪುಗೊಳ್ಳುತ್ತದೆ.
೪. ಶಾಲಾಪರಿಸರ ಮತ್ತು ಶಿಕ್ಷಕರು
ಮಗುವಿನ ಭಾವನಾತ್ಮಕ ಬೆಳವಣಿಗೆಯಲ್ಲಿ ಶಾಲಾ ಜೀವನವು ಮಹತ್ವದ ಪಾತ್ರವನ್ನು ನಿರ್ವಹಿಸುತ್ತದೆ. ಶಾಲೆಯ ಆರೋಗ್ಯಕರ ವಾತಾವರಣವು ಮಗುವಿನ ಸಮತೋಲಿತ ಭಾವನಾತ್ಮಕ ಬೆಳವಣಿಗೆಯಾಗಿ ಪರಿಣಮಿಸುತ್ತದೆ. ಶಾಲೆಯ ಭೌತಿಕ ಸಂಪನ್ಮೂಲಗಳು, ಬೋಧನಾವಿಧಾನಗಳು, ಸಹಪಠ್ಯ ಚಟುವಟಿಕೆಗಳು, ಶಿಕ್ಷಕ-ವಿದ್ಯಾರ್ಥಿ, ಶಿಕ್ಷಕ-ಶಿಕ್ಷಕ ಮತ್ತು ಶಿಕ್ಷಕ-ಮುಖ್ಯಶಿಕ್ಷಕ ಸಂಬಂಧಗಳು, ವಿದ್ಯಾರ್ಥಿಗಳ ಕುರಿತ ಶಿಕ್ಷಕರ ಮನೋಭಾವಗಳು, ಶಿಕ್ಷಕರ ಸಂವೇಗಾತ್ಮಕ ವರ್ತನೆಗಳು..ಇವೆಲ್ಲ ಮಗುವಿನ ಭಾವನಾತ್ಮಕ ಬೆಳವಣಿಗೆಯನ್ನು ಪ್ರಭಾವಿಸುತ್ತವೆ.
ಮಾದರಿ ಜೀವನಶೈಲಿಯನ್ನು ರೂಢಿಸಿಕೊಳ್ಳುವುದರಿಂದ ಮಗುವಿನ ಭಾವನಾತ್ಮಕ ಬೆಳವಣಿಗೆಗೆ ಈ ಕೆಳಕಂಡ ಸಹಾಯಗಳು ಉಂಟಾಗುತ್ತವೆ.
೧. ಸಾಮಾಜಿಕ ಸನ್ನಿವೇಶಗಳಲ್ಲಿ ಭಾವನೆಗಳನ್ನು ನಿಯಂತ್ರಿಸಿಕೊಳ್ಳಲು ಮಗು ಕಲಿತುಕೊಳ್ಳುತ್ತದೆ.
೨. ಮಗುವಿನ ಭಾವನಾತ್ಮಕ ಪ್ರತಿಕ್ರಿಯೆಗಳು ಸೂಕ್ಷ್ಮತೆಯನ್ನು ಪಡೆದುಕೊಳ್ಳುತ್ತವೆ.
೩. ಹುಡುಗಿಯರು ತಮಗಿಂತ ಹೆಚ್ಚು ಅಸೂಯಾಪರರು ಎಂದು ಅರಿತುಕೊಳ್ಳುತ್ತಾರೆ.
೫. ಸಾಮಾಜಿಕ ಬೆಳವಣಿಗೆ ಮತ್ತು ಸಮಾನಾಸಕ್ತರೊಂದಿಗಿನ ಸಂಬಂಧ
ಮಗುವಿನ ಸಾಮಾಜಿಕ ಬೆಳವಣಿಗೆಯು ಅವನ ಭಾವನಾತ್ಮಕ ಬೆಳವಣಿಗೆಯೊಂದಿಗೆ ನಿಕಟ ಸಂಬಂಧವನ್ನು ಹೊಂದಿದೆ. ಹೆಚ್ಚು ಸಾಮಾಜಿಕತೆಯನ್ನು ಹೊಂದಿರುವ ಮಗುವು ಹೆಚ್ಚು ಭಾವನಾತ್ಮಕ ಹೊಂದಾಣಿಕೆಯನ್ನು ಹೊಂದಿರುತ್ತದೆ. ಸಾಮಾಜಿಕವಾಗಿ ತಿರಸ್ಕೃತವಾದ ಮತ್ತು ಅಪಹೊಂದಾಣಿಕೆಯ ಸಮಸ್ಯೆ ಹೊಂದಿರುವ ಮಗುವು ಸದಾ ಭಾವನಾತ್ಮಕ ಸಮಸ್ಯೆಗಳನ್ನು ಎದುರಿಸಬೇಕಾಗುತ್ತದೆ. ಸಾಮಾಜಿಕ ಸಂಬಂಧಗಳ ಸಮರ್ಪಕ ನಿರ್ವಹಣೆಯು ಮಗುವಿನ ಭಾವನಾತ್ಮಕ ವರ್ತನೆಗಳಲ್ಲಿ ಅಪೇಕ್ಷಿತ ಬದಲಾವಣೆಯನ್ನು ತರುವ ಪರಿಣಾಮಕಾರಿ ಮಾರ್ಗವಾಗಿದೆ. ಪರಿಪೂರ್ಣವಾದ ಸಾಮಾಜಿಕ ಬೆಳವಣಿಗೆ ಮಾತ್ರ ಮಗುವಿನಲ್ಲಿ ಅಪೇಕ್ಷಿತ ಮತ್ತು ಸಮಾಜ ಒಪ್ಪಿತ ಭಾವನಾತ್ಮಕ ಬೆಳವಣಿಗೆಯನ್ನು ತರಬಲ್ಲುದು.
೬. ನೆರೆಹೊರೆ, ಸಮುದಾಯ ಮತ್ತು ಸಮಾಜ
ಮಗುವು ಸದಸ್ಯತ್ವ ಹೊಂದಿರುವ ಇತರೆ ಸಾಮಾಜಿಕ ನಿಯೋಗಗಳಾದ ನೆರೆಹೊರೆ, ಸಮುದಾಯ ಮತ್ತು ಸಮಾಜಗಳು ಕೂಡ ಅವನ ಭಾವನಾತ್ಮಕ ವರ್ತನಾ ಮಾದರಿಯ ಮೇಲೆ ತಮ್ಮ ಪ್ರಭಾವವನ್ನು ಹೊಂದಿರುತ್ತವೆ. ಏಕೆಂದರೆ ಅವನು ತನ್ನ ಹಲೊವಾರು ಭಾವನಾತ್ಮಕ ವರ್ತನೆಯ ತಂತ್ರಗಳನ್ನು ಈ ನಿಯೋಗಗಳಿಂದಲೇ ಹೆಕ್ಕಿ ತೆಗೆದುಕೊಂಡಿರುತ್ತಾನೆ.
ಧೀರ ಸಮುದಾಯವೊಂದು ನಿಸ್ಸಂಶಯವಾಗಿಯೂ ಧೀರ ಮಕ್ಕಳನ್ನೇ ಉತ್ಪಾದಿಸುತ್ತದೆ. ಅದಕ್ಕೆಂದೇ ನಮ್ಮ ಸಮಾಜದಲ್ಲಿ ‘ಹುಲಿ ಹೊಟ್ಟೆಯಲ್ಲಿ ಹುಲಿಯೇ ಹುಟ್ಟುತ್ತದೆ’ ಎಂಬ ಮಾತು ಚಾಲ್ತಿಯಲ್ಲಿದೆ. ಹಿರಿಯರು ಅನಗತ್ಯವಾಗಿ ಭಾವುಕ ಉದ್ರೇಕಗಳನ್ನು ವ್ಯಕ್ತಪಡಿಸುವಂಥ ಸಮಾಜದಿಂದ ಬಂದಿರುವ ಮಗುವು ಅಂಥದೇ ಅನಪೇಕ್ಷಿತ ವರ್ತನೆಯನ್ನು ಪಡೆದು ರೂಢಿಸಿಕೊಳ್ಳುತ್ತದೆ. ‘ಅವರ ಅಪ್ಪನ ಹಾಗೆ ಇವನೂ ಟೆನ್ಷನ್‌ ಗಿರಾಕಿ’ ಎಂಬಂಥ ಮಾತುಗಳು ಈ ಮಾತಿಗೆ ಪುಷ್ಟಿ ಒದಗಿಸುತ್ತವೆ. ಹೀಗೆ ಹಲವಾರು ಭಾವನಾತ್ಮಕ ವರ್ತನೆಯ ಮಾದರಿಗಳನ್ನು ಮಗುವು ನೆರೆಹೊರೆ, ಸಮುದಾಯ ಮತ್ತು ಸಮಾಜಗಳಿಂದ ಪಡೆದುಕೊಳ್ಳುತ್ತದೆ.
ಡ.ನೈತಿಕ ಬೆಳವಣಿಗೆ
ಮಾದರಿ ಜೀವನಶೈಲಿಯು ಉತ್ತಮವಾದ ನೈತಿಕ ಬೆಳವಣಿಗೆಗೆ ಸಹಕಾರಿಯಾಗಿದೆ. ಮಗುವಿನ ಚಾರಿತ್ರ್ಯ ನಿರ್ಮಾಣದಲ್ಲಿ ಕುಟುಂಬ ಶಾಲೆ, ಸಮಾಜಗಳು ಪ್ರಮುಖ ಪಾತ್ರವನ್ನು ನಿರ್ವಹಿಸುತ್ತವೆ. ಈ ನಿಯೋಗಗಳು ಮಗುವಿನ ಮಾನಸಿಕ ಶಕ್ತಿಯನ್ನು ತರಬೇತುಗೊಳಿಸಿ, ಯೋಗ್ಯ ಆದರ್ಶಗಳನ್ನು ರೂಢಿಸಿ, ಉತ್ತಮ ಹವ್ಯಾಸಗಳನ್ನು ಗುರುತಿಸಿ, ವರ್ತನೆಗಳಿಗೆ ಸರಿದಾರಿ ತೋರಿಸುವ ಮೂಲಕ ಉತ್ತಮ ಮನೋಭಾವನೆಗಳನ್ನು ಬೆಳೆಸುತ್ತವೆ. ತಪ್ಪುಗಳಿಗೆ ಶಿಕ್ಷೆ ನೀಡಿ, ಒಪ್ಪುಗಳಿಗೆ ಬಹುಮಾನ ನೀಡುತ್ತವೆ. ನೀತಿ ಕಥೆಗಳು ಮತ್ತು ದೃಷ್ಟಾಂತಗಳ ಮೂಲಕ ನೈತಿಕ ಮೌಲ್ಯಗಳ ಬೆಳವಣಿಗೆಗೆ ಸಹಕರಿಸುತ್ತವೆ.
ಇ. ಸಾಮಾಜಿಕ ಬೆಳವಣಿಗೆ
ಸಾಮಾಜಿಕ ವರ್ತನೆಯಲ್ಲಿ ಅಪೇಕ್ಷಿತ ಬದಲಾವಣೆಗಳನ್ನು ತರುವಂಥ ಗುಣಗಳ ಬೆಳವಣಿಗೆಯ ಪ್ರಕ್ರಿಯೆಯನ್ನು ಸಾಮಾಜಿಕ ಬೆಳವಣಿಗೆ ಎನ್ನುವರು. ಇಂಥ ಸಾಮಾಜಿಕ ಬೆಳವಣಿಗೆಯನ್ನು ಪ್ರಭಾವಿಸುವ-ವೈಯುಕ್ತಿಕ ಅಂಶಗಳಾದ ದೇಹಾರೋಗ್ಯ, ಬುದ್ಧಿಶಕ್ತಿ ಹಾಗೂ ಭಾವನಾತ್ಮಕ ಬೆಳವಣಿಗೆಗಳು ಮತ್ತು ಪರಿಸರದ ಅಂಶಗಳಾದ ಕೌಟುಂಬಿಕ ವಾತಾವರಣ, ಕುಟುಂಬದ ಗಾತ್ರ ಹಾಗೂ ಆರ್ಥಿಕ ಸ್ಥಿತಿಗತಿಗಳನ್ನು ಜೀವನಶೈಲಿಯು ಒಳಗೊಳ್ಳುತ್ತದೆ.
ಹೀಗೆ ಮಗುವಿಗೆ ಮಾದರಿ ಜೀವನಶೈಲಿಯು ಅಗತ್ಯವಾಗಿದ್ದು ಅದು ಮಗುವಿನ ದೈಹಿಕ, ಬೌದ್ಧಿಕ, ಸಂವೇಗಾತ್ಮಕ, ನೈತಿಕ ಮತ್ತು ಸಾಮಾಜಿಕ ಬೆಳವಣಿಗೆಗೆ ಸಹಾಯ ಮಾಡುತ್ತದೆ.
ಈ ಎಲ್ಲ ಅಂಶಗಳ ಹಿನ್ನೆಲೆಯೊಂದಿಗೆ ಶಿಕ್ಷಣ ಮತ್ತು ಜೀವನಶೈಲಿಗಳ ಸಂಬಂಧದ ಸ್ವರೂಪವನ್ನು ಅಭ್ಯಸಿಸುವ ಉದ್ದೇಶದಿಂದ ಒಂದು ವಿಸ್ತೃತವಾದ ಅಧ್ಯಯನವನ್ನು ಕೈಗೊಳ್ಳಲಾಯಿತು.
ಅಧ್ಯಯನದ ಉದ್ದೇಶ, ವ್ಯಾಪ್ತಿ ಮತ್ತು ಸಾರಾಂಶ
ಈ ನಾಡಿನಲ್ಲಿ, ಈ ದೇಶದಲ್ಲಿ, ಅಷ್ಟೇಕೆ ಈ ಭೂಮಿ ಮೇಲೆ ಎಷ್ಟೋ ಮಕ್ಕಳು ವಾಸಿಸುತ್ತಿದ್ದಾರೆ. ಅವಸ್ಥೆಯ ದೃಷ್ಟಿಯಿಂದ ಅವರಲ್ಲ ಒಂದೇ ಆಗಿದ್ದಾರಾದರೂ ಅವರವರ ಸ್ವಭಾವ ಮತ್ತು ಮನೋಧರ್ಮಗಳು ಬೇರೆ-ಬೇರೆಯೇ ಆಗಿವೆ ಎಂದು ಮನಃಶಾಸ್ತ್ರವು ಈಗಾಗಲೇ ಗುರುತಿಸಿದೆ. ಅದರಂತೆಯೇ ಅವರ ಜೀವನಶೈಲಿ ಕೂಡ ಒಂದೇ ತೆರನಾಗಿರದೆ ಸ್ವಭಾವ ಮತ್ತು ಮನೋಧರ್ಮಗಳ ಹಾಗೆಯೇ ಬೇರೆ-ಬೇರೆಯಾಗಿರುತ್ತವೆ ಎಂದು ಶೈಕ್ಷಣಿಕ ಸಮಾಜಶಾಸ್ತ್ರದ ಮತ್ತೊಂದು ಅಧ್ಯಯನವು ಗುರುತಿಸಿದೆ.
ಈ ಹಿನ್ನೆಲೆಯಲ್ಲಿ ಹಳ್ಳಿಯ ಸರ್ಕಾರಿ ಶಾಲೆಯ ಮತ್ತು ನಗರದ ಖಾಸಗಿ ಶಾಲೆಯ ಪ್ರಾಥಮಿಕ ಶಾಲಾ ಮಕ್ಕಳ ಜೀವನ ಶೈಲಿಗಳ ತೌಲನಿಕ ಅಧ್ಯಯನವನ್ನು ಕೈಗೊಳ್ಳಲಾಯಿತು. ವಿಶೇಷವಾಗಿ ಅವರ ಪಾಲಕರ ವಿದ್ಯಾರ್ಹತೆ, ಉದ್ಯೋಗ, ಸಮಜೋ-ಸಾಂಸ್ಕೃತಿಕ ಸ್ಥಿತಿ ಗತಿ ಮತ್ತು ಇತರೆ ಕೆಲವು ಆಯ್ದ ಸಹಚಲಕಗಳ ಹಿನ್ನೆಲೆಯಲ್ಲಿ ಈ ತೌಲನಿಕ ಅಧ್ಯಯನವನ್ನು ಕೈಗೊಳ್ಳಲಾಯಿತು.
ಉದ್ದೇಶಗಳು
ಈ ಅಧ್ಯಯನಕ್ಕೆ ಮುಖ್ಯವಾಗಿ ಮೂರು ಉದ್ದೇಶಗಳನ್ನು ಇಟ್ಟುಕೊಳ್ಳಲಾಗಿತ್ತು. ಅವುಗಳೆಂದರೆ:
೧. ಪ್ರಾಥಮಿಕ ಶಾಲಾ ಹಂತದ ಮಕ್ಕಳ ಜೀವನಶೈಲಿಯ ಮೇಲೆ ಅವರ ಪಾಲಕರ ವಿದ್ಯಾರ್ಹತೆಯ ಪ್ರಭಾವಗಳನ್ನು ಅಭ್ಯಾಸಕ್ಕೊಳಪಡಿಸುವುದು.
೨. ಪ್ರಾಥಮಿಕ ಶಾಲಾ ಮಕ್ಕಳ ಜೀವನಶೈಲಿಯ ಮೇಲೆ ಅವರ ಪಾಲಕರ ಉದ್ಯೋಗಗಳು ಬೀರುವ ಪ್ರಭಾವಗಳನ್ನು ಪರಿಶೀಲಿಸುವುದು.
೩. ಪ್ರಾಥಮಿಕ ಶಾಲಾ ಮಕ್ಕಳ ಜೀವನ ಶೈಲಿಯ ಮೇಲೆ ಅವರ ಪಾಲಕರ ಸಮಾಜೋ-ಸಾಂಸ್ಕೃತಿಕ ಸ್ಥಿತಿ-ಗತಿಗಳ ಪ್ರಭಾವಗಳನ್ನು ಅಭ್ಯಾಸ ಮಾಡುವುದು.
ಈ ಮೂರು ಚಲಕಗಳ ಹಿನ್ನೆಲೆಯಲ್ಲಿ ಹಳ್ಳಿಯ ಸರ್ಕಾರಿ ಶಾಲೆಯ ಮಕ್ಕಳು ಮತ್ತು ನಗರದ ಖಾಸಗಿ ಶಾಲೆಯ ಮಕ್ಕಳ ಜೀವನಶೈಲಿಗಳಲ್ಲಿರುವ ವ್ಯತ್ಯಾಸದ ಕಾರಣ, ಸ್ವರೂಪ ಮತ್ತು ಪರಿಣಾಮಗಳನ್ನು ಅಭ್ಯಸಿಸಲು ಈ ಅಧ್ಯಯನವನ್ನು ಕೈಗೊಳ್ಳಲಾಯಿತು.
ಪ್ರಾಕಲ್ಪನೆಗಳು
ಈ ಸಂಶೋಧನಾ ಕಾರ್ಯದ ಅಧ್ಯಯನಕ್ಕೆ ಅನುಕೂಲವಾಗುವಂತೆ ಸಮಸ್ಯೆಯ ಕಾರಣಗಳಿಗೆ ಸಂಬಂಧಿಸಿದಂತೆ ಮೊದಲೇ ಕೆಲವು ಪ್ರಾಕಲ್ಪನೆಗಳನ್ನು ರೂಪಿಸಿಕೊಳ್ಳಲಾಯಿತು.
೧. ಪ್ರಾಥಮಿಕ ಶಾಲಾಮಕ್ಕಳ ಜೀವನಶೈಲಿಯು ಪಾಲಕರ ಆರ್ಥಿಕ ಮಟ್ಟಕ್ಕನುಗುಣವಾಗಿ ಬದಲಾಗುತ್ತದೆ.
೨. ನಗರಗಳ ಪಾಲಕರಿಗೆ ಹೋಲಿಸಿದರೆ ಹಳ್ಳಿಗಳ ಪಾಲಕರಲ್ಲಿ ನಿರುದ್ಯೋಗಿಗಳ ಪ್ರಮಾಣ ಹೆಚ್ಚಾಗಿರುತ್ತದೆ.
೩. ಪ್ರಾಥಮಿಕ ಶಾಲಾ ಹಂತದಲ್ಲಿನ ಮಕ್ಕಳು ಮತ್ತು ಶಿಕ್ಷಕರ ಸಂಬಂಧವು ಧನಾತ್ಮಕ ಅಥವಾ ಋಣಾತ್ಮಕ ಅಥವಾ ಸಾಂಪ್ರದಾಯಿಕ ಸ್ವರೂಪದ್ದಾಗಿರುತ್ತದೆ.
೪. ಪ್ರಾಥಮಿಕ ಶಾಲಾ ಮಕ್ಕಳ ಜೀವನಶೈಲಿಯು ಅವರ ಪಾಲಕರ ಸಮಾಜೋ-ಸಾಂಸ್ಕೃತಿಕ ಸ್ಥಿತಿ-ಗತಿಯೊಂದಿಗೆ ಧನಾತ್ಮಕ ಸಂಬಂಧವನ್ನು ಹೊಂದಿರುತ್ತದೆ.
ಮಾದರಿಗಳ ಆಯ್ಕೆ
ಅಧ್ಯಯನವು ಔಪಚಾರಿಕ ಶಿಕ್ಷಣ ಪ್ರಕ್ರಿಯೆಗೆ ಮಾತ್ರವೇ ಸೀಮಿತವಾಗಿದ್ದು ಅದರಲ್ಲೂ ಪ್ರಾಥಮಿಕ ಹಂತದ ೫,೬ ಮತ್ತು ೭ನೇ ತರಗತಿಯ ವಿದ್ಯಾರ್ಥಿಗಳನ್ನು ಮಾತ್ರ ಅಧ್ಯಯನಕ್ಕಾಗಿ ಆಯ್ದುಕೊಂಡಿದೆ. ಗುಲ್ಬರ್ಗಾ ಜಿಲ್ಲೆಯ ಚಿತಾಪೂರ ತಾಲೂಕಿನ ರಾವೂರು ಎಂಬ ಹಳ್ಳಿಯ ಸರ್ಕಾರಿ ಹಿರಿಯ ಪ್ರಾಥಮಿಕ ಶಾಲೆ ಮತ್ತು ಅದೇ ಗ್ರಾಮದ ವಿವೇಕಾನಂದ ಹಿರಿಯ ಪ್ರಾಥಮಿಕ ಶಾಲೆ ಹಾಗೂ ರಾಯಚೂರು ನಗರದ ಬಸವ ವಿದ್ಯಾನಿಕೇತನ ಶಾಲೆ ಎಂಬ ಖಾಸಗಿ ಶಾಲೆ ಮತ್ತು ಇಲ್ಲಿಯದೇ ಸರ್ಕಾರಿ ಹಿರಿಯ ಪ್ರಾಥಮಿಕ ಶಾಲೆಗಳ ಮಕ್ಕಳನ್ನು ಈ ಅಧ್ಯಯನಕ್ಕಾಗಿ ಬಳಸಿಕೊಳ್ಳಲಾಗಿದೆ.
ಈ ಅಧ್ಯಯನವು ಜೀವನಶೈಲಿಯನ್ನು ಪ್ರಭಾವಿಸುವ ಇತರೆ ಸಾಮಾಜಿಕ ಅಂಶಗಳನ್ನೂ ಗಮನಕ್ಕೆ ತೆಗೆದುಕೊಂಡಿದ್ದು ಶಾಲೆಯ ಮತ್ತು ಮನೆಯ ವಾತಾವರಣದ ಬಗ್ಗೆ ಮಕ್ಕಳು ನೀಡಿದ ಸ್ವಯಂ ವರದಿಯನ್ನು ಪ್ರಾಥಮಿಕ ದಾಖಲೆಯಾಗಿ ಬಳಸಿಕೊಂಡ ಇದೆ. ವಿದ್ಯಾರ್ಥಿಯ ಸ್ಥಳಕ್ಕೆ ಭೇಟಿ ಕೊಟ್ಟು ಅವಲೋಕನ ತಂತ್ರದ ಮೂಲಕ ಕೆಲವು ದತ್ತಾಂಶಗಳನ್ನು ಸಂಗ್ರಹಿಸಲಾಗಿದೆ. ಕೆಲವು ಆಯ್ದ ಮಕ್ಕಳಿಂದ ಬಿಳಿಹಾಳೆಯ ಮೇಲೆ ಬೆಳಗಿನಿಂದ ಸಂಜೆವರೆಗಿನ ಅವರ ಚಟುವಟಿಕೆಗಳ ದೈನಿಕದ ವರದಿಯನ್ನು ಸಂಗ್ರಹಿಸಲಾಗಿದೆ.
ನಂತರ ಆ ಶಾಲೆಯ ಶಿಕ್ಷಕರ ನೆರವಿನಿಂದ ಸರಾಸರಿಗಿಂತ ಮೇಲ್ಮಟ್ಟದ, ಸರಾಸರಿಯ ಮತ್ತು ಸರಾಸರಿಗಿಂತ ಕೆಳಮಟ್ಟದ ಸಾಧನೆಯನ್ನು ಪ್ರತಿನಿಧಿಸುವ ಬಾಲಕ ಮತ್ತು ಬಾಲಕಿಯರನ್ನು ಮಾದರಿಗಳಾಗಿ ಆಯ್ಕೆ ಮಾಡಿಕೊಂಡು, ಅವರ ಪಾಲಕರ ವಿದ್ಯಾರ್ಹತೆ, ಉದ್ಯೋಗ ಮತ್ತು ಆದಾಯಗಳಿಗೆ ಸಂಬಂಧಿಸಿದ ಪ್ರಶ್ನೆಗಳಿರುವ ‘ಜೀವನಶೈಲಿ ಅನ್ವೇಷಕ ಪ್ರಶ್ನಾವಳಿ’ಗೆ ಉತ್ತರಗಳನ್ನು ಪಡೆಯಲಾಗಿದೆ.
ಹಾಗೆಯೇ ಶಾಲೆಯ ವಿಸ್ತೀರ್ಣ, ಭೌತಿಕ ಮತ್ತು ಮಾನವ ಸಂಪನ್ಮೂಲಗಳ ಲಭ್ಯತೆ, ನೀತಿ-ನಡಾವಳಿಗಳು, ತರಗತಿ ನಿರ್ವಹಣೆ, ಮಕ್ಕಳಲ ಶಿಸ್ತು, ಸಂಸ್ಥೆಯ ಆಡಳಿತ ಮುಂತಾದ ಸಂಗತಿಗಳ ಬಗ್ಗೆ ಪಾಲಕರು, ಶಿಕ್ಷಕರು ಮತ್ತು ಮುಖ್ಯಗುರುಗಳೊಂದಿಗಿನ ಅನೌಪಚಾರಿಕ ಮಾತುಕತೆಯ ಮೂಲಕ ಮಾಹಿತಿ ಸಂಗ್ರಹಿಸಲಾಗಿದೆ. ನಗರ ಪ್ರದೇಶದಿಂದ ಒಂದು ಸರ್ಕಾರಿ ಮತ್ತೊಂದು ಖಾಸಗಿ ಶಾಲೆ ಹಾಗೂ ಗ್ರಾಮೀಣ ಪ್ರದೇಶದಿಂದ ಒಂದು ಸರ್ಕಾರಿ ಮತ್ತೊಂದು ಖಾಸಗಿ ಶಾಲೆ ಹೀಗೆ ಒಟ್ಟು ನಾಲ್ಕು ಶಾಲೆಗಳಿಂದ ತಲಾ ಇಪ್ಪತ್ತು ವಿದ್ಯಾರ್ಥಿಗಳಂತೆ ಒಟ್ಟು ೮೦ ವಿದ್ಯಾರ್ಥಿಗಳನ್ನು ಅಧ್ಯಯನಕ್ಕೆ ಒಳಪಡಿಸಲಾಗಿದೆ. ಪ್ರತಿ ಶಾಲೆಯ ಇಪ್ಪತ್ತು ವಿದ್ಯಾರ್ಥಿಗಳಲ್ಲೂ ಸರಾಸರಿಗಿಂತ ಮೇಲ್ಮಟ್ಟದ, ಸರಾಸರಿಯ ಮತ್ತು ಸರಾಸರಿಗಿಂತ ಕೆಳಮಟ್ಟದ ಸಾಧನೆಯ ವರ್ಗಗಳಿಂದ ಸಮಾನ ಸಂಖ್ಯೆಯ ಬಾಲಕರು ಮತ್ತು ಬಾಲಕಿಯರು ಇರುವಂತೆ ಆಯ್ಕೆಯನ್ನು ವ್ಯವಸ್ಥೆಗೊಳಿಸಲಾಗಿದೆ.
ಅಧ್ಯಯನ ಸಾಧನಗಳು
೧. ವೀಕ್ಷಣೆ
೨. ಸಹಭಾಗೀ ಅವಲೋಕನ
೩. ಸ್ವಯಂ ವರದಿ
೪. ಸಂದರ್ಶನ
೫. ಜೀವನಶೈಲಿ ಅನ್ವೇಷಕ ಪ್ರಶ್ನಾವಳಿ
೧. ವೀಕ್ಷಣೆ
ಅಧ್ಯಯನಕ್ಕಾಗಿ ಆಯ್ದುಕೊಂಡಿರುವ ಮಾದರಿಗಳದ್ದೇ ವಯೋಮಾನದ ಇತರ ಮಕ್ಕಳನ್ನು ಅವರಿಗೆ ಗೊತ್ತಾಗದಂತೆ ದೂರದಿಂದಲೇ ಅಭ್ಯಾಸ ಮಾಡುವ ವಿಧಾನವನ್ನು ವೀಕ್ಷಣೆ ಎನ್ನುವರು. ನೆರೆಹೊರೆಯ ಮಕ್ಕಳನ್ನು ಅವರಿಗೆ ಗೊತ್ತಾಗದಂತೆ ಸತತ ಎರಡು ದಿನಗಳ ಕಾಲ ವೀಕ್ಷಣೆಗೊಳಪಡಿಸಿ ಅವರ ಸಮೂಹ ವರ್ತನೆ, ಕ್ರೀಡಾಸಕ್ತಿ, ಭಾಷಾ ಸಾಮರ್ಥ್ಯ, ನಾಯಕತ್ವ ಗುಣ, ದೈಹಿಕ ಕ್ಷಮತೆ ಮತ್ತು ನೈರ್ಮಲ್ಯ ಅಭ್ಯಾಸಗಳು ಇತ್ಯಾದಿ ಗುಣಗಳನ್ನು ದಾಖಲಿಸಿಕೊಳ್ಳಲಾಯಿತು.
೨. ಸಹಭಾಗೀ ಅವಲೋಕನ
ವಿದ್ಯಾರ್ಥಿಗಳೊಂದಿಗೆ ಸಹಜವಾಗಿ ಬೆರೆತು ಮಾತಾಡುತ್ತ ಆ ಅನೌಪಚಾರಿಕ ಮಾತುಕತೆಯ ಮೂಲಕವೇ ಮಕ್ಕಳ, ಪಾಲಕರ ಮತ್ತು ಶಿಕ್ಷಕರ ಸಾಮಾನ್ಯ ಚಟುವಟಿಕೆಗಳು ಹಾಗೂ ಹವ್ಯಾಸಗಳ ಬಗ್ಗೆ ಮಾಹಿತಿಯನ್ನು ಕಲೆ ಹಾಕುವ ವಿಧಾನವೇ ವೀಕ್ಷಣಾತಂತ್ರ. ಈ ಅಧ್ಯಯನಕ್ಕೆ ಅಗತ್ಯವಾದ ಕೆಲವು ನಿರ್ದಿಷ್ಟ ಮಾಹಿತಿಗಳನ್ನು ಸಂಗ್ರಹಿಸಲಿಕ್ಕಾಗಿ ಈ ಸಾಧನವನ್ನು ಬಳಸಿಕೊಳ್ಳಲಾಗಿದೆ.
೩. ಸ್ವಯಂ ವರದಿ
ಒಂದು ಶಾಲೆಯ ೫,೬ ಹಾಗೂ ೭ನೇ ತರಗತಿಗಳ ಸರಾಸರಿಗಿಂತ ಮೇಲ್ಮಟ್ಟದ, ಸರಾಸರಿ ಸಾಮರ್ಥ್ಯದ ಹಾಗೂ ಸರಾಸರಿಗಿಂತ ಕೆಳಮಟ್ಟದ ಸಾಧನೆಯ ಆಯ್ದ ವಿದ್ಯಾರ್ಥಿಗಳನ್ನು ಒಂದೆಡೆ ಕೂರಿಸಿ ವಿವಿಧ ಸಮಯಗಳನ್ನು ನಮೂದಿಸಿರುವ ಹಾಳೆಗಳನ್ನು ಕೊಡಲಾಯಿತು. ಆಯಾ ಸಮಯಗಳ ಮುಂದೆ ಬಿಡಲಾಗಿರುವ ಖಾಲಿ ಸ್ಥಳಗಳಲ್ಲಿ ತಮ್ಮ ಆ ಸಮಯದ ದೈನಿಕ ಚಟುವಟಿಕೆಗಳನ್ನು ತುಂಬುವಂತೆ ಹೇಳಲಾಯಿತು. ಬೆಳಗಿನಿಂದ ರಾತ್ರಿವರೆಗಿನ ಅವರ ಎಲ್ಲ ಚಟುವಟಿಕೆಗಳನ್ನು ದಾಖಲಿಸಲು ಹೇಳಿ ಈ ಸ್ವಯಂ ವರದಿಯ ಹಾಳೆಗಳನ್ನು ಮನೆಗೇ ಕೊಂಡೊಯ್ಯಲು ನೀಡಲಾಯಿತು.
೪. ಸಂದರ್ಶನ
ಅಧ್ಯಯನಕ್ಕಾಗಿ ಆಯ್ದುಕೊಂಡಿರುವ ಪ್ರತಿಯೊಬ್ಬ ಮಗುವನ್ನೂ ಪ್ರತ್ಯೇಕವಾಗಿ ಸಂದರ್ಶನ ಮಾಡಲಾಯಿತು. ಮಗುವಿನ ಚಟುವಟಿಕೆಗಳ ಮಟ್ಟವನ್ನು ನಿರ್ಧರಿಸಿ ದರ್ಜೆ ನೀಡುವಲ್ಲಿ ಅನುಕೂಲವಾಗುವ ದರ್ಜಾಮಾಪನಿಯ ತಂತ್ರವನ್ನು ಬಳಸಿಕೊಳ್ಳಲಾಯಿತು.
೫. ಜೀವನಶೈಲಿ ಅನ್ವೇಷಕ ಪ್ರಶ್ನಾವಳಿ
ವೀಕ್ಷಣೆ, ಸಹಭಾಗೀ ಅವಲೋಕನ, ಸ್ವಯಂ ವರದಿ ಹಾಗೂ ಸಂದರ್ಶನಗಳ ಫಲಿತಾಂಶಗಳನ್ನು ಆಧರಿಸಿ ಜೀವನಶೈಲಿ ಅನ್ವೇಷಕ ಪ್ರಶ್ನಾವಳಿಯನ್ನು ಸಿದ್ಧಪಡಿಸಲಾಯಿತು. ಮನೆಯ ವಾತಾವರಣ, ಶಾಲೆಯ ವಾತಾವರಣ ಮತ್ತು ಸಾಮಾಜಿಕ ವಾತಾವರಣಗಳಿಗೆ ಸಂಬಂಧಿಸಿದಂತೆ ೮೦ ಪ್ರಶ್ನೆಗಳನ್ನು ಇದರಲ್ಲಿ ಅಡಕಗೊಳಿಸಲಾಗಿತ್ತು. ಪಾಲಕರ ವಿದ್ಯಾರ್ಹತೆ, ಉದ್ಯೋಗ, ಆರ್ಥಿಕತೆ, ಪ್ರೀತಿ-ವಾತ್ಸಲ್ಯ, ಶಿಕ್ಷಕರ ವರ್ತನೆ, ಗೆಳೆಯರ ವ್ಯಕ್ತಿತ್ವ, ಸಮಾಜೋ-ಸಾಂಸ್ಕೃತಿಕ ಚಟುವಟಿಕೆಗಳು, ಆಹಾರಾಭ್ಯಾಸಗಳು ಇತ್ಯಾದಿಗಳಿಗೆ ಸಂಬಂಧಿಸಿದಂತೆ ರೂಪಿಸಲಾದ ಈ ಪ್ರಶ್ನೆಗಳಿಗೆ ‘ಯಾವತ್ತೂ’, ‘ಬಹುತೇಕ’, ‘ಕೆಲವೊಮ್ಮೆ’ ಹಾಗೂ ‘ಎಂದಿಗೂ ಇಲ್ಲ’ ಎಂಬ ಉತ್ತರಗಳನ್ನು ನೀಡಿ ಯಾವುದಾದರೊಂದನ್ನು ಗುರುತಿಸುವಂತೆ ನಿರ್ದೇಶಿಸಲಾಯಿತು ಮತ್ತು ಪ್ರತಿ ಉತ್ತರಕ್ಕೂ ಒಂದು ದರ್ಜೆಯನ್ನು ಮೊದಲೇ ನಿಗದಿಪಡಿಸಿಕೊಳ್ಳಲಾಗಿತ್ತು.
ದತ್ತಾಂಶ ವಿಶ್ಲೇಷಣೆ
ಎಸ್‌.ಪಿ.ಎಸ್‌.ಎಸ್‌ (ಸ್ಟ್ಯಾಟಿಸ್ಟಿಕಲ್‌ ಪ್ಯಾಕೇಜ್‌ ಇನ್‌ ಸೋಶಿಯಲ್‌ ಸೈನ್ಸ್‌) ತಂತ್ರದ ಮೂಲಕ ಸಂಗ್ರಹಿತ ಮಾಹಿತಿಯನ್ನು ಸಂಖ್ಯಾರೂಪಕಗಳಾಗಿ ಪರಿವರ್ತಿಸಿ ವಿವಿಧ ಕೋಷ್ಟಕಗಳಾಗಿ ವರ್ಗೀಕರಿಸಿ ಸಂಖ್ಯಾಶಾಸ್ತ್ರೀಯ ಪರೀಕ್ಷೆಗಳಗೆ ಒಳಪಡಿಸಿ ಪ್ರಾಕ್ಕಲ್ಪನೆಗಳ ಸಿಂಧುತ್ವವನ್ನು ಪರಿಶೀಲಿಸಲಾಯಿತು.
ಶಿಕ್ಷಣ ಮತ್ತು ಜೀವನ ಶೈಲಿ (೪)
ಫಲಿತಾಂಶಗಳು, ಪರಿಹಾರಗಳು ಮತ್ತು ತೀರ್ಮಾನಗಳು ಫಲಿತಾಂಶಗಳು
ಹಳ್ಳಿಯ ಸರ್ಕಾರೀ ಶಾಲೆಯೇ ಇರಲಿ, ನಗರದ ಖಾಸಗಿ ಶಾಲೆಯೇ ಇರಲಿ ಬಹುತೇಕ ಕುಟುಂಬಗಳಲ್ಲಿ ಶಿಕ್ಷಣದ ವಿಚಾರವಾಗಿ ಬಾಲಕಿಯರಿಗಿಂತ ಬಾಲಕರೇ ಹೆಚ್ಚಿನ ಆದ್ಯತೆ ಪಡೆದವರಾಗಿದ್ದಾರೆ.
೧. ನಗರದ ಖಾಸಗಿ ಶಾಲೆಗಳ ವಾತಾವರಣವು ಮಗುವಿನ ವಿಕಾಸಕ್ಕೆ ಮತ್ತು ಅಪೇಕ್ಷಿತ ವರ್ತನಾ ಬದಲಾವಣೆಗೆ ಸಹಕಾರಿಯಾಗಿದೆ. ಹಳ್ಳಿಯ ಸರ್ಕಾರಿ ಶಾಲೆಗಳ ವಾತಾವರಣವು ಈ ದಿಶೆಯಲ್ಲಿ ಅಷ್ಟೇನೂ ಆಶಾದಾಯಕವಾಗಿಲ್ಲ.
೨. ಸರಾಸರಿಗಿಂತ ಮೇಲ್ಮಟ್ಟದ ಸಾಧನೆಯ ಮಕ್ಕಳ ಜೀವನಶೈಲಿಯು ಸರಾಸರಿ ಸಾಧನೆಯ ಮಕ್ಕಳ ಜೀವನ ಶೈಲಿಗಿಂತ ಉತ್ತಮವಾಗಿದೆ. ಹಾಗೆಯೇ ಸರಾಸರಿ ಸಾಧನೆಯ ಮಕ್ಕಳ ಜೀವನಶೈಲಿಯು ಸರಾಸರಿಗಿಂತ ಕೆಳ ಮಟ್ಟದ ಸಾಧನೆಯ ಮಕ್ಕಳ ಜೀವನಶೈಲಿಗಿಂತ ಉತ್ತಮವಾಗಿದೆ.
೩. ಶಿಕ್ಷಿತ ಮತ್ತು ಸುಶಿಕ್ಷಿತ ಪಾಲಕರ ಮಕ್ಕಳ ಜೀವನಶೈಲಿಯು ಅಶಿಕ್ಷಿತ ಪಾಲಕರ ಮಕ್ಕಳ ಜೀವನಶೈಲಿಗಿಂತ ಉತ್ತಮವಾಗಿದೆ.
೪. ಪಾಲಕರ ಉದ್ಯೋಗವು ಮಕ್ಕಳ ಜೀವನಶೈಲಿಯ ಮೇಲೆ ನೇರವಾದ ಪ್ರಭಾವವನ್ನು ಹೊಂದಿದೆ. ಪಾಲಕರ ಉದ್ಯೋಗವು ದೊಡ್ಡದಾದಂತೆ ಮಕ್ಕಳ ಜೀವನಶೈಲಿಯು ಉತ್ತಮವಾಗುತ್ತ ಸಾಗುತ್ತದೆ.
೫. ಮಕ್ಕಳಿಗೆ ಒದಗಿಸಲಾಗುವ ಸೌಲಭ್ಯಗಳು ಪಾಲಕರ ಆರ್ಥಿಕತೆಯೊಂದಿಗೆ ನೇರ ಸಂಬಂಧ ಹೊಂದಿವೆ. ಭೌತಿಕ ಸೌಲಭ್ಯಗಳ ದೃಷ್ಟಿಯಿಂದ ಸ್ಥಿತಿವಂತ ಮಕ್ಕಳು ಬಡ ಮಕ್ಕಳಿಗಿಂತ ಹೆಚ್ಚು ಸಂತೃಪ್ತಿ ಹೊಂದಿದ್ದಾರೆ. ಉತ್ತಮ ಜೀವನಶೈಲಿ ರೂಪುಗೊಳ್ಳುವಲ್ಲಿ ಬಡತನವು ಒಂದು ತೊಡಕಾಗಿದೆ.
೬. ಕೌಟುಂಬಿಕ ಪರಿಸ್ಥಿತಿಯು ಮಗುವಿನ ಜೀವನ ಶೈಲಿಯ ಮೇಲೆ ಬಲವಾದ ಪರಿಣಾಮವನ್ನು ಬೀರುತ್ತದೆ. ಅದೇ ಕಾರಣಕ್ಕಾಗಿ ಚಿಕ್ಕ ಕುಟುಂಬದ ಮಗುವಿನ ಜೀವನಶೈಲಿಯು ಅವಿಭಕ್ತ ಕುಟುಂಬದ ಮಗುವಿನ ಜೀವನಶೈಲಿಗಿಂತ ಉತ್ತಮವಾಗಿದೆ.
೭. ಹೆಚ್ಚು ಸೋದರ-ಸೋದರಿಯರನ್ನು ಹೊಂದಿರುವ ಮಗುವಿಗಿಂತ ಕಡಿಮೆ ಸೋದರ-ಸೋದರಿಯರನ್ನು ಹೊಂದಿರುವ ಮಗುವಿನ ಜೀವನಶೈಲಿಯು ಉತ್ತಮವಾಗಿದೆ.
೮. ಎಷ್ಟನೇ ಮಗು ಎಂಬುದು ಕೂಡ ಮಗುವಿನ ಜೀವನಶೈಲಿಯ ಮೇಲೆ ಪರಿಣಾಮ ಬೀರುವ ಅಂಶವಾಗಿದೆ. ಮೊದಲ ಮಗುವಿಗೆ ಜವಾಬ್ದಾರಿ ಹೆಚ್ಚಿದ್ದರೆ ಕಡೆಯ ಮಗುವಿಗೆ ಪ್ರೀತಿ ಹೆಚ್ಚಿರುತ್ತದೆ. ಮಧ್ಯದ ಮಕ್ಕಳು ಲೆಕ್ಕಕ್ಕೇ ಇಲ್ಲದಂತಿರುತ್ತಾರೆ.
೯. ಮೊದಲ ಮತ್ತು ಕಡೆಯ ಮಕ್ಕಳು ಉಳಿದವರಿಗಿಂತ ಹೆಚ್ಚು ಪ್ರೀತಿ ಮತ್ತು ಸೌಲಭ್ಯಗಳನ್ನು ಪಡೆದುಕೊಳ್ಳುತ್ತಾರೆ.
೧೦. ತಮ್ಮ ಜೀವನಶೈಲಿಯನ್ನು ಅಪೇಕ್ಷಿತ ರೀತಿಯಲ್ಲಿ ರೂಪಿಸಿಕೊಳ್ಳಲು ಬೇಕಿರುವ ಸೌಲಭ್ಯಗಳಲು ಹಳ್ಳಿ ಮಕ್ಕಳಿಗಿಂತ ನಗರದ ಮಕ್ಕಳಿಗೆ ಹೆಚ್ಚಾಗಿ ದೊರಕುತ್ತವೆ.
೧೧. ಪಾಲಕರೊಂದಿಗೆ ವಾಸವಿರುವ ಮಕ್ಕಳು ಒಡೆದ ಕುಟುಂಬಗಳ ಮಕ್ಕಳಿಗಿಂತ ಹೆಚ್ಚು ಸಂತೃಪ್ತರಾಗಿರುತ್ತಾರೆ.
೧೨. ಮಕ್ಕಳ ಜೀವನಶೈಲಿಯು ಮನೆಯಲ್ಲಿರುವ ಮನೋರಂಜನಾ ಸಾಧನಗಳಾದ ಟಿ.ವಿ. ಕಂಪ್ಯೂಟರ್ ಗಳಿಂದಲೂ ಪ್ರಭಾವಿತವಾಗಿದೆ. ಏಕೆಂದರೆ ಇವು ಮಗುವಿಗೆ ವಿಭಿನ್ನ ಅನುಭವಗಳನ್ನು ಒದಗಿಸುವ ಮೂಲಕ ಅವನ ದೃಷ್ಟಿಕೋನವನ್ನು ನೇರ್ಪುಗೊಳಿಸುತ್ತವೆ.
ಪರಿಹಾರೋಪಾಯಗಳು
೧. ಪಾಲಕರು ಮತ್ತು ಶಿಕ್ಷಕರು ಹೆಚ್ಚು ಹೆಚ್ಚು ಸಹನೆಯನ್ನು ರೂಢಿಸಿಕೊಳ್ಳಬೇಕು. ಮುಕ್ತವಾದ ವಾತಾವರಣವನ್ನು ಮಕ್ಕಳಿಗೆ ಒದಗಿಸಿಕೊಟ್ಟು ಅವರ ಬೌದ್ಧಿಕ ಬೆಳವಣಿಗೆಯನ್ನು ಸೂಕ್ಷ್ಮವಾಗಿ ಗಮನಿಸುತ್ತ ತಪ್ಪಿದಾಗ ತಿದ್ದಬೇಕು. ಅವರಿಗೆ ಸಹನೆಯ ಈ ಪಾಠವನ್ನು ಸರಿಯಾಗಿ ಹೇಳಿಕೊಟ್ಟರೆ ಶಿಸ್ತಿನ ಜೀವನಶೈಲಿಯು ತನ್ನಂತಾನೇ ರೂಪುಗೊಳ್ಳುತ್ತದೆ.
೨. ಮಕ್ಕಳಿಗೆ ಸ್ವತಂತ್ರವಾಗಿ ಕಾರ್ಯನಿರ್ವಹಿಸಲು ಅವಕಾಶ ಮಾಡಿಕೊಡಬೇಕು ಮತ್ತು ಅಗತ್ಯ ಬಿದ್ದಾಗ ಮಾತ್ರ ಸೂಕ್ತ ಮಾರ್ಗದರ್ಶನ ನೀಡಬೇಕು.
೩. ಮಾನಸಿಕ, ತಾತ್ವಿಕ ಮತ್ತು ಶಾರೀರಿಕ ಶಕ್ತಿಗಳನ್ನು ಕುಂದಿಸುವ ಅನಗತ್ಯ ಜಗಳಗಳು, ತಪ್ಪು ಅರ್ಥೈಕೆಗಳು ಮತ್ತು ಮೂಢನಂಬಿಕೆಗಳಿಂದ ಮಕ್ಕಳನ್ನು ದೂರವಿರಿಸಬೇಕು.
೪. ಮಕ್ಕಳ ಬೆಳವಣಿಗೆಯು ಬಹುಮಟ್ಟಿಗೆ ಅವರ ಪಾಲಕರ ಜ್ಞಾನ ಸಂಪತ್ತು ಮತ್ತು ಅರ್ಜಿತ ಅನುಭವಗಳನ್ನು ಅವಲಂಬಿಸಿರುತ್ತದೆ. ಆದ್ದರಿಂದ ಸ್ವಾರ್ಥ, ಆಷಾಢಭೂತಿತನ, ಪೂರ್ವಗ್ರಹ, ದ್ವೇಷ ಮುಂತಾದ ದುರ್ಗುಣಗಳನ್ನು ಹತ್ತಿಕ್ಕಿಕೊಳ್ಳುವಂತೆ ಮಕ್ಕಳಿಗೆ ಪಾಲಕರು ಸೂಕ್ತ ಸಲಹೆ ಮಾರ್ಗದರ್ಶನಗಳನ್ನು ನೀಡಬೇಕು.
೫. ತಮ್ಮ ಮಕ್ಕಳು ಉತ್ತಮ ಜೀವನಶೈಲಿಯನ್ನು ರೂಢಿಸಿಕೊಂಡು ಸತ್ಪ್ರಜೆಗಳಾಗಬೇಕೆಂದು ಬಯಸುವ ಪಾಲಕರು ಮೊದಲು ತಮ್ಮ ಕುಟುಂಬದ ಗಾತ್ರವನ್ನು ಕಿರಿದುಗೊಳಿಸಬೇಕು. ಕಿರಿದುಗೊಳಿಸುವುದೆಂದರೆ ತಮ್ಮ ವಯಸ್ಸಾದ ಪಾಲಕರನ್ನು ಮನೆಯಿಂದ ಹೊರ ಹಾಕುವುದಲ್ಲ; ಬದಲಿಗೆ ತಾವು ಹೆರುವ ಮಕ್ಕಳ ಸಂಖ್ಯೆಯನ್ನು ಎರಡಕ್ಕೆ ಮಿತಿಗೊಳಿಸಿಕೊಳ್ಳುವುದು. ಇದರಿಂದ ಮಕ್ಕಳಿಗೆ ಎಲ್ಲ ಸೌಲಭ್ಯಗಳನ್ನು ಒದಗಿಸಲು ಸಾಧ್ಯವಾಗುತ್ತದೆ. ಅದಕ್ಕಿಂತ ಮುಖ್ಯವಾಗಿ ಮಕ್ಕಳಿಗಾಗಿ ಹೆಚ್ಚು ಸಮಯ ನೀಡಲು ಮತ್ತು ಹೆಚ್ಚು ಕಾಳಜಿ ವಹಿಸಲು ಸಾಧ್ಯವಾಗುತ್ತದೆ.
೬. ಗಂಡು ಮತ್ತು ಹೆಣ್ಣು ಮಕ್ಕಳನ್ನು ಸರಿಸಮನಾಗಿ ಕಾಣಬೇಕು. ಬೇರೆಯವರ ಎದುರು ಮಕ್ಕಳನ್ನು ದೂಷಿಸುವುದಾಗಲೀ, ವಿಮರ್ಶಿಸುವುದಾಗಲೀ, ಟೀಕಿಸುವುದಾಗಲೀ ವಿನಾಕಾರಣ ಹಳಿಯುವುದಾಗಲೀ ಮಾಡಕೂಡದು.
೭. ಮಕ್ಕಳ ಮಾತು, ವರ್ತನೆ ಮತ್ತು ಭಾವನೆಗಳನ್ನು ನಿರ್ಲಕ್ಷಿಸದೆ ಅವರ ಮಾತುಗಳನ್ನು ಸಾವಧಾನವಾಗಿ ಕೇಳಿಸಿಕೊಂಡು, ಅರ್ಥ ಮಾಡಿಕೊಂಡು ಸರಿಯಿದ್ದರೆ ಅವರ ಆಲೋಚನೆಗಳನ್ನು, ಇಷ್ಟಾನಿಷ್ಟಗಳನ್ನು ಸ್ವೀಕರಿಸುವುದನ್ನು ಕಲಿತುಕೊಳ್ಳಬೇಕು.
೮. ಮಕ್ಕಳನ್ನು ಸಾಧ್ಯವಾದಷ್ಟು ಸಂತೃಪ್ತ ಸ್ಥಿತಿಯಲ್ಲಿಡಲು ಪ್ರಯತ್ನಿಸಬೇಕು.
೯. ಮಕ್ಕಳ ಎಲ್ಲ ಮೂಲಭೂತ ಬೇಡಿಕೆಗಳನ್ನು ಈಡೇರಿಸಬೇಕು.
೧೦. ಉತ್ತರ ಬಾಲ್ಯಾವಸ್ಥೆಯ ಮಗುವು ಹೆಚ್ಚು ಕುತೂಹಲದ ಸ್ವಭಾವವನ್ನು ಹೊಂದಿರುತ್ತದೆ. ಅವನ ಕುತೂಹಲವನ್ನು ತಣಿಸುವಂಥ ವಿವಿಧ ಬಗೆಯ ಮಾಹಿತಿಯನ್ನು ನೀಡಬೇಕು.
೧೧. ಈ ಉತ್ತರ ಬಾಲ್ಯಾವಸ್ಥೆಯ ಸಹಕಾರದ, ಸಾಮಾಜಿಕ ಸೇವೆಯ ಮತ್ತು ಸ್ವಾರ್ಥದ ಭಾವನೆಗಳು ಬಲಗೊಳ್ಳುವ ಕಾಲವಾಗಿರುತ್ತದೆ. ಹಾಗಾಗಿ ವಿಧ್ವಂಸಕವಾಗಿ ಪರಿವರ್ತನೆಗೊಳ್ಳಬಹುದಾದ ಮಗುವಿನ ಗುಂಪು ಚಟುವಟಿಕೆಗಳನ್ನು ನಿಯಂತ್ರಿಸಿ ಸಾಧ್ಯವಾದರೆ ನಿರ್ಣಾಮಗೊಳಿಸಬೇಕು. ಅದೇ ಸಮಯಕ್ಕೆ ಇಂಥ ಚಟುವಟಿಕೆಗಳಿಗೆ ಬದಲಿಯಾಗಿ ಹಲವಾರು ರಚನಾತ್ಮಕ ಚಟುವಟಿಕೆಗಳನ್ನು ಒದಗಿಸಬೇಕು.
೧೨. ಶಿಕ್ಷಕರು ಮಕ್ಕಳ ವೈಯುಕ್ತಿಕ ಭಿನ್ನತೆಗಳನ್ನು ಗಮನದಲ್ಲಿರಿಸಿಕೊಂಡು ಅವರವರ ಅಗತ್ಯ ಮತ್ತು ಅನನ್ಯತೆಗಳಿಗನುಗುಣವಾಗಿ ಮಾರ್ಗದರ್ಶನ ನೀಡಬೇಕು.
೧೩. ಪಾಲಕರು ಮತ್ತು ಶಿಕ್ಷಕರೇ ಮಗುವಿನ ಪಾಲಿನ ಯಾವತ್ತೂ ಮಾದರಿಗಳಾಗಿರುವುದರಿಂದ ಮತ್ತು ಬಹುಪಾಲು ಮಕ್ಕಳು ಇವರ ಅನುಕರಣೆಯಿಂದಲೇ ಕಲಿಯುವುದರಿಂದ ಪಾಲಕರು ಮತ್ತು ಶಿಕ್ಷಕರು ಆದರ್ಶಮಯ ವ್ಯಕ್ತಿತ್ವಗಳನ್ನು ರೂಢಿಸಿಕೊಳ್ಳಬೇಕು.
೧೪. ಮಕ್ಕಳ ವರ್ತನೆಗಳನ್ನು ತಿದ್ದುವಂಥ ಒಳ್ಳೆಯ ಹವ್ಯಾಸಗಳ ರೂಢಿಯನ್ನು ಶಾಲೆ ಮತ್ತು ಮನೆಯ ವಾತಾವರಣಗಳು ಹಾಕಿಕೊಡುವಂತಿರಬೇಕು.
೧೫. ಶಿಕ್ಷಕರು ತರಗತಿಯ ಭಾವುಕ ವಾತಾವರಣವನ್ನು ನಿಯಂತ್ರಿಸುವ ಶಕ್ತಿಯುಳ್ಳವರಾಗಿರಬೇಕು.
ಮುಂದಿನ ಸಂಶೋಧನೆಗೆ ಅವಕಾಶಗಳು
ಈ ಅಧ್ಯಯನ ಕಾರ್ಯಕ್ಕೆ ಹಲವಾರು ಮಿತಿಗಳಿದ್ದಾಗ್ಗ್ಯೂ ಇದು ಹಲವಾರು ಸಂಶೋಧನೆಗಳ ಬೀಜಗಳನ್ನು ತನ್ನ ಒಡಲೊಳಗಿರಿಸಿಕೊಂಡಿದೆ. ಅಂಥ ಕೆಲವು ಸಾಧ್ಯತೆಗಳು ಹೀಗಿವೆ.
೧. ಈ ಕಾರ್ಯವನ್ನು ಆಧರಿಸಿ ಮುಂದೆ ಕೌಟುಂಬಿಕ ವಾತಾವರಣಕ್ಕೆ ಸಂಬಂಧಿಸಿದ ಮನೋವೈಜ್ಞಾನಿಕ ಅಂಶಗಳ ಪ್ರತ್ಯೇಕ ಅಧ್ಯಯನವನ್ನು ಕೈಗೊಳ್ಳಬಹುದು.
೨. ಮಾನವ ಮತ್ತು ಭೌತಿಕ ಸಂಪನ್ಮೂಲಗಳ ದೃಷ್ಟಿಯಿಂದ ಶಾಲಾ ವಾತಾವರಣವನ್ನು ಮತ್ತಷ್ಟು ಸುಧಾರಿಸಲು ಮಾರ್ಗೋಪಾಯಗಳನ್ನು ಕಂಡುಹಿಡಿಯಬಹುದು.
೩. ಶಾಲೆಯ ವಾತಾವರಣದ ಪರಿಣಾಮವನ್ನು ಹೆಚ್ಚಿಸುವಲ್ಲಿ ಪ್ರಮುಖ ಪಾತ್ರವನ್ನು ನಿರ್ವಹಿಸುವ ಅಂತರ್ ವ್ಯಕ್ತಿ ಸಂಬಂಧಗಳು ಮತ್ತು ಅಂತರ್ ಕ್ರಿಯಾ ಪ್ರಕ್ರಿಯೆಗಳನ್ನು ಈ ಅಧ್ಯಯನದ ನೆರವಿನಿಂದ ಕಂಡುಹಿಡಿಯಬಹುದು.
೪. ಮಗುವಿನ ಮೇಲೆ ಶಾಲಾ ವಾತಾವರಣದ ಮನೋವೈಜ್ಞಾನಿಕ ಪರಿಣಾಮಗಳು ಮತ್ತು ಅವುಗಳಿಗೆ ಸಂಬಂಧಿಸಿದ ಪರಿಹಾರಾತ್ಮಕ ಕ್ರಮಗಳ ಬಗ್ಗೆ ಪ್ರತ್ಯೇಕ ಅಧ್ಯಯನವನ್ನು ಕೈಗೊಳ್ಳಬಹುದು.
೫. ಮಗುವಿನ ಮಾನಸಿಕ ಸಾಮರ್ಥ್ಯಗಳನ್ನು ವೃದ್ಧಿಸುವಲ್ಲಿ ಶಾಲೆಯ ಪ್ರಭಾವಗಳನ್ನು ಅಭ್ಯಸಿಸಬಹುದು.
೬. ಮಗುವಿನ ಶೈಕ್ಷಣಿಕ ಪ್ರಗತಿಯ ಮೇಲೆ ಪ್ರಭಾವ ಬೀರುವ ಸಾಮಾಜಿಕ ಅಂಶಗಳ ಅಧ್ಯಯನವನ್ನು ಕೈಗೆತ್ತಿಕೊಳ್ಳಬಹುದು.
೭. ಅತ್ಯಂತ ಕರ್ಮಠ ಕುಟುಂಬ ಮತ್ತು ಅತ್ಯಂತ ಆಧುನಿಕ ಕುಟುಂಬಗಳ ಮಕ್ಕಳ ಸಾಧನೆಗಳ ತೌಲನಿಕ ಅಧ್ಯಯನವನ್ನು ಮಾಡಬಹುದು.
ತೀರ್ಮಾನಗಳು
೧. ನಗರದ ಖಾಸಗಿ ಶಾಲೆಯೇ ಆಗಲಿ, ಹಳ್ಳಿಯ ಸರ್ಕಾರಿ ಶಾಲೆಯೇ ಆಗಲಿ-ಹುಡುಗ ಮತ್ತು ಹುಡುಗಿಯರ ಜೀವನಶೈಲಿಗಳಲ್ಲಿ ಗಮನಾರ್ಹ ವ್ಯತ್ಯಾಸವಿದೆ.
೨. ನಗರವೇ ಇರಲಿ, ಹಳ್ಳಿಯೇ ಇರಲಿ-ಸರ್ಕಾರಿ ಮತ್ತು ಖಾಸಗಿ ಶಾಲೆಗಳ ಮಕ್ಕಳ ಜೀವನಶೈಲಿಗಳಲ್ಲಿ ಗಮನಾರ್ಹ ವ್ಯತ್ಯಾಸವಿದೆ.
೩. ಸರಾಸರಿಗಿಂತ ಮೇಲ್ಮಟ್ಟದ ಮತ್ತು ಸರಾಸರಿಗಿಂತ ಕೆಳ ಮಟ್ಟದ ಸಾಧನೆಯ ಮಕ್ಕಳ ಜೀವನಶೈಲಿಗಳ ನಡುವೆ ಸಾಕಷ್ಟು ವ್ಯತ್ಯಾಸಗಳಿವೆ.
೪. ಶಿಕ್ಷಿತ ಮತ್ತು ಅಶಿಕ್ಷಿತ ಪಾಲಕರ ಮಕ್ಕಳ ಜೀವನಶೈಲಿಗಳ ನಡುವೆ ಕೂಡ ಸಾಕಷ್ಟು ವ್ಯತ್ಯಾಸಗಳಿವೆ.
೫. ಉದ್ಯೋಗಸ್ಥ ಮತ್ತು ನಿರುದ್ಯೋಗಿ ಪಾಲಕರ ಮಕ್ಕಳ ಜೀವನಶೈಲಿಗಳಲ್ಲಿ ಕೂಡ ಸಾಕಷ್ಟು ವ್ಯತ್ಯಾಸಗಳಿವೆ.
೬. ಮೇಲ್ಮಧ್ಯಮ, ಮಧ್ಯಮ ಮತ್ತು ಕೆಳಮಧ್ಯಮ ಸ್ತರದ ಕುಟುಂಬಗಳಿಂದ ಬಂದಿರುವ ಮಕ್ಕಳ ಜೀವನಶೈಲಿಗಳಲ್ಲಿ ಕೂಡ ಸಾಕಷ್ಟು ಗಮನಾರ್ಹ ವ್ಯತ್ಯಾಸಗಳಿವೆ.
೭. ಅವಿಭಕ್ತ ಮತ್ತು ವಿಭಕ್ತ ಕುಟುಂಬಗಳಿಂದ ಬಂದಿರುವ ಮಕ್ಕಳ ಜೀವನಶೈಲಿಗಳ ನಡುವೆ ಕೂಡ ಸಾಕಷ್ಟು ಅಂತರಗಳಿವೆ.
೮. ಸಾಕಷ್ಟು ಸಹೋದರ-ಸಹೋದರಿಯರನ್ನು ಹೊಂದಿರುವ ಮಕ್ಕಳು ಮತ್ತು ಕೇವಲ ಒಬ್ಬ ಸಹೋದರ ಅಥವಾ ಸಹೋದರಿಯನ್ನು ಹೊಂದಿರುವ ಮಕ್ಕಳ ಜೀವನಶೈಲಿಗಳ ನಡುವೆ ಕೂಡ ಸಾಕಷ್ಟು ಅಂತರಗಳಿವೆ.
೯. ಒಂದೇ ಕುಟುಂಬದ ಮೊದಲ, ಕಡೆಯ ಮತ್ತು ಮಧ್ಯದ ಮಕ್ಕಳ ಜೀವನಶೈಲಿಗಳಲ್ಲಿ ಸಹ ಗಮನಾರ್ಹ ವ್ಯತ್ಯಾಸಗಳಿವೆ.
೧೦. ನಗರ ಮತ್ತು ಹಳ್ಳಿಯ ಮಕ್ಕಳ ಜೀವನಶೈಲಿಗಳಲ್ಲಂತೂ ಸಾಕಷ್ಟು ವ್ಯತ್ಯಾಸಗಳು ಯಾವತ್ತೂ ಇದ್ದೇ ಇವೆ.
೧೧. ಪಾಲಕರೊಂದಿಗೆ ವಾಸಿಸುವ ಮತ್ತು ಪಾಲಕರಿಂದ ದೂರವಿರುವ (ಅನಾಥರು, ಸಂಬಂಧಿಕರ ಮನೆಗಳಲ್ಲಿರುವವರು ಇಲ್ಲವೆ ಹಾಸ್ಟೇಲುಗಳಲ್ಲಿರುವವರು) ಮಕ್ಕಳ ಜೀವನಶೈಲಿಗಳಲ್ಲಿ ಕೂಡ ಸಾಕಷ್ಟು ವ್ಯತ್ಯಾಸಗಳಿವೆ.
೧೨. ಮನೆಯಲ್ಲಿ ಟೀವಿ-ಕಂಪ್ಯೂಟರ್ ಸೌಲಭ್ಯಗಳನ್ನು ಹೊಂದಿರುವ ಮತ್ತು ಹೊಂದಿಲ್ಲದಿರುವ ಮಕ್ಕಳ ಜೀವನಶೈಲಿಗಳ ನಡುವೆ ಕೂಡ ಸಾಕಷ್ಟು ಅಂತರಗಳಿವೆ.
ನಮ್ಮ ಮಕ್ಕಳು ಹೀಗೇ ಯಾಕೆ?
ಬಹುತೇಕ ಸಂದರ್ಭಗಳಲ್ಲಿ ಹಳ್ಳಿಗರನ್ನು ಅವರ ಮುಗ್ಧತೆ ಮತ್ತು ಅಮಾಯಕತೆಗಳಿಗಾಗಿ ಸಮಾಜವು ಹಳ್ಳಿಮುಕ್ಕ ಎಂದು ಕರೆದು ಆಡಿಕೊಳ್ಳುವುದನ್ನು ನಾವೆಲ್ಲ ಗಮನಿಸಿಯೇ ಇರುತ್ತೇವೆ. ಈಗ ಹೀಗೆ ಅವಮಾನ, ಅವಜ್ಞೆ ಹಾಗೂ ಗೇಲಿಗೆ ಒಳಗಾಗುತ್ತಿರುವ ಹಳ್ಳಿಗೆ ಒಂದೊಮ್ಮೆ ಹಳ್ಳಿಯ ಸರ್ಕಾರಿ ಶಾಲೆಯ ವಿದ್ಯಾರ್ಥಿಯಾಗಿದ್ದುಕೊಂಡು ಕೌಟುಂಬಿಕ ಒತ್ತಡಗಳ ಕಾರಣವಾಗಿ ವಿದ್ಯಾಭ್ಯಾಸವನ್ನು ಅರ್ಧಕ್ಕೇ ಮೊಟಕುಗೊಳಿಸಿದವನೂ ಆಗಿರಬಹುದು. ಅಥವಾ ದುರದೃಷ್ಟವಶಾತ್‌ ಶಾಲೆಯ ಮೆಟ್ಟಿಲನ್ನು ಏರದೆ ಇದ್ದವನೂ ಆಗಿರಬಹುದು. ಅವನು ವಿದ್ಯೆ ಪಡೆದ ಶಾಲೆ ಮತ್ತು ಬಾಳಿ ಬೆಳೆದ ಪರಿಸರಗಳು ಅವನನ್ನು ಹೀಗೆ ರೂಪಿಸಿರುತ್ತವೆ. ಅದರಲ್ಲಿ ಅವನ ಆಯ್ಕೆ ಎಂಬುದು ಕಿಂಚಿತ್ತೂ ಇಲ್ಲದಿರುವಾಗ ಅವನೇಕೆ ಈ ರೀತಿಯ ಅವಮಾನಗಳನ್ನು ಅನುಭವಿಸಬೇಕು ಎಂಬ ಪ್ರಶ್ನೆ ಉದ್ಭವಿಸುತ್ತದೆ.
ಹಾಗೆಯೇ ನಗರ ಪ್ರದೇಶದ ಜನರ ವ್ಯಾವಹಾರಿಕ ಚಾಲಾಕಿತನ ಮತ್ತು ಮೋಸಗುಣಗಳನ್ನು ನಾವು ಬೆರಗುಗಣ್ಣಿಂದ ನೋಡಿ ಮೆಚ್ಚುಗೆಯ ಮಾತಾಡುವುದು ಕೂಡ ಇಂಥದೇ ಮತ್ತೊಂದು ಅತಿಯಾಗಿದೆ. ಇದೆಲ್ಲವು ಅವನು ವಾಸಿಸುತ್ತಿರುವ, ವಿದ್ಯೆ ಪಡೆದು ಬಂದಿರುವ ಪರಿಸರದ ದೇಣಿಗೆಯೇ ಹೊರತು ಅವನ ಸ್ವಯಾರ್ಜಿತ ಅನುಭವಗಳಾಗಿರುವ ಸಂಭವನೀಯತೆಗಳು ತುಂಬಾ ಕಡಿಮೆ.
ಪಟ್ಠಣಿಗರ ಬುದ್ಧಿವಂತಿಕೆ ಮತ್ತು ಹಳ್ಳಿಗರ ಅಮಾಯಕತೆಗಳಿಗೆ ಅವುಗಳದೇ ಆದ ಸೌಂದರ್ಯ ಮತ್ತು ಶಕ್ತಿಗಳಿವೆ. ಅವುಗಳನ್ನು ನಾವು ಗುರುತಿಸಬೇಕಿದೆ. ಅವರ ಈ ಸ್ವಭಾವ ವಿಶಿಷ್ಟತೆಗಳನ್ನು, ಅನನ್ಯತೆಗಳನ್ನು ಅವುಗಳನ್ನು ರೂಪಿಸುವಲ್ಲಿ ಮಹತ್ವದ ಪಾತ್ರ ನಿಭಾಯಿಸಿರುವ ‘ಜೀವನಶೈಲಿ’ ಎಂಬ ಸಾಮಾಜಿಕ ಅಂಶದ ಬೆಳಕಿನಲ್ಲಿ ನೋಡಬೇಕಾಗಿದೆ.
ಮುಂದೆ ಹೀಗೆ ನಗರ ಮತ್ತು ಹಳ್ಳಿಗಳ ನಾಗರಿಕರಾಗಿ ರೂಪುಗೊಳ್ಳಲಿರುವ ಮಕ್ಕಳು ಈಗಲೂ ಅವರವರ ಪ್ರದೇಶಗಳ ಶಾಲೆಗಳಲ್ಲಿ, ತರಗತಿ ಕೊಠಡಿಗಳ ನಾಲ್ಕು ಗೋಡೆಗಳ ನಡುವೆ ಶಾಲೆಯ ಆ ಪರಿಸರ, ನೆರೆಹೊರೆ, ಗೆಳೆಯರು, ಕುಟುಂಬ, ಮತ್ತು ಶಿಕ್ಷಕರ ನಡೆವಳಿಕೆ.. ಇತ್ಯಾದಿಗಳಿಂದ ಪ್ರಭಾವ-ಪ್ರೇರಣೆಗಳನ್ನು ಪಡೆಯುತ್ತ ತಮ್ಮದೆನ್ನುವ ಒಂದು ಜೀವನಶೈಲಿಯನ್ನು ರೂಢಿಸಿಕೊಳ್ಳುತ್ತಿರಬಹುದು.
ನಗರ ಮತ್ತು ಹಳ್ಳಿಯ ಮಕ್ಕಳ ಜೀವನಶೈಲಿಯ ನಡುವೆ ಗಮನಾರ್ಹ ವ್ಯತ್ಯಾಸಗಳು ಇವೆಯೆಂದ ಮಾತ್ರಕ್ಕೆ ನಗರದ ಖಾಸಗಿ ಶಾಲೆಗಳಲ್ಲಿ ಕಲಿಯುವ ಮಕ್ಕಳಿಗೆ ಸಮಸ್ಯೆಗಳೇ ಇಲ್ಲವೆಂದೇನಲ್ಲ. ಸಮಸ್ಯೆಗಳು ಹಳ್ಳಿಯ ಸರ್ಕಾರಿ ಶಾಲೆಯ ಮಕ್ಕಳಿಗೆ ಇರುವಂತೆಯೇ ನಗರದ ಖಾಸಗಿ ಶಾಲೆಯ ಮಕ್ಕಳಿಗೂ ಇವೆ. ಆದರೆ ಅವರಿಬ್ಬರ ಸಮಸ್ಯೆಗಳ ಸ್ವರೂಪಗಳು ಬೇರೆ-ಬೇರೆಯಷ್ಟೇ. ಹಾಗಿದ್ದೂ ಹಳ್ಳಿಯ ಮಕ್ಕಳ ಸಮಸ್ಯೆಗಳು ತುಂಬಾ ಜಟಿಲ, ಕ್ಲಿಷ್ಟ ಮತ್ತು ಸಂಕೀರ್ಣ ಸ್ವಭಾವದವುಗಳಾಗಿವೆ.
ಈ ಸಾಮಾನ್ಯ ತೀರ್ಮಾನಕ್ಕೆ ವ್ಯತಿರಿಕ್ತವಾಗಿರುವ ಹೊರತುಪಡಿಸಿದ ಪ್ರಕರಣಗಳೂ ಅಲ್ಲಲ್ಲಿ ಕಂಡು ಬರುತ್ತವೆ. ಸಂಖ್ಯಾದೃಷ್ಟಿಯಿಂದ ಇವು ಗೌಣಪ್ರಮಾಣದಲ್ಲಿರುವುದರಿಂದ ಇವುಗಳ ಆಧಾರದ ಮೇಲೆ ಸಾಮಾನ್ಯ ತೀರ್ಮಾನಗಳಿಗೆ ಬರಲಾಗುವುದಿಲ್ಲ. ಉದಾಹರಣೆಗೆ ಹೇಳುವುದಾದರೆ ಎಲ್ಲ ಸೌಲಭ್ಯಗಲಿದ್ದೂ ಅರಾಜಕ ಜೀವನಶೈಲಿಯನ್ನು ರೂಢಿಸಿಕೊಂಡು ಸಮಾಜವಿದ್ರೋಹಿ ಶಕ್ತಿಯಾಗಿ ತಯಾರಾಗಿರುವ ನಗರದ ಖಾಸಗಿ ಶಾಲೆಗಳ ವಿದ್ಯಾರ್ಥಿಗಳೂ ಅಲ್ಲಲ್ಲಿ ಇದ್ದಾರೆ. ಹಾಗೆಯೇ ಕುಗ್ರಾಮಗಳಲ್ಲಿ ಓದಿ ಎಲ್ಲ ಪ್ರತಿಕೂಲ ಪರಿಸ್ಥಿತಿಗಳನ್ನು ತಮ್ಮ ಸ್ವಂತ ಶಕ್ತಿಯ ಬಲದಿಂದ ಗೆದ್ದು ಉತ್ತಮ ಸಾಧನೆ ಮಾಡಿ ಮಾದರಿ ಜೀವನಶೈಲಿಯನ್ನು ರೂಢಿಸಿಕೊಂಡು ಸಮಾಜಕ್ಕೆ ಆದರ್ಶಪ್ರಾಯರಾಗಿ ಬೆಳೆದವರೂ ಇದ್ದಾರೆ. ಬೆಳಗಾವಿ ಜಿಲ್ಲೆಯ ಅಥಣಿ ತಾಲೂಕಿನ ಕುಗ್ರಾಮವೊಂದರ ಬಡ ದಲಿತ ಕುಟುಂಬದಲ್ಲಿ ಹುಟ್ಟಿ ಬೆಳೆದ ಉತ್ತಮ್‌ ಕಾಂಬಳೆಯವರು ಇಂದು ಅಖಿಲ ಭಾರತ ಮರಾಠಿ ಸಾಹಿತ್ಯ ಸಮ್ಮೇಳನದ ಅಧ್ಯಕ್ಷ ಪದವಿಗೆ ಆಯ್ಕೆಗೊಂಡ ಪ್ರಖ್ಯಾತ ಮರಾಠಿ ಸಾಹಿತ್ಯ ಸಮ್ಮೇಳದ ಅಧ್ಯಕ್ಷ ಪದವಿಗೆ ಆಯ್ಕೆಗೊಂಡ ಪ್ರಖ್ಯಾತ ಮರಾಠಿ ಲೇಖಕ ಮತ್ತು ಮಹಾರಾಷ್ಟ್ರದ ‘ಸಕಾಳ್‌’ ಪತ್ರಿಕಾಸಮೂಹದ ಪ್ರಧಾನ ಸಂಪಾದಕ. ಹಾಗೆಯೇ ರಾಯಚೂರು ಜಿಲ್ಲೆಯ ದೇವದುರ್ಗ ತಾಲೂಕಿನ ಮಲದಕಲ್‌ ಎಂಬ ಕುಗ್ರಾಮದಲ್ಲಿ ಹುಟ್ಟಿ ಬೆಳೆದ ಶಿವರಾಜ ಪಾಟೀಲರು ಸುಪ್ರೀಂಕೋರ್ಟಿನ ನ್ಯಾಯಾಧೀಶರಾಗಿ ಸೇವೆ ಸಲ್ಲಿಸಿ ನಿವೃತ್ತಿ ಹೊಂದಿದವರು.
ಒಟ್ಟಾರೆಯಾಗಿ ಸಾಧಿಸುವ ಛಲ ಮತ್ತು ಇಚ್ಛಾಶಕ್ತಿಗಳೇ ಯಾವುದೇ ಸಾಧನೆಯ ಹವಿಸ್ಸುಗಳಾಗಿರುತ್ತವೆ. ಆದರೆ ಈ ಗುಣಗಳನ್ನು ಮಗುವಿನಲ್ಲಿ ಮೂಡಿಸಿ, ಬೆಳೆಸುವಲ್ಲಿ ಮಾತ್ರ ಜೀವನಶೈಲಿಯೂ ಸೇರಿದಂತೆ ಇನ್ನಿತರ ಕೆಲವು ಬಾಹ್ಯ ಶಕ್ತಿಗಳು ಪೂರಕವಾಗಿ ಅಥವಾ ಮಾರಕವಾಗಿ ವರ್ತಿಸಿ ಪ್ರಭಾವ ಬೀರುತ್ತಿರುತ್ತವೆ. ಪಟ್ಟಣದ ಮಕ್ಕಳ ವಿಷಯಕ್ಕೆ ಬಂದರೆ ಪರಿಸರವು ಸಾಧನೆಗೆ ಪೂರಕವಾಗಿಯೂ, ಜೀವನಶೈಲಿಯ ಪ್ರೇರಕವಾಗಿಯೂ ಇರುವುದರಿಂದ ಅವರು ಅದಾಗಲೇ ಹಳಿಯ ಮೇಲೆ ಇದ್ದಿರುತ್ತಾರೆ. ಅದಕ್ಕಾಗಿ ಹಳ್ಳಿ ಮಕ್ಕಳು ವ್ಯಯಿಸುವ ಅರ್ಧಶಕ್ತಿಯ ಉಳಿತಾಯದ ಲಾಭವೂ ಇವರಿಗೆ ಆಗಿರುತ್ತದೆ. ಹೀಗಾಗಿ ಅವರು ಏನನ್ನಾದರೂ ಸುಲಭವಾಗಿ ಸಾಧಿಸಬಲ್ಲವರಾಗಿರುತ್ತಾರೆ.
ಅದೇ ಹಳ್ಳಿಯ ಮಕ್ಕಳ ಜೀವನಶೈಲಿಯು ಸಾಧನೆಗೆ ವ್ಯತಿರಿಕ್ತವಾಗಿದ್ದು, ಆ ಎಲ್ಲ ಪ್ರತಿಕೂಲ ಪರಿಸ್ಥಿತಿಗಳನ್ನು ಪರಿಹರಿಸಿಕೊಂಡು ಹಳಿಗೆ ಬರುವಷ್ಟಕ್ಕೆ ಮಕ್ಕಳ ಅರ್ಧಕ್ಕರ್ಧ ಶಕ್ತಿಯು ಸೋರಿ ಹೋಗಿರುತ್ತದೆ. ಇದರಿಂದಾಗಿ ಅವರಲ್ಲಿ ನಿರಾಶೆ ಉಂಟಾಗಿ ತಮ್ಮ ಬಗೆಗೆ ಕೀಳರಿಮೆ ಬೆಳೆಸಿಕೊಳ್ಳತೊಡಗುತ್ತವೆ. ಈ ಕೀಳರಿಮೆಯು ಉಳಿದಿರುವ ಇಷ್ಟು ಶಕ್ತಿಯನ್ನೂ ನಾಶ ಮಾಡಿಬಿಡುವಷ್ಟು ಶಕ್ತಿಶಾಲಿಯಾಗಿರುತ್ತದೆ. ಇಂಥದರ ನಡುವೆಯೂ ಗಮನಾರ್ಹ ಸಾಧನೆ ಮಾಡಿದ ಹಳ್ಳಿ ಮಕ್ಕಳು ಏನಿದ್ದಾರೆ, ಅವರು ತಮ್ಮ ಕೀಳರಿಮೆಯನ್ನು ಮೀರಲಿ, ಮೆಟ್ಟಿ ನಿಲ್ಲಲು ಅವಡುಗಚ್ಚಿ ಅಭ್ಯಾಸ ಮಾಡಿದವರಾಗುತ್ತಾರೆ. ಹೇಗಾದರೂ ಮಾಡಿ ತಾವು ಕೂಡ ಮುಖ್ಯವಾಹಿನಿಗೆ ಸೇರಿಕೊಳ್ಳಬೇಕೆಂಬ ಹಂಬಲವೇ ಅವರ ಪಾಲಿನ ಪ್ರೇರಕಶಕ್ತಿಯಾಗಿ ಕೆಲಸ ಮಾಡುತ್ತದೆ. ಅದನ್ನೊಂದು ಜೀವನ್ಮರಣದ ಪ್ರಶ್ನೆಯಾಗಿ ಸ್ವೀಕರಿಸುವ ಅವರು ತಮಗೇ ಅರಿವಿಲ್ಲದೆ ಮುಖ್ಯವಾಹಿನಿಯ ಮುಂಚೂಣಿ ನಾಯಕರಾಗಿಬಿಡುತ್ತಾರೆ.
ಹಳ್ಳಿಗಳಲ್ಲಿ ಶಿಕ್ಷಣದ ಮಹತ್ವದ ಅರಿವು ಹೆಚ್ಚಿ, ಸಾಕ್ಷರತೆಯ ಪ್ರಮಾಣದಲ್ಲಿ ಗಣನೀಯ ಏರಿಕೆಯಾಗಿ, ಜೀವನಶೈಲಿಯಲ್ಲಿ ಅಮೂಲಾಗ್ರ ಬದಲಾವಣೆಯಾಗದ ಹೊರತು ‘ಎಲ್ಲ ಮಕ್ಕಳೂ ಒಂದೇ’ ಎಂದು ಹಳ್ಳಿಯ ಮತ್ತು ನಗರದ ಮಕ್ಕಳನ್ನು ಒಂದೇ ತಟ್ಟೆಯಲ್ಲಿಟ್ಟು ನೋಡುವುದು ತಪ್ಪಾಗುತ್ತದೆ. ಹಳ್ಳಿಗರಿಗೆ ಅದೇ ಕಾರಣಕ್ಕೆ ಕೆಲವು ರಿಯಾಯಿತಿಗಳು ಅಗತ್ಯವಾಗಿವೆ.
ಶಿಕ್ಷಣ ಮತ್ತು ಜೀವನಶೈಲಿಗಳ ಸಂಬಂಧದ ಸ್ವರೂಪವನ್ನು ವಿವಿಧ ನೆಲೆಗಳಿಂದ ನಿಕಷಕ್ಕೆ ಒಡ್ಡಿದ ಈ ಅಧ್ಯಯನದ ಫಲಿತಾಂಶಗಳ ಆಧಾರದ ಮೇಲೆ, ಹಳ್ಳಿಯ ಮಕ್ಕಳು ಹೀಗೇ ಯಾಕಿರುತ್ತಾರೆ ಎಂಬುದಕ್ಕೆ ಅವರು ‘ಹಳ್ಳಿಯ’ ಮಕ್ಕಳಾಗಿರುವುದಕ್ಕೇ ಹಾಗಿರುತ್ತಾರೆ ಎನ್ನುವ; ನಗರದ ಮಕ್ಕಳು ಹಾಗೇ ಯಾಕಿರುತ್ತಾರೆ ಎಂಬುದಕ್ಕೆ ಅವರು ‘ನಗರದ’ ಮಕ್ಕಳಾಗಿರುವುದಕ್ಕೇ ಹಾಗಿರುತ್ತಾರೆ ಎನ್ನುವ ಅಂತಿಮ ತೀರ್ಮಾನಗಳಿಗೆ ತಲುಪಬಹುದು.

